
	ТЭМЦЛИЙН ШУУРГАН ДУНД - 4

	(роман)

	“Улсын Хэвлэлийн газар” Улаанбаатар хотноо 1975 онд эрхлэн хэвлүүлсэн “МИХАИЛ КОЛЕСНИКОВ : ТЭМЦЛИЙН ШУУРГАН ДУНД” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУЛЯЙ - ПОЛЕ

	Иргэний дайн дууслаа. Ямар ч л байсан дууслаа гэж үзэж байв. Михиал Васильевич сахлаа хусав. Блюхерт хоёр сар хагасын амралт өглөө. Дараа нь Василий Константиновичийг Алс дорнодын бүгд найрамдах улсын Ардын хувьсгалт армийн ерөнхий командлагч, цэргийн сайдаар томилжээ. Блюхер Алс дорнодод цагаан гвардичуудыг бүрэн бут цохиж, Владивостокоос япончуудыг хөөн зайлуулах ажээ. Николай Куйбышев Есдүгээр дивизтэйгээ Гүржид Зөвлөлт засаг тогтоохоор явжээ. Кура голын дээрх Пойлинскийн гүүрийг дайран эзлэх, Сурамскийн даваа болон Батумыг чөлөөлөхийн төлөө тулалдаанд гавьяа байгуулсан учир түүнийг Улаан тугийн гурав дахь одонгоор шагнажээ. Уборевичийг Чонгар, Перекоп руу дайрахаас бүр өмнө аравдугаар сард Өмнөд Буга болон Днестрийн хооронд Петлюрийн дөчин мянган хүнтэй армиа шахаж байсан Украины Баруун эрэг рүү явуулжээ. Петлюрийг арван нэгэн өдрийн дотор зүйл дуусгалаа. Энд Котовын морин бригад алдаршжээ. Уборевичийг Тухачевскийн цэргийн командлагчийн орлогчоор Тамбов руу томиллоо. Тамбовт Уборевич, Тухачевский нар зүүн эсерийн дээрэмчин Антоновыг бут ниргэлээ.

	Михиал Васильевич нэг өдөр гэртээ цайны иж бүрэн мөнгөн хэрэгсэл авчирлаа.

	— Яасан сайхан эд вэ гэж Софья Алексеевна шагшрав.

	Фрунзе ичингүйрч:

	— «Врангелийн фронтыг устгахад онцгой зүтгэл гаргасны төлөө» гэж энд бичжээ. Шагнасан юм. Нэг үгээр хэлбэл хуучны язгууртны романд гардаг гэр бүлийн мөнгө гэж хэлэв.

	— Тэгээд бид үүнийгээ яах вэ?

	— Цай уухгүй юу.

	— Ийм сайхан саванд уу? Тухайлбал Ивановын ажилчид иэхэд чиний ширээн дээр мөнгөн хэрэглэл байх болох нь ээ.

	— Ээ золиг. Үнэхээр хааны генерал шиг эвгүй юм даа. Далд хийчих үү, эсвэл тусламжид өгчих үү?

	— Тусламжид өгчихье.

	— Тэгье. Харин Хувьсгалын хүндтэй зэвсгээр шагнуулсан явдалд баяр хүргэж болно. Энэ бол мөнгөн халбага биш гэв.

	Фрунзе хуйн дээрээ улаан тугийн одонтой, «Ардын баатар Михаил Васильевич Фрунзед, ЗСБНХОУ-ын БОТГХ» гэсэн бичигтэй, алтан бариултай сэлмээ Софья Алексеевнад үзүүлээд үнслээ.

	— Хялгас зүсэхээр хурц юм гэхэд Софья хөхөрч:

	— «Ардын баатар» гэсэн гол зүйлийн нь анхаараагүй байна шүү гэхэд

	— Анхаарсан. Энэ бүгд аятайхан ч гэсэн бас л... Баатар гэдэг үг хэтэрхий их сүржин дуулдахгүй байна уу? «Баатар ч, бурхан ч, хаан ч, ер хэн ч бидэнд аврал өгөхгүй...» гэв.

	— Нэгтэй л ардын баатар гэсэн хойно ард түмэн чамд тийм цол хайрлажээ гэж би ойлгож байна.

	— Цөм зүйтэй, зөв зохисоороо байна. Намайг өндөр цол, их нэр айлгахгүй. Гагцхүү болхи ухаан минь л ийм зүйлийг төгөлдөр ач холбогдолтой болгож болох юм. Манай ялалт цэргийн ажилтнуудын онцгой авьяас. гавьяагаар тайлбарлагдах биш, харин хувьсгалын явцад бүх пролетари, тариачид, намын анхаарал цэргийн зорилтыг эн тэргүүнд дэвшүүлсэн бодит байдлаар л тайлбарлагдана гэж би нэг биш удаа хэлсэн шүү дээ. Миний үзэл бол энэ дээ. Гэвч хүндтэй зэвсэг бол ховор шагнал шүү. Үүнийг Ворошилов, Котовский бид гурав л хүртсэн юм. Хэрэв би эрх мэдэлтэй сэн бол... 

	— Бас ямар эрх чамд хэрэгтэй юм бэ? Хосгүй их байна шүү дээ.

	Үнэхээр их эрх мэдэлтэй ажээ. Түүнийг Крым, Украины бүх зэвсэгт хүчний командлагч, Бүгд найрамдах улсын цэргийн хувьсгалт зөвлөлийн бүрэн эрхт төлөөлөгчөөр томилж, Украины Коммунист Намын Төв Хорооны гишүүнээр сонгож, ЗСБН Украин улсын Ардын Комиссар нарын Зөвлөлийн бүрэлдэхүүнд оруулж, Ардын комиссар нарын Зөвлөлийн орлогч дарга, бас Украины эдийн засгийн зөвлөгөөний орлогч дарга, Жанжин штабт оржээ. Хамгийн эцсийн энэ тушаал л түүний сэтгэлийг хөдөлгөнө. Жанжин штабт дүрэм ёсоор их төлөв цэргийн дээд боловсролтой, тухайлбал Жанжин штабын Академийг нэгдүгээр зэрэгтэй төгссөн хүн орох ёстой бил ээ. Тийм боловсролгүй хүнд Жанжин штабын бүхий л эрхийг олгож байсан түүх байгаагүй аж. Тэгтэл Фрунзед олгожээ... 

	Михаил Васильевич Зөвлөлүүдийн наймдугаар их хуралд Ворошилов, Буденный, Тимошенко нарын хамт төлөөлөгчөөр оролцоод Москвагаас Харьковт дөнгөж сая эгж иржээ. Сергей Миронович Киров, Валериан Владимирович Куйбышев нартай уулзсандаа баяртай байлаа. Куйбышев Туркменээс шууд ирсэн тул Федор Федорович Новицкий, Якуб Чанышев, Исидор Любимов (Бүгд найрамдах улсын ардын комиссар нарын Зөвлөлийн дарга болсон), Наумов, Юсуф Ибрагамиов, Хамракул Турсункулов зэрэг хуучин дайчин нөхөд нь Михаил Васильевичийн амар мэндийг эржээ.

	Дмитрий Фурманов ч их хурлын төлөөлөгчөөр ирсэн байжээ. Түүний энгэр дээр Епифан Ковтюхын хамт генерал Улагайн ар талд чин зоригтой буусны төлөө хүртсэн Улаан тугийн одон гялалзана. Дмитрий Андреевич Екатеринодарьт улс төрийн хэлтсийн даргаар ажиллаж байжээ. Одоо Тбилист Арван нэгдүгээр армид «Красный воин» (Улаан байлдагч) сонины редактораар ажиллаж байлаа.

	Михаил Васильевичийг хармагц уулзах гэж яарчээ. Тэр хоёр баярлан золгохдоо цэргийн хүний биш байдлаар гар барьжээ.

	Гэвч энэ бол Михаил Васильевичийн мэддэг нөгөөх Митяй биш байв. Хүнийг ямар шинжээр нь эрийн цээнд хүрсэн гэж таахад тодорхойгүй ажгуу. Бага зэрэг ядарсан, урьдын адил гялалзсан биш нүдээр нь үү, омголтсон уруулын нь байдлаар уу, тайван жигд зангаар нь уу. Гэвч Фрунзийн өмнө ухаалаг, бодолтой, хувь зохиолынхоо эзэн болсон, эрийн цээнд хүрсэн чийрэг эр зогсож байлаа.

	— Яагаад бичдэггүй юм бэ? гэж Михаил Васильевич ширүүхэн асуухад Фурманов жуумалзан инээмсэглэж

	— Та ч намайг гэх завгүй байсан шүү дээ. Бид таны алхам бүрийг ажиглаж байсан... гэлээ.

	Фрунзе ер нь Владимир Ильичээс холдоогүй мэт ажээ. Үнэхээр ч холдсонгүй. Учир нь өдөр бүр дэлгэрэнгүй цахилгаан солилцдог байлаа. Умард Таврь болон хүзүүвчинд байлдааны ажиллагаа явуулж байхдаа Лениний ширтэх харцтай тулгарах мэт байнга санагддаг байжээ. Чухамхүү тиймээс л Владимир Ильич огтхон холдоогүй мэтээр ярьдаг бил ээ. Армиа өөрчлөн байгуулж дайчдаа Улаан Армийн жирийн цэргийн анги нэгтгэлд нийлүүлэхээс татгалзсан Махно болон саяхны тулалдааны тухай Владимир Ильич:

	— Хувьсгалын эсрэг жижиг хөрөнгөтний эсэргүүцэл бол Деникин, Юденич, Колчакийг цөмийг хамтад нь авснаас ч илүү аюултай... гэжээ.

	Тэгээд Фрунзийн царай өөд ширтэж:

	— Та сайн амарч, эмчлүүлэх хэрэгтэй. Та бүр өвдчихсөн байна гэж аяархан нэмж хэлэв.

	— Махног л зүйл дуусгаад... гэтэл нь

	— Тийм ээ, тийм Махног зүйл дуусгах хэрэгтэй! Энэ бол маш хэцүү. Ер бишийн дайн болно. Танд амжилт хүсье!.. Харин та амласнаа биелүүлж Врангелийг хугацаанаасаа өмнө бут цохисон шүү гэжээ.

	Владимир Ильич Ленин их хурлын индэр дээрээс Врангелийг бут цохисон байлдааны ажиллагааг өндрөөр үнэлж: «Улаан Армийн түүхэн дэх хамгийн гялалзсан хуудасны нэг» гэж нэрлэжээ.

	Сэтгэл сэргэж зоригжсон Михаил Васильевич Харьковт эргэж ирлээ. Толгой үе үе эргэж, байн байн ханиалгаж эрүүл мэнд үнэхээр олигтой биш байлаа. Гэвч өвдөж байх цаг биш ээ, биш... Фрунзе маш сайн танилцаж амжсан, дотнын туслах бөгөөд орлогч Роберт Эйдеманыг дуудаж: «Врангелийн фронтыг устгахад онцгой хөдөлмөр гаргасны төлөө» гэсэн бичигтэй үнэт бэлэг тамхины алтан хайрцаг гардуулж өглөө. Михаил Васильевич бэлгийг гардуулахдаа штабын бүх ажилчдад сонсогдохоор:

	— Тулалдаанд зүрхэндээ эцсийнхээ гранатыг тэсэлсэн тэр цэргүүд л ялсан юм... гэлээ.

	Санамсаргүй явдалд гайхсан Роберт Петрович тамхиныхаа хайрцгийг золтой л унагаачихсангүй. Тэр Фрунзе руу сүсэглэн айх мэт ширтэж, сахал нь шөрвөлзөн:

	— Хаанаас мэдэв ээ? Би хэнд ч... тэр ч байтугай цаасан дээр ч бичээгүй шүү дээ... гэлээ.

	Сэтгэл ханасан Михаил Васильевич хөхөрснөө, Эйдеманыг газрын зураг дэлгээстэй байсан ширээнээ суулгаад

	— Шагнал нь ч шагнал хүртлээ. Бидний хувьд дайн дуусаагүй л байна. Одоо Махногийн дээрэмчидтэй үзэлцэнэ дээ гэжээ.

	Махно Улаан Армийн командлагч хоёрын хооронд сайн дурын арми Врангелийн эсрэг тэмцэх хэлэлцээртэй нь тодорхой байв. Гэвч Махно энэ зорилгоор хоёр мянган хүнтэй үндсэн хүчнийхээ хамт урьдын адил Гуляй - Полегийн районд байж Улаан Армид туслах тухай бага бодож байлаа. Фрунзетэй холбоо тогтоосноороо цаг хожно гэж найдаж цаг мөчийг алдалгүй нутгийн нударганчуудыг дайчилж армиа сэлбэж байлаа. Богино хугацаанд түүний арми арван таван мянгад хүрч, хоёр зуу гаруй их буу, цагаантны тулалдааны талбар дээр хаясан хүнд их бууг цуглуулан авчээ. Фрунзе аливаа дайснаа устгасны дараа хамар дороо «сайн дурын арми» хэмээх дээрэмчдийг байлгахыг тэвчиж чадахгүй гэдгийг Махно Романовоос доргүй мэдэж байсан учир удахгүй Фрунзетэй тулалдана гэдгийг мэдэж байв.

	Махно эхлээд хэлэлцээр зөрчжээ. Түүний дээрэмчид Улаан Армийн ар талын ангиуд руу дайралт хийж нутгийн идэвхтнүүд болон хүнс тэжээлийн ажилтан, улаан цэргүүдийг алж хувцаслаж зэвсэглэж байжээ. Махногийн дээрэмчдийн хийсэн гэмт хэргийн жагсаалт өдөр ирэх тутам нэмэгдсээр байлаа. Арван нэгдүгээр сарын 12-нд Михайловкад арван хоёр улаан цэргийг алж чармай нүцгэлжээ. Их Токмакийн районд хувцас хунар авч явсан буучийн 9-р дивизийн түгээгчийг, арван нэгдүгээр сарын 7-нд Ивановкад 2-р явган бригадын зургаан улаан цэргийг алжээ. Жеребецийн районд дивизийн ханган нийлүүлэх хэлтсийг тонож, интернационалын морин бригадын тээвэр лүү дайрчээ... 

	Босогчдын армийн бүх ангиудыг Дөрөвдүгээр Улаан армийн бүрэлдэхүүнд нэн даруй орлуул гэсэн тушаалыг Фрунзе Махнод илгээжээ. Махно хариулсангүй.

	Тэгэхээр нь Фрунзе Эйдеман нар, түүний эсрэг цэрэг явуулж, Гуляй - Полегийн районыг аажмаар бүсэлж эхэлжээ. Хорин оны арван хоёрдугаар сарын 16-нд Тачир Улингараас холгүй томоохон мөргөлдөөн болжээ. Махно тулалдахаас зайлсхийхийг оролдсон боловч Фрунзе зальжин, шургуу байсан учир бүслэлтийн цагариг улам улам нарийссаар байлаа. Махногийн үзэл санааг зоригжуулагч анархист Волин - Эйхенбаум бүрэлдэн байгаа байдлаас гарах цорын ганц зам олжээ.

	— Таны алтан амь энэ муу сайн шаарнуудынхаас үнэтэй бил ээ. Бид багахан отрядын хамт Украины Баруун эрэг рүү сэтлэн гарч чадна. Армийг хэзээ ч цуглуулж болно. Та бол бурхнаас заяасан үхэшгүй мөнх учир та л байх юм бол болно гэж Махнод хэлжээ. 

	— Би үзэл санааныхаа өргөлд өөрийнхөө бүх зүйлийг өргөнө. Би цэргээ орхиж чадахгүй гэж Махно хэллээ.

	Гэлээ ч гэсэн хаях хэрэгтэй болжээ. Арван таван мянган хүнтэй арми бут цохигдож сарнин бутарчээ. Махно их буу, бараг бүх пулемётоо орхиж таван зуун сэлэмтэнтэй отрядын хамт Украины Баруун эрэг рүү дутаажээ. Түүнийг Черкесс хүртэл мөшгөв. Гэвч Махно Днеприйн нөгөө тал руу дахин гаталж Полтав мужаар дамжин Курск, Воронежийн нутаг руу нэвтэрчээ.

	— Тэр зугтаасан боловч гол бааз нь энд байгаа болохоор наашаа ирэхгүй байж чадахгүй гэж Фрунзе хэлээд, — Нэр төртэйхөн уулзахаар бэлтгэе. «Дажныг» «дажны» горимоор л явуулах хэрэгтэй гэжээ.

	Басманчуудтай явуулсан тэмцлийн баялаг туршлага нь Фрунзед хэрэг болжээ. Махно санамсаргүй дайрах тактик хэрэглэж, ажиллах районоо тасралтгүй өөрчилж байлаа. Тэгэхээр дээрэмчид ханган нийлүүлж хүч сэлбэж буй эх булгийг нарийн сайн судлах хэрэгтэй ажээ. Фрунзе «шуурхай корпус» хэмээх хэсгийг байгуулж, түүндээ маш их хөдөлгөөнтэй нүүдлийн хэдэн арван жижиг морин отрядыг оруулжээ. Энэ гавшгай бүлгээ Григорий Котовскийгоор толгойлууллаа. Гавшгай бүлгийн хагас нь Махногийнхныг мөрдөн мөшгөж байв.

	Котовский аль эртний Михаил Васильевичийн анхаарлыг татжээ. Тэр хүчирхэг хүн дайтаж байлдах гэж зориуд төрсөн мэт ажээ. Котовский нэг л далайлтаараа цагаантныг тал дундуур нь хяргаж чадна. Ард түмнийхээ хүчийг биедээ шингээсэн хувьсгалын хатуу гар бил ээ. Түүнийг тасалгаанд орж ирэхэд харанхуй оргиж, бүх л зайг ганцаараа эзлэх шиг болдог байлаа. Тэр үлгэр домогт гардаг баатар шиг нүсэр том гартай, өргөн ханхар цээжтэй, гөлчийтөл хуссан том толгойтой бил ээ. Гэвч хөмсөгний нь хоорондох огцом үрчлээ, нимгэн уруулыг нь царай зүсний сайн мэргэжилтэн анх хараад энэ бодь сэтгэлтэй боргилдуу эрд номхоршгүй догшин араншин гүн нуугдаж байгааг хэлж болох сон. Гэвч тэр араншин нь Фрунзийн мэдэж байгаагаар гагцхүү их юман дээр илэрдэг ажээ. Жирийн цагт Григорий Иванович тайвуу, цайлган, тэр ч байтугай хүчтэйдээ ичих мэт номхон харагддаг болой. Түүний өөр нэг онцлог бол командлагч өөрийнхөө юм уу, эсвэл жирийн улаан цэргийн ч бай бусдын дайчин үйлсийг шагширч чаддаг ажээ. Хүн бүрийг наад захын сэтгэл санааны илрэлээр дүгнэж, хүн бүрийг иргэний нь чанараар хэмжинэ. Иргэний чанараараа мохоо хүмүүсийг, тийм хүмүүс байх ёсгүй гэж тэр гайхна. Котовский Фрунзээс дөрөв ах, багагүй зүйл үзсэн ажээ. Хаант засгийн газар хувьсгалт ажил явууллаа гэж цаазаар авхуулах ял заагдаж байлаа. Харин Фрунзед иргэний чанар үзэл санааныхаа дээд илрэлийг олсон байх тул Фрунзийг гүнээ хүндэтгэн ширтэнэ.

	— Таныг дүүжилж алахаар ял заасан уу? гэж нэг удаа Михаил Васильевич асуужээ.

	— Тийм ээ, арван зургаан онд юм сан.

	— Хаана сууж байсан бэ?

	— Николаевын хорих гянданд сууж байсан.

	— «Николаевын булшинд» уу?

	— Яг тийм. 

	— Коробкатой учирч байсан уу?

	— Та тэр тамлагчийг мэдэх юм уу?

	— Би арван гуравдугаар чангаланд сууж байсан юм.

	— Энэ чинь л догь байна. Би бас арван гуравт сууж байсан. Энэ чинь ёстой эвгүй хэрэг байна... 

	«Эрхэс тэнгэрийн хаан энгүй нүгэлт ардаа өршөө... Бурхан тэнгэртээ мөргөм зээ!..» гэж Фрунзе баргил дуугаар хүнгэнүүлэв.

	Котовский инээд алдаж:

	— Энэ чинь Рафаил шүү дээ гэхэд

	— Хоригдлуудын найрал дууг би удирдаж байсан юм.

	— Тэгээд юу дуулдаг байсан бэ?

	— Аливаа бурхны дуу л дуулдаг байсан. Харин та молдав дуу мэдэх үү?

	— Мэднэ. Молдав хүн байж ардынхаа дууг мэдэхгүй байж болох уу даа?

	— Сонсох юм сан. Ер нь тэгээд молдавын тухай сонсмоор байна. Би эцгийн удмаар молдав хүн, молдавт хэзээ ч очиж байгаагүй, дууг нь ч мэдэхгүй, бас молдав хэлээр ярихыг ерөөсөө сонсоогүй гэлээ.

	Роберт Эйдеман командлагчийн өрөөнд илтгэхээр орж ирээд бригадын домогт дарга танил биш хэлээр ямар нэгэн уянгалсан дууг зөөлөн сайхан баргил хоолойгоор хангинуулж байхыг сонсоод босгон дээр яг зогслоо. Фрунзе маш анхааралтай их л дотно чагнаж байв.

	Тэгээд Котовскийг дуулж дуусмагц:

	— Махно Гуляй - Полед иржээ гэж Эйдеман илтгэлээ.

	— Ямар хүчтэй ирээ вэ?

	— Хэлэхэд бэрх байна. Тэр чинь цасан бөмбөрүүл шиг л нударганчуудаар хүчээ сэлбэн байгаа шүү дээ.

	— Энэ удаа ч тэр бидний гараас гарахгүй... 

	Михаил Васильевич Украины засгийн газрын гишүүний хувьд олонтоо туршсан хуучин аргаа хэрэглэж, дээрэмчдийг сайн дураараа орхиж энхийн хөдөлмөрт эргэж ирсэн махночуудын амийг өршөөх хууль их хуралд оруулж болох байлаа. Ийм хууль Украины тосгон Зөвлөлт засгийн ашгийг цэгнэж түүн рүү эргэж байгаа үед бөөнөөрөө дээрэмдэгчдийн эсрэг хамгийн хүчтэй зэвсэг болохыг мэдэж байжээ.

	Фрунзийн бодож байснаар тийм хууль гаргасан нь ёстой үр дүнтэй болж арван мянган дээрэмчин зэвсгээ хураалгалаа. Махнод хоёр мянгаас илүүгүй сэлэмтэн үлджээ. Тэр тусгаарлагдмал байдалд орсон учир аргагүйн эрхэнд Гуляй - Полегоос Полтав муж руу гарах болжээ. Гэвч алж, тонож дээрэмдэж, дайрч давшилсаар байлаа. Түүний цаана анархизмын лүндэн буулгагч хар амтай, бүдүүн гэдэстэй, уйтгартай, үслэг царайтай Волин Эйхенбаум гэгч, хогийн муу юм шүглэсэн амьтан хуучин хэвээр байлаа. Волин Эйхенбаум бусдын үгнээс будаа идэж сургаалын үг хөвүүлэхэд орчны хүмүүс түүний мангуу толгойноос гарч байгаа сургаал гэж ойлгоно.

	— Хөдөлгөөн бол бүх юм, зорилго бол юу ч биш. Замбараагүй явдлаас бүх хэлбэр төрж байдаг учир гоо сайхан юм. Хорвоо ертөнц дээр хэчнээн л үймээн түйвээн, амар жимэр биш байвал төдий чинээн сайн. Ахуй бол ухаалаг холбоогүй зүйл. Эмх замбараагүй явдлын дунд аугаа их хар үйл, аугаа их энэрэнгүй үзэл хоёр ав адилхан байдаг болохоор хэн л ажиллаж байна тэр аугаа их хүн... гэх мэтээр ярина.

	Гэвч Волин Эйхенбаум эдгээр бүрэг бараг сургаалын зэрэгцээ улс төрийн тодорхой хөтөлбөртэй ажээ. Тэр нэгэн зэрэг англи, франц, америк, тэр ч байтугай Петлюрийн тагнуулчидтай холбоотой байжээ. Түүний хөтөлбөр нь бүхий л бололцоогоор Орос орноос Украиныг салгахад дөхөм болох, Зөвлөлт засгийг дотроос нь идэх явдал байжээ.

	Хэрэв Деникин, Колчак, Врангель, Юденич гадаадын хөрөнгөнд үндсэндээ тулгуурлаж байсан бол Волин Эйхебаум улс орны доторх жижиг хөрөнгөтний урсгал, үндэсний үзэл англи, францын их буу, танкаас илүү аюултай гэдгийг аль эртний ойлгожээ.

	Волин Эйхенбаум зүүн гарынхаа дунд хуруунд өөрийгөө залгиж байгаа могойны тэмдэгтэй төмөр бөгж зүүж явдаг ажээ.

	— Бидний цэцэг тэсэхүйеэ бэрх үндсэн дээр дэлгэрч байна. Энэ үндэс нь хүний ертөнц юм. Цэцгийг тастаж нухчиж болно, харин газрын гүнд лав суусан байдаг болохоор хэзээ ч шинээр цэцэглэдэг. Тиймээс бид ялагдашгүй гэж тэр Махнод итгүүлжээ.

	Махно үл итгэсэн байдалтай сонсоно. Түүний армиас сэг тамтаг үлдээд байхад ялалтын тухай ярьж болно гэж үү дээ?

	Михаил Васильевич Украины төлөөлөгчдийг толгойлон намын Аравдугаар их хуралд Москва руу дахин явахад бэлтгэлээ. Эдийн засгийн шинэ бодлогыг явуулах тухай төлөвлөж байгаа тул Их хурлын талаар урьдаас зөндөө яриа болжээ. Гэвч Фрунзе цэргийн асуудлаар үг хэлэхээр зөвлөжээ.

	Цэргийн асуудал... иргэний дайн үндсэндээ дуусаж зэвсэгт хүчнийг эрс хорогдуулахаар төлөвлөж байлаа. Харин үлдэж байгаа зэвсэгт хүчний дайчин чадварыг хадгалах, улам дээшлүүлэх хэрэгтэй ажээ. Өөрөөр хэлбэл Улаан Армийг өөрчлөн зохион байгуулах ёстой бөлгөө.

	Энэ нь иргэний дайны төгсгөлийн дараа Бүгд найрамдах улсын өмнө тулгарч байгаа бүх асуудлын дотроос хамгийн төвөгтэй нь биш ч гэлээ гэсэн маш эгзэгтэй асуудал байлаа.

	Хэдийгээр Фрунзе Жанжин штабт орон тоогоор тооцогдож байгаагийн хувьд цэргийн шинжлэх ухааныг хөгжүүлэх үүрэгтэй байсан боловч Жанжин штабт өөрийгөө хамаатай гэж боддоггүй байжээ. Амьдрал л өөрөө асуудлыг шаардангуй дэвшүүлжээ. Эхлээд Фрунзе их хурал дээр хэлэх үгийнхээ сэдвийг гаргах гэсэн боловч бүр сонирхон оржээ.

	Уул асуудал түүнийг практик талаар төдийгүй бүхэлдээ онолын талаар сэтгэл татжээ.

	Фрунзийн намтарт иймэрхүү юм бас бий. Энэ нь Иваново - Вознесенск мужийн удирдагч болоод түүний хөдөө аж ахуйн талаар бичсэн ажил юм. Түүнийг тухайн эрдэмтэн, шинжээч дахиад л ярилаа. Харин мэдлэгээ зориулж байгаа энэ салбар бол тасралтгүй болж байсан тулалдаан, штаб дээр унтах нойр, идэх хоолоо хасан зовж бүхнийг хар биеэрээ туулсан нарийн ширийн юм нь ойр дотно, танил болсон тийм зүйл байлаа.

	Армийг өөрчлөн зохион байгуулахын хувьд арми нь дээрээсээ дороо хүртэл улс төрийн үзэл санаагаар нэвт гагнагдаад зогсохгүй дайчдын байлдааны бэлтгэлийн аргыг шийдвэрлэхэд дөхөм болсон, бас бүгд найрамдах улсын цэргийн өмнө тулгарч байгаа нэгдмэл зорилт, үзэл санаанд тулгуурлан бүхэл бүтэн эс болгон хувиргах хэрэгтэй нь тодорхой байлаа.

	Гэтэл нэгдмэл үзэлтэй байх нь тун хэцүү ажээ. Өөрсдийгөө цэргийн мэргэжилтэн гэж үзэж буй хүмүүст одоохондоо цэргийн байгуулалтын үндсэн асуудлаар нэгдмэл үзэл байхгүй байгаа нь харамсалтай ажээ. Энэ нь сүйрүүлэхгүй ч гэсэн бүх хэргийг хүчтэйеэ саатуулж мэдэх байв.

	Тухайлбал Троцкийг аваад үзэхэд хуучин улиг болсон «Марксизм сүлжмэл цохиур сүлжиж чадна гэж үү дээ?», «цэргийн үйл хэрэг, түүний асуудлыг нийгэм улс төрийн ай зүйд уусгаж болохгүй», «Марксист сургаалын үндсэн дээр Улаан Армийн цэргийн ертөнцийг үзэх тууштай систем байгуулж болохгүй, байлдааны шинжлэх ухааны онол гэж ямар ч онол байж болохгүй» гэдгээ хашхирч байлаа. Троцкийг хуучин жанжин штабынхны хэсэг дагаж байгаа нь гунигтай бөлгөө.

	Иргэний дайны гурван жилд зарцуулсан хүчнээс илүү их хүч чармайлт гаргаж байж зөөлрүүлэх тийм ширүүн маргаан үүсжээ.

	Фрунзе тасалгаа дотуураа суран бүсэндээ гараа хавчуулаад хөмсөг зангидаж бодлогошрон холхино. Түүний сэтгэлийн бүх хямрал царайд нь илт ажээ. Цоо шинэ дүрэмт хувцастай, энгэр дээр нь гурван улаан хүрэн «тэмдэг» байх ажээ. Гадагшаа гарахдаа шовгор оройтой улаан цэргийн малгай өмсөнө.

	Троцкий болон түүний хань хамсаатнууд техникээр тоноглогдсон сая сая хүнтэй жинхэнэ социалист арми байгуулах бололцоонд яагаад итгэхгүй байгааг тэр бодно. Яагаад нэгдсэн цэргийн номлол байгуулахын чухлыг үгүйсгэж байна вэ? Нийтэд нь авч үзвэл тухайн улсын цэргийн хэрэг утга төгөлдөр хэмжигдэхүүн биш, тэр улсын амьдралын ерөнхий нөхцөлөөр бүхэлдээ тодорхойлогддог гэдэг нь улс төрийн бодлогод бага сага орсон хэн хүнд тодорхой байх ёстой. Үүнийг Клаузевиц ойлгож байсан, үүнийг Меринг ч ойлгож байна.

	Цэргийн номлолыг зориуд бодож гаргадаггүй. Түүний шинж чанар засгийг барьж байгаа нийгмийн тэр ангийн ерөнхий улс төрийн шугамын шинж чанараар бас тодорхойлогдож байдаг. Цэргийн номлол нь амь бөхтэй, зохион байгуулах чадвартай байх ёстой учир зохион бүтээж болохгүй. Түүний гол үндсэн хэсгийг цөмийг тойрон байгаа нөхцөл хангаж өгдөг боловч онолын санааны бүтээл нь тэр хэсгийг эрэн хайж, системд оруулж, тэдгээрийг цэргийн урлагийн шаардлагад, цэргийн шинжлэх ухааны гол үндэслэлтэй зохицуулахад оршино.

	Жанжин штаб нь үнэн хэрэг дээрээ пролетарийн төрийн цэрэг - онолын штаб, армийн тархи нь болох ёстой. Нэгдмэл цэргийн номлол боловсруулах асуудлыг явцуу цөөхөн мэргэжилтэнд итгэж болохгүй нь мэдээж, учир нь энэ үзэл бол зөвхөн армийн ертөнцийг үзэх үзэл биш бүх улсынх байх ёстой. Тэгэхээр цэргийн номлолын мэргэжилтнүүдийн зэрэгцээгээр цэргийн байгуулалтын үйлс, тэмцэлд зохих туршлагатай болсон бүх улс төрийн ажилтан нар оролцох ёстой... 

	Фрунзе цэвэрхэн цагаан цаасан дээр «Улаан Арми ба цэргийн нэгдмэл номлол» гэж эгц татлангуйгаар дуурайлгав. Гэвч өөр зүйл бичиж амжсангүй. Москвад их хуралд явах болжээ.

	Гэлээ ч гэсэн тэнд их хурал дээр цэргийн нэгдмэл номлолын тухай бодсоор байлаа. Энэ бол бүр империалист дайны жилүүдэд толгойд нь бүрэг бараг орж ирсэн санаа байв. Харин одоо үзэгдээгүй бүтээлч хүч гаргаж байгаадаа, уул бүтээлийг эрт хийгээгүйдээ харамсахын зэрэгцээ тэгэхэд ямар ч бололцоогүй, дүгнэж цэгнэн баяжуулахад эрт байсныг ойлгож байлаа.

	Их хурал дээр ленинчүүд голлож байв. Аргагүй, тэд л иргэний дайнд ялж, дөнгөж төрөн гарч байсан социалист төрөө аварсан бил ээ. Ленин цэргийн коммунизмаас эдийн засгийн шинэ бодлогод шилжих зоригтой бодлого төлөвлөжээ.

	Тэгтэл их хурлын ид дунд Кронштадад хувьсгалын эсэргүү үймээн гарлаа гэсэн мэдээ Петроградаас ирж ёслол төгөлдөр тэр байдлыг эвдлээ.

	Их хурлын төлөөлөгчид үймээнийг дарахын тулд Петроград руу явцгаалаа.

	— Махногоос салаад, Милюковтой учирчээ гэж Фрунзе Ворошиловт хэллээ.

	Милюков өөрөө Кронштадад байгаагүй нь мэдээж боловч «Коммунистуудгүй Зөвлөлүүд» гэсэн Милюковын лоозонг үймээн дэгдээгчид ашиглажээ. Махно ч ийм лоозонгоор халхавч хийж байгаа бил ээ.

	— Эд чинь нөгөөх басманчууд гэсэн үг. Энэ удаа Кронштадынх... Тэднийг бут цохиж сураагүй биш дээ.

	Бут цохих төлөвлөгөөг Владимир Ильич, Фрунзе, Ворошилов гурав боловсрууллаа. Кронштад руу их хурлын төлөөлөгчдөөс гадна Улаан Армийн шилдэг ангиудыг явуулахаар шийджээ. Михаил Васильевич нэг цувааг командлав.

	Эхлээд булангийн зайрмаг мөсөн дээгүүр гарч дайралтаар цайзыг авах ёстой байлаа. Гуравдугаар сарын нимгэн сэвсгэр мөс, харз усыг бодоход уул санаа нэлээд олон хүнд биелэгдэшгүй мэт санагджээ. Үймээн дэгдээгчид ч бас үүнд найдаж байсан бололтой, кронштад халдашгүй мэт бодож байжээ. Гэвч Перекоп, Чонгарыг дайран авсны дараа Фрунзед халдашгүй цайз гэж байхгүй болжээ. Командлах бүрэлдэхүүний зөвлөгөөн дээр хэдэн сарын өмнө болсон нэг тохиолдлын талаар Фрунзе ярилаа.

	Врангелийн армийг бут ниргэсний дараа Николай Куйбышевийн 9-р дивизийг нударган дээрэмчдийг устгахаар Кубаньд тавихаар шийджээ. Явах зам маш төвөгтэй урт байлаа. Үүнд Азовын тэнгисийг тойрч, Донбасс, Ростовоор дайрч, явах бөгөөд төмөр зам ч эвдэрчээ. Тэгтэл Николай Куйбышев Керчийн хоолойн сэвсгэр нимгэн мөсөөр гатлах ер бишийн шийдвэр гаргажээ. Штабын ажилтан нарт уул санаа солиотой мэт санагдсан авч Фрунзе бүгдийг цэгнэн тэр санааг сайшааж, Николай Куйбышевт итгэжээ. Улаан цэрэг бүр банз авч явжээ. Тэгээд дивиз Таманы хойгийг гаталжээ.

	Фрунзийн яриа бүгдийн сэтгэлийг сэргээв. Улаан Армийн ангиуд мөсөн дээгүүр гарч Кронштадад очиж, хорин нэгэн оны гурван сарын арван найманд цайзыг дайран эзэлжээ. Үймээнийг устгасан цэргийн төлөөлөгчид Москвад их хуралдаа эргэж ирлээ.

	Цэргийн асуудлын талаарх Фрунзийн сэдвийг их хурлын тогтоол боловсруулахад ашиглаж Михиал Васильевичийг Намын Төв Хорооны гишүүнээр сонгожээ.

	Бас нэг шинэ албан тушаал нэмэгдэж, түүнийг Украины аж үйлдвэрийн давстай районуудаас давс зөөх Батлан хамгаалах ба Хөдөлмөрийн Зөвлөлийн бүрэн эрхт төлөөлөгчөөр томилжээ. Пүү давсаар дөрвөн пүү тариа сольж болох байлаа. Бүгд найрамдах улс давсаар сүүжээ. Фрунзийн мэдэж байгаагаар ганцхан Крымд Сиваш болон Евпаторийн орчим хорин таван сая пүү гаруй давс байгаа бил ээ. Тийм ээ, Владимир Ильич энэ удаа Фрунзетэй давсны тухай ярилцаж:

	— Гол нь давс шүү. Бүх олзворын газар гурав гурван баг харуулын цэрэг тавьж, фунт ч давс гадагш гаргаж, хулгайлуулж болохгүй, цөмийг нь авах хэрэгтэй... Цэргийн дэглэм тогтоо. Ажиллагаа бүрийг хариуцах хариуцлагатай хүмүүсийг томил. Тэднийхээ жагсаалтыг надад өгөөрэй. Та бол давсны ерөнхий жанжин. Тэр бүх зүйлийг та өөрөө хариуцах болно гэхэд 

	— Владимир Ильич, давстай болно гэжээ.

	Хэрэв Владимир Ильич давсны асуудлыг эрхэлж байгаа болохоор энэ жирийн нэг давс биш давсан фронт ажээ.

	Давсны ерөнхий жанжин Украиндаа эргэж ирээд ажлын цэргүүд төмөр замын салаа тавьж, давсаа вагон, ачааны хөлөг онгоц, морин тэргээр ачуулж бүгдийг хөдөлгөжээ.Гэвч тэр ганцхан давсны ерөнхий жанжин биш, бас түлш, хүнс тэжээлийн онцгой Комиссын бүрэлдэхүүнд орж Донбассыг цахилгаанжуулах ба сэргээн босгох ажил эрхэлж байлаа. Түүнийг Украин дахь хүнс тэжээл бэлтгэх ажлыг хариуцагчаар томилжээ. Өлсгөлөн болсон Поволжьед тариатай цувааг өдөр бүр явуулав.

	Бүх ажил яаралтай, яаралгүй ажил гэж ер байхгүй. Ажил бөөн бөөнөөрөө л дарна. Харин Махно талдаа зугаалсаар байлаа.

	Фрунзе засгийн газрын гишүүн, командлагчийн хувьд талх тариа, нүүрс, давс, шинээр буй болж байгаа хамтрал, сангийн аж ахуй, тээвэр, хоршоо, хүнс тэжээлийн татвар, хүүхдийн орд зэрэг ажлыг эрхэлж, хөлөг онгоцоор Хар далайн флот, Азовын усан флотоор явж, Хар тэнгисийн шивээ, эргийн бэхлэлтийн барилга байгуулалтыг Карбышев амжилттай явуулж байгаа эсэхийг шалгадаг байлаа.

	Украинд Туркменээс арай хялбар биш ажээ. Олон дахин төвөгтэй, хүнд байсан ч байж магадгүй. Цагийн байдал нарийсаж, улам боловсорсон мэт санагдана.

	Михаил Васильевич гурван орлогчтой ажээ. Цэргийн ерөнхий асуудлаар Авксентьевский, улс төрийн хэсгийг Гусев, дээрэмчидтэй тэмцэх тэмцлийг Роберт Эйдеман нар хариуцна. Эйдеман чийчаан тэргээр украйн даяар хөндлөн гулд давхиж Махногийн улаан мөрийг олохыг хичээнэ. Тэгээд дээрэмчдийг ирмэгц Эйдеман тэдэн рүү Котовскийн морин бригад юм уу сөнөөгч отрядыг тавина. Ворошилов, Буденный нараасаа саяхан салжээ. Клемент Ефремовичийг Умард Кавказын тойргийн командлагчаар, Буденныйг түүний орлогчоор томилжээ.

	Антоновын дээрэмчид хүчтэй болсонд Котовскийг бригадтай нь Тамбов мужид гэнэт явуулах хэрэгтэй болжээ. Тэгтэл нударганы суманд бригадын дарга Плясунков талийгаач боллоо гэсэн захиаг Михаил Васильевич тэндээс авчээ.

	Фрунзийн царай барайн бодлогоширно. Хувьсгалд маш хэрэгтэй нэгэн амьдрал хорин тавхан насандаа тасарчээ... 

	Фрунзе: Батурин, Крайнюков, Степан Михайлов, Сергей Сокол, Дмитрий Суворов, эцэг хүү хоёр Чеков, нэхмэлчин эмэгтэй Маша Рябинина, Безбородов нарын зэрэг хэдэн зуун эрхэм нэрсийг дурсан саналаа... Тэд хамгийн чин үнэнч, хамгийн сайхан хүмүүс байлаа. Зайлшгүй шаардлагатай болоод тэгсэн бөгөөд тэр шаардлага нь л гарз хохирлоо харамсан гашуудах явдлыг хөнгөвчилжээ. Харин одоо гол үйлс бүтсэний дараа аливаа үхэл нөхөшгүй мэт ажээ.

	Кронштадын хананы дэргэд ч олон хүн ясаа тавьжээ. Антоновтон, Петлюрчүүд, Махновчуудтай хийх тулалдаанд ч олон хүн амиа алдана. Үнэхээр жижиг хөрөнгөтний урсгал Врангелиас аймшигтай бөгөөд хорон санаатай ажээ. Үймээн, нударганы дээрэмчид бол жижиг хөрөнгөтний хувьсгалын эсэргүүчүүд юм. Фрунзе Москва, Ярославль, Туркмен, Кронштадад гарсан үймээнийг дарсан бил ээ. Иргэний дайны аугаа их тулалдаануудыг бодвол эдгээр нь үл ялих зүйл мэт боловч дээрэмчидтэй хийсэн «дажин» нь Улаан Армийн ялалтын түүхэнд яльгүй зүйл мэтээр орно. Харин Чапайн хайртай хүн Иван Михайлович Плясунков амь үрэгдсэн нь гунигтай ажээ... 

	Михаил Васильевич «Улаан Арми ба цэргийн нэгдмэл номлол» гэсэн өгүүллээ бичиж дуусгажээ. Түүнийхээ нэг ангид «дажны» тухай дурджээ. Пролетари нар хөрөнгөтөн ба бусад сөнөж байгаа ангиудтай их дайныг явуулаад зогсоогүй, жижиг хөрөнгөтний хувьсгалын эсэргүүчүүдтэй «дажин» хийх хэрэгтэй болжээ. Энэ талаарх иргэний дайны туршлага, Сибирь дэх партизаны ажиллагаа, хасаг мужуудад явуулсан тэмцэл, Туркмен дэх басманчууд, махночууд, ер нь украйн дахь дээрэмчидтэй явуулсан тэмцэл баяжуулах баялаг материал өгч байна. «Дажныг» их дайны адил судлах нь чухал юм. Жанжин штабын зорилтын нэг нь «дажны» үзэл санаа, техник сайтай дайсны эсрэг хэрхэн хэрэглэх асуудлыг боловсруулах ёстой.

	Фрунзийн анх томьёолсон «Дажны» үзэл санаа нь түүнд зориулан тусгай өгүүлэл бичихэд хүргэжээ. Плясунковын нас барсан явдал нэг ёсны Михаил Васильевичийг түлхэж, «махночуудыг бут цохих хэд хэдэн ажиллагааг өөрөө удирдаж, нэмэлт материал «цуглуулах»-аар шийджээ. Махно түүний эгдүүг хүргэж төрийн чухал ажлаас хөндийрүүлж байжээ. Командлагч, цэрэг хоёрын аль нь ч аугаа их тулалдаанд ч биш бас хамгийн жижиг дажинд, жирийн мөргөлдөөнд амь алдаж болох жирийн байдлыг Фрунзе харгалзсангүй. Үгүй, тэр үхлийн өмнө айн чичирсэнгүй, үхэх тухай хэзээ ч бодсонгүй. Ямар нэгэн тодорхой үйлс бүтээхэд л амьдрал түүнд хэрэгтэй байлаа. «Цөмийг нь эцэст нь хүргэх... юм сан...» гэж тэр үргэлж ярьдаг ажээ.

	Харьковт Иван Кутяков ирлээ. Жанжин штабын цэргийн академийн нэгдүгээр курсийн шүүлгийг өгөөд Михаил Васильевичийн удирдлагад Украиндаа эгж очихыг хүссэн юм санжээ.

	— Миний вагонд байрла. Махнотой байлдахаар явна даа гэж Фрунзе хэлжээ.

	Вагоныг хуягт тэргэнд залгажээ. Фрунзе амьдралынхаа ихэнх хэсгийг өнгөрүүлсэн Крым, Донбасс, хилийн чанад, флот руу явдаг вагон бил ээ. Ширээн дээр Махногийн гэрэл зураг, байлдааны зураг байна. Кутяков гэрэл зургийг анхааралтай ширтэнэ. Эмэгтэй хүнийх шиг зөөлөн царайтай, амтат тарвас шиг толгойтой, дух руугаа самнасан урт үстэй, ханхар цээжтэй эрс энд алхам бүрд тааралдах тул хэн нь Махно болохыг таахад бэрх аж.

	Фрунзе Кутяковийг ажиглав. Тэр залуу ямар нэг талаараа Чапаевыг санагдуулах аж. Тэр хорин дөрөвхөн насандаа хорин удаа шархдахдаа хэд хэд маш хүнд шархаджээ. Хэтэрхий их биш үү?.. Харин эр чадал нь сэргэшгүй арвин ажээ. Чапаев өөр бусад хэний ч уучлахгүй үгнээс зөрсөн зүйлийг Кутяковт уучилдаг байлаа. Кутяковын дайсны ар талаар явах шунал дэндсэн байжээ. Тэгээд тухай бүр Василий Ивановичид бэлэгтэй ирнэ. Жишээ нь тэрэгтэй их буу, цагааны хороог бутаргаж олзлогдогсдыг хөөж ирэх, морин тагнуулчийн бүлэгтэйгээр дайсны ар талд гарах зэргээр явдаг бай-лаа. Ялагчийг шүүдэггүй гэдэг бил ээ. Чапай тэсэхүй, жагсаалын цэрэг болгоно гэж заналхийлнэ. Дараа нь холдож очоод алсын хараатайг нь магтаж хөхөрнө. Иван мөнгөн хөөмөл бариултай, дамаскийн болд савхтай Чапаевын сэлмийг атаархан ширтэнэ. Хэчнээн шалсан ч Василий Иванович толгой сэгсэрч өгдөггүй байжээ. Гэлээ ч гэсэн Иван тэр сэлмийг авчээ. Колчакийн дивизийг бут цохиж, бараг хоёр зуун хүн олзолж, өдий төдий буу зэвсэг, аливаа эд хогшил олзолжээ. Ингэхэд л Чапайн сэтгэл уярч бригадаа жагсаан, хөгжим эгшиглүүлж Кутяковт сэлмээ бэлэглэжээ. Үүнээс өөр эрхэм бэлэг гэж яаж байх вэ!.. Кутяков цочмог ууртай, аагтай хүн бил ээ. Чапаевын дивиз Польшийн фронтод очжээ. Дивизийн дарга Кутяков хаант засгийн үеийн генерал байсан, одоо Арван хоёрдугаар армийн штабын дарга байгаа Седачев руу очиж:

	— Би фронт дээрх байдлыг мэдэх гэсэн юм сан. Миний дивизийн зорилт юу байх бол оо? гэхэд Седачев энгүүхэн инээмсэглэж,

	— Залуу та хэдэн настай вэ? гэжээ.

	— Хорин хоёр настай.

	— Хуучин армид ямар цолтой байсан бэ?

	— Бага дарга.

	— Хонгор минь, чиний энэ цолтой, чам шиг настай хүн дивиз биш, салаа л командлах хэрэгтэй гэхэд нь,

	— Би иргэний дайны эхнээс аваад барагцаалбал таны цолтой, таны насны цагаан хасаг болон колчакуудыг үргэлж цохиж байсныг итгэж болох сон бол уу? гэхэд Седачев ихэд сандарсан юм гэнэлээ гэж цэргийн хувьсгалт зөвлөлийн гишүүн Аралов өгүүлж бил ээ.

	Чапаевын дивиз Буг, Стоходыг авахын төлөө тулалджээ. Одоо түүний штаб Украинд Цагаан Сүм хэмээх хотод байлаа. Кутяков Уборть голын бэхлэлтийн шугамыг хамгаалах байлдаанд хүнд шархдаж цэргийн эмнэлэгт очжээ.

	Ярославскийн тойргийн штабт байхдаа танилцсан Чапаевын дивизийн их бууны дарга Николай Хлебников, Бубенец, Пелевин, Сучков, Ивановын иргэн Алексей Лапин нарын зэрэг хуучин танилуудаа Фрунзе дурсан саналаа. Чапаевын морин бригадын комиссар байсан Ивановын иргэн Алексей Лапин одоо Буденный морин бригадын комиссар болсон байлаа... Бубенец Червонно - казак дивизийн морин бригадыг командалж, нисгэгч болохыг мөрөөдөж байв. Гаспар Вооканов Корпусын дарга болжээ... 

	Командлагчийн хуягт галт тэрэг «Зам саадгүй» ч гэсэн бүтэн сар явлаа. Фрунзе томоохон өртөөн дээрээс хошууны улс төрийн захиргааны дарга, дивизийн дарга нар, Эйдемантай шууд утсаар ярина. Газар бүрээс «дээрэмчдийн тухай мэдээ» ирнэ. Гэвч Махногийн улаан мөрөөр яагаад ч орж чадахгүй байлаа. Түүний ажиллаж байгаа район нь Синельниково, Кременчуг, Конотоп, Полтав гээд маш өргөн дэлгэр ажээ. Фрунзе өөрөө хойноос нь хөөцөлдөж явааг мэдсэн учир атаман нэг нутгаас нөгөө нутаг сэлгэж нэг газраа огтхон ч удахгүй байв.

	Тэгээд галт тэрэг Решетиловка өртөөн дээр ирэхэд: «Махно Ромнын районд бүслэгдлээ» гэсэн мэдээ Эйдеманаас иржээ. Михаил Васильевич шөнөжингөө утаснаас холдсонгүй. Гэвч дахиад ямар ч мэдээ ирсэнгүй. Тэнд юу болж байгаа бол? Махног барьж чадаа бол уу? Эйдеман яагаад чимээгүй болчхов оо?

	— Полтаваас гуравхан алхмын зайтай байна. Би тэнд саатах ёстой юм. Миний хуучин сайн анд зохиолч Владимир Галактионович Короленко тэнд суудаг юм. Аль эртнээс тэднийд очих гээд зав болохгүй байгаа бил ээ. Түүний тавин насны ойг тэмдэглэж байхад би дунд сургууль төгсөж байсан юм. Хэдэн настай байж таарах вэ?.. хэмээн Михаил Васильевич Кутяковт хэлжээ.

	Олон жил өнгөрчээ... Маргааш юм уу, нөгөөдөр би заавал өвгөнийд очно. Миша Фрунзийг санадаг болов уу?.. Михаил Висильевич алдарт зохиолчийн сэтгэл санааны хувьслын тухай гунигтайяа бодлоо. Короленко «Гэвч ямар ч л байсан гал өмнө минь байна!..» гэж нэг үед бичиж байсан шинэ амьдралын «галаа» харжээ. Харин хараад л өнгөрчээ. Тэр түүнийг шатан дүрэлзэж байгаа түймрийн дөл гэж үзжээ. Хувьсгалт үйлсийн хатуу ширүүн хэлбэр энэрэнгүй үзэлт - либерал өвгөнийг айлгажээ. Цагаантнууд түүнийг зугтаа гэсэн боловч татгалзжээ. Цагаантантай зам огт нийлэхгүй ажээ. Короленко Улаан Полтавт үлдээд: «Большевикуудын ширүүн догшин байдал буянтай үйлсээс гарч байгаа боловч амьдралыг хүчирхийлэн эзлэх гэсэн хуурамч төсөөллөөс гарч байна» гэж мэдэгджээ. Хөөрхий өвгөн юу ч ойлгосонгүй, одоо ч гэсэн нөгөөх «дотоод эрх чөлөөгөө» л хаацайлж байгаа нь лав. Короленко хувьсгалт хүчирхийллийн эсрэг бөгөөд Фрунзе тэр хувьсгалт хүчирхийллийн гол төлөөлөгч бил ээ. Владимир Галактионовичийнд өнгөрсөн жил Луначарский очжээ. Харин яаралтай ажилд дарагдсан Фрунзе зохиолчтой уулзах уулзалтаа маргааш маргааш гэж аргагүйн эрхэнд хойшлуулна. Харин одоо Полтав хажууд байгаа болохоор заавал уулзах хэрэгтэй байлаа... Газар дэлхий дээр цагаантны ард түмэнд учруулсан иргэний дайн, хувьсгалгүйгээр, дайсныг дарахгүйгээр, тэмцэлгүйгээр, үнэн шударгын аугаа их хаанчлалыг тогтоох бололцоогүй гэдгийг цэвэр хайрын зөнчид тайлбарлах завшаан олдож ч болох юм... 

	Эйдеман үүрээр уруу царайтай, ядарсан ирлээ.

	— Нөгөөх шаар чинь Сула голыг гаталж газрын ан цавд орсон юм шиг алга болжээ.

	— Тэгээд яах гэж байна.

	— Бүх районыг бүсэллээ. Эндээс хэдхэн бээрийн зайтай байгаа Решетиловка гэдэг газар манай отряд ирэх ёстой. Тийшээ явна гээд Эйдеман яваад өгчээ.

	Михаил Васильевич шөнөжингөө нүд аниагүй боловч сэргэлэн цовоо байлаа. Ямар ч байсан улаан мөрөөр нь ороо шив дээ... Махно сэлж гарахыг л хичээнэ. Сэлээд гарчихвал ч олдоно гэж байхгүй... Хорол руу нисэх отряд явуулсан нь дээр гэж Эйдеманд хэлэхээ мартчихжээ... 

	Фрунзе маузераа шалгаж, морь эмээллэхийг тушаагаад:

	— Газар дээр нь очно гэжээ.

	Их зам дээр гарахад зуны өглөө болж байлаа. Зүүнээс улаан наран туяарч юм бүрийг улаанаар гийгүүлж, цэлмэг тэнгэрийн өндөрт болжмор шулганалдаж, дуу нь болор жүнз харшилдах лугаа адил бөлгөө.

	Фрунзе Кутяков хоёр түрүүлж, араас нь хоёр дагуул дагаж, дуугүй явцгаана. Тэд явсаар толгой дээр гартал намхан цагаан байшингуудтай суурин байлаа. Дархны газраас төмрийн дуу жингэнэж бургасан хашаан дээр эр тахиа хоолой мэдэн хашхирна.

	Гэнэт пулемёт огцом тачигнаж, винтовоор буудсанаа чимээгүй боллоо.

	Фрунзе Кутяков хоёр бие биеэ харав. Тэд дайны уур амьсгалтай хэтэрхий удаан зууралдсан болохоор энэхүү санамсаргүй буудалцааныг үнэлж үзэхээс яах вэ.

	— Хэн буудав аа? гэж дархны газрын дэргэд ирж зогсохдоо Кутяков асуулаа.

	Шөрмөслөг байрын өвгөн гарч ирээд морьтнуудыг өрөөсөн нүдээрээ ширтэж, урт цагаан сахлаа бодлогошронгуй илээд, инээмсэглэхэд хоёрхон ёрдгор шар шүд цухуйв. Өвгөнд айсан шинж огт үгүй ажээ.

	— Хэн буудав гэнэ ээ? Одоо чинь хэн нь хэнийгээ буудаж байгааг мэдэхэд хэцүү болжээ... гэлээ.

	Кутяков тэсэж чадсангүй гараараа зангаж:

	— Явцгаая! гэв.

	Морин хэсүүл харагдахад байдлыг тодруулахаар тэдэн рүү чиглэтэл байшингийн цаагуур далд оржээ.

	Биднийг хараад даргадаа юм уу, Эйдеманд илтгэхээр яарав бололтой гэж Кутяков хэллээ. Үхэл хар жигүүрээ тэдний дээгүүр дэвж байгаад тэр дөрвийн хэн нь ч сэжиглэсэнгүй.

	Тэгтэл булангийн цаанаас улаан тугтай цуваа гарч ирэхэд мориныхоо амыг татаж хүлээлээ. Цуваа хоёр зуугаад морьтон, бас хөнгөн тэргэн дээр суулгасан пулемёттой ажээ.

	Цуваа Фрунзетэй зэрэгцэж ирээд зогслоо. Михаил Васильевич дарга нарыг нь харваас гурвуулаа нөмрөгтэй бөгөөд хоёр нь Кубань малгайтай, гурав дахь нь толгой нүцгэн байлаа. Хорсолтой байрын муригар амтай, бараг мөрөндөө хүрсэн урт хар үстэй, шантгар хамартай маш танил царай ажээ. Фрунзе бас л сэжиглээгүй байлаа... 

	— Ямар анги вэ? гэж тэр асуулаа.

	Сэвсгэр үстэй хүн карабинаа шүүрэн авав. Махно ажээ!..

	— Битгий бууд, энэ чинь цэргийн командлагч Фрунзе! гэж Кутяков айн хашхирлаа. Гэвч Махно чухам хэнтэй хувь тавилангаа холбосноо мэдсэн бололтой. Буун дуу тасхийлээ. Фрунзе ганхсанаа эмээлээсээ зуурч мориныхоо дэлэнд наалдаад:

	— Та тал тийшээ давхицгаа! гэж Фрунзе хашхираад морио давирлаа. Морь нь цоройн ухасхийгээд нэгэн бургасан хашаан дээгүүр харайж суунагласан тоосон дунд далд орлоо.

	Фрунзийн хойноос тавиад морьтон хөөлөө. Фрунзе явдал дундаа үе үе эргэж маузераараа буудна. Морины нь сэрвээнээс цус гарлаа. Шархадсан морь нь цуцаж эхлэхэд морио хэвтүүлж үсрэн буугаад буудаж гарлаа. Морь нь босохоор тэмүүлэхэд Михаил Васильевич жолоогоо барьж арай ядан тогтоож, морь ч сүүлдээ номхров.

	Махногийнхан яагаад ч юм сандран хэвтэцгээжээ. Тэд командлагчийг амьдаар нь барихыг горилхсон байж ч магадгүй. Тийм ээ, морь нь шархдаж, сумаа дуусахаар хаашаа гарах вэ... 

	Фрунзе хэвтэх гэж байгаа дүр үзүүлж байгаад мориндоо ухасхийн мордлоо. Хайртай хөлөг минь авраарай... 

	Өмнөхөн талд нь нарсан ой харлана. Фрунзе эмээлдээ хачиг шиг наалдсан болохоор амь тавьсан ч салахааргүй ажээ. Тэр юу ч харж, сонсохоо байжээ. Бодит ертөнц улаан ногооноор эрээлжлэн бутарч, баруун хажуу тал нь шархиран байлаа.

	Хажуудаа Кутяковын дууг сонсоод л ухаан орлоо.

	— Хоцорчээ... 

	Фрунзийн цувны баруун тал суманд шүүр шиг болжээ. Ташаанаас нь цус алджээ. Михаил Васильевичийн толгой эргэж огих тул гол яаралтай бараадах хэрэгтэй ажээ. Сум уушги, ясыг нь онолгүй нэвт гарчээ. Кутяков цүнхнээсээ америк боодол, шилтэй иод гаргалаа.

	— Морины минь шархыг угаачих, дараа нь намайг гэж Фрунзе хэллээ.

	Эйдемантай Решетиловкад уулзлаа.

	— Та нарыг буудаа юу? гэж Михаил Васильевич асуув.

	— Би буудсан. Жолооч машинаа жолоодож явах хооронд нь би няцаасан юм. Тэд намайг хашаан дотор нөмрөөд авсан юм.

	— Тэгээд яаж гарав аа?

	— Техникийн шид! Шаарнууд чинь тэвшийг минь сэглэчихсэн байна лээ. Одоо ч миний гараас гарахгүй... Түргэн л эдгээрэй! Цөм ёсоороо болно.

	— Владимир Ильич намайг хэтэрхий их урам зоригтой байхаас нэг удаа болгоомжилж байж бил ээ. «Дажин» бараг дуусжээ. Харин дайнд «бараг» гэж байдаггүй. Ер нь тэгээд Махно биднээс дутаах биш, бид түүнээс дутааж байна... Ёстой шившиг! гэлээ.

	
АЮУЛТАЙ ЖУУЛЧЛАЛ

	Хорин нэгэн он үйл явдлаар онцгой байлаа. Тиймээс ч он эцэс төгсгөлгүй мэт байжээ. Врангельтай хийсэн тулалдаан түүхэн тавилангаараа болжээ.

	Михаил Васильевич та хаана цэргийн боловсрол олж авсан юм бэ? гэж нэг удаа Авксентьевский асуухад Фрунзе инээмсэглэж:

	— Би анх удаа гартаа гар буу барьж цагдаагийн бага даргыг буудахдаа цэргийн бага сургууль төгссөн юм. Арван есөн онд Дорнод фронтын байдалд би зөв зүйтэй дүгнэлт хийж Колчак, Өмнөд бүлэглэлийн армиудад анхны шийдвэрлэх цохилт өгөхдөө цэргийн дунд сургууль төгссөн юм. Миний цэргийн дээд сургууль бол та болон бусад дарга нар, олон мэргэжилтэн намайг Врангелийн эсрэг өөр шийдвэр гаргахыг итгүүлж байсан боловч би та нарынхыг зөвшөөрөлгүй өөрийн шийдвэрийг гаргаж зөв болсон явдал мөн гэж хариулжээ.

	Тийм ээ, Врангелийг ялсан ялалтаа Фрунзе цэргийн дээд сургууль гэж үнэлж байсан бөгөөд хэрэв жанжин хүнд өөрийн хамгийн «хайртай» байлдааны ажиллагаа гэж байдаг сан бол энэ нь яах аргагүй тийм байлаа. Түүний шийдвэрийг олон хүн итгэхгүй болгоомжлон хандаж байсныг, магадгүй түүнээс ч болоод Врангель итгэл нь дутаж Крым рүү зайлсан байж болохыг санан дурслаа.

	Михаил Васильевич Умард Таврь, Крымд болсон байлдааны ажиллагаанд зориулан байлдааны стратегийн томоохон найруулал бичихээр бодож байжээ. Гэвч сонинд өгүүлэл бичих төдийхөн болж, эсрэг талын талаар мэдээ дутжээ. Иргэний дайны хамгийн ширүүн тулалдааныг өрөөсгөл талтай тусгах явдалтай задлан судлах оюун ухаан нь эвлэрсэнгүй. Бүхэл бүтэн зураглал гаргахыг хүсжээ. Нөгөөх Меринг болон цэргийн урлагийн бусад томоохон мэргэжилтнүүдийн бүтээлийг уншаад Фрунзе үргэлж сэтгэл ганьхардаг байлаа. Тэдний зохиолд штабын ажлыг бичиж, хамгийн гол хэсэг нь байдаггүй байв. Тухайлбал хүч хөрөнгөө хуваарилах явдлыг зохиогчид нүдний булангаар өнгөрөөдөг байлаа. Түүхчийн хамгийн гялалзсан гарамгай найруулга ч жанжин яаж сэтгэж, түүний штаб хэрхэн ажиллаж, яагаад өөр шийдвэр гаргаа вэ? гэдгийг далдлан өнгөрөөж чадахгүй бил ээ. Тэдний бичиж мэргэжсэн зүйлээс жишээ болговол: «Орос - Пруссийн цэргээс францын цэрэг тооны хувьд маш давуу байсан бөгөөд барагцаалбал 105000-ын эсрэг 140000 цэрэг байлаа. Удирдлагын хувьд бүр ч их зөрөөтэй байв. Цэргийн суут хүн Наполеоны эсрэг оросын ерөнхий командлалд хаан Павелийг алдсандаа төрсөн хүүгээ хохироож аймхай хульчгараа цол хэргэмээрээ итгүүлэх гэсэн ганновер нутагт төрсөн барагтайхан фронтчин генерал Беннигсен байлаа...» Хачин явдал шүү!..

	Врангелийн баруун гар, хувьсгалын эвлэршгүй дайсан, хамгийн шилдэг ангиудаас бүрдсэн Нэгдүгээр корпусын дарга, генерал Слащев чухам яаж сэтгэж байсныг мэдэх юм сан. Умард Тварь, Крымийн байлдаанд генерал Слащев хамгийн заналт дайсан байлаа. Түүний хүйтэн хатуу чанар, байлдааны чанарыг Фрунзе хүндэлж байлаа. Эрхэмсэг дайсан үргэлж хүндэтгэл төрүүлдэг бил ээ.

	Ер нь Слащевгүй байсан бол Врангель ч байхгүй байсан Слащев бол Литовын хойг дээр цэргээ орхиод өөрөө дутаасан Фостиков биш ээ. Слащев эцсээ хүртэл тулалдахдаа Фрунзед шинэ шинэ сонин «бэлэг» барьсаар байжээ. Тун бат хатуу, хүчтэй оюун ухаан ажгуу... 

	— Генерал Слащев хүлээн авахыг хүсэж байна гэж Сиротинскийг илтгэхэд Фрунзе амьдралдаа анх удаа самуурч, учрыг тэр даруй ойлгохгүй байжээ.

	Иргэний дайн дуусаж, Фрунзийн шарх эдгэрч, дөнгөж штабтаа ирээд байсан үед Харьков хот амар жимэр байлаа.

	— Генерал Слащев аа? Нөгөөх үү?..

	— Яг нөгөөх чинь... Врангелийн орлогч, Константинополиос иржээ.

	— Бас генерал Кутепов түүнтэй хамт ирсэн юм биш биз?

	— Кутепов ирээгүй байна.

	— Орог л дээ. Хачин юм даа... 

	Уйтгартай нүдтэй, нүсэр том биетэй, баргар царайтай хүн ихэд бөхийсөөр тасалгаанд орж иржээ. Орж ирэхдээ оръё уу байя уу гэж тээнэгэлзсэн байртай сандарч мэгдэн гуйвсаар орж ирээд хаалгаа сайн хааж эрж хайсан шинжгүй, нэг их гуйсан янзгүй, гэвч яагаад ч юм «цөхрөнгөө барсан» янзтай эхлээд тонгойж дараа нь номхон зогсоод,

	— Илтгэхийг зөвшөөрнө үү?.. гэхдээ царай нь эмзэглэн зовуурилах мэт ярвайж, хацар нь татваганав. 

	— Суу, суу. Цөмийг ярь.

	— Таны цагийг үрэхэд ичгэвтэр байна.

	— Зүгээр, оргочихоо юу?..

	— Оргосон.

	— Яагаад тэр бил ээ?

	— Эх оронгүй байснаас үхсэн нь дээр байна.

	— Би таныг ойлгож байна.

	— Нэгтэй л хийсэн хойно цаазалбал цаазлаг гэж бодлоо. Гэвч би цэрэг хүний хувьд өөрийн үйлсийн төлөө тулалдаж явсан шүү дээ. Тэгээд миний үйлс худал хуурмаг болохтой зэрэг юуны тулд амьдрах бил ээ дээ. Ер нь тэгээд Орос орноо амьдаар танин мэдрэх сэрэл алга байхад юуны тулд ч амьдрах вэ дээ. Чингээд ард түмнийхээ ивээлд бууж өгөхөөр шийдлээ. Тайван л талийгаач болъё доо. Ямар ч атугай туркийн нүхэнд биш эх орондоо л ясаа тавья. Би орос хүн учир эх оронгүй хүн болж, францчуудыг шүтэж бор гэдсээ тэжээх нь миний нэр төрд тохирохгүй. Бид үүрд, бүрмөсөн ялагдсан... Гэхдээ хэт хожигдсон энэхүү оргилсон хөөрхий сэтгэл минь танд лав инээдтэй байгаа байх аа... гээд цээжинд нь нэг юм хэржигнэлээ.

	— Тийм ч инээдтэй биш ээ. Харин бүр эсрэг байна. Хэн таныг над руу явуулав аа?

	— Георгиевскийн морин цэрэг Петр Кирюхин явуулсан юм.

	— Нэг л санахгүй байна.

	— Тийм ч хачин юм биш ээ. Манай штабт алба хаадаг байсан юм. Бас ч ухаалаг эр. Харин зоригтойн хувьд ч бэрх дээ. Бага дарга хүн. Би нэг өдөр Константинополиор тэнэж явлаа. Ганцаардлын туйлд хүрээд байв. Тэнд Гамидын сүм гэж байдаг, түүний цаанах толгой дээр Оддын асар, Ильдиз - Киоск гэгч байдаг юм. Тэр толгой дээр франц английн дарга нар цугларах дуртай. Чухам намайг ямар чөтгөр нь тийшээ аваачсаныг бүү мэд. Толгой дээр өгсөж гартал, Кирюхин ёслолын хувцастайгаа загалмай одонгоо зүүж, саравчтай малгайгаа барьчихсан: «Бурхан минь, Врангелийг оршуулж хайрла» хэмээн гуншгинасан дуугаар уянгалуулж байхыг хараад нүдэндээ итгэсэнгүй. Тэгээд тэвчиж чадсангүй явж очоод: «Муу бэлтрэг чи яаж байгаа чинь энэ вэ, ёслолын хувцсаа шившиглэж байна уу? Хэний өмнө шившиглэж байгаа чинь энэ вэ? Гадаадын энэ муу сайн шаарнуудын өмнө үү? Чи бол Оросын цэрэг шүү дээ...» гэтэл над руу нүднийхээ булангаар харж: «Ингэхэд та чинь хэн гуайтан байна даа, бас тэгээд миний ёслолын хувцас танд ямар хамаатай юм бэ? Врангель та хоёр шившиглэж болж байхад би яагаад болдоггүй бил ээ? Та нар шарз гүзээлж, өндөр үнэтэй тамхи баагиулж байхад би бор хоног өнгөрүүлэх юм олох ёстой шүү дээ. Та нар англи, францчуудаас мөнгө сая саяар нь шалж байдаг. Харин би улаан зоос л гуйж байна. Тэд та нарыг хуурч, та нар биднийг, бүх Орос орныг хуурч байна» гэдэг байна шүү. «Кирюхин, аан гэж бай, бид чиний үйлсийг өөд татна. Би чамд туслах гэсэн юм. Одоогоор энэ мөнгийг авч бай. Үнэндээ цөөхөн л юм. За яах вэ авч бай. Харин малгай барьж битгий зогсоорой» гэж би аль болохоор сэргэлэн хэлэв. Тэгтэл тэр шүднийхээ завсраар ууртайяа нулимаад: «Танд бол таных, над бол минийх ийм л байна. Одоо та бол франц хүн, тийм үү, би орос хэвээрээ байхыг хичээж байна. За тэгээд л орос орноо бараадахын тул замын юм цуглуулж, Рося орж Фрунзийн хөлд сөгдөнө, битгий л цаазлаасай бил ээ. За тэгээд цаазалсан ч нэг их гарзтай юм биш. Петька Кирюхиныг л «Хар Ж»-гийн бүлэгт шилжүүлнэ биз» гэдэг байна. «Хар» «Ж» гэдэг нь хараар будсан «Моран», «Ж» гэдэг нисдэг тэрэгний их бие. Тэр их бие манайд хөдөөлүүлэх тэргийг орлодог байсан юм. «Тэнэг усан толгой минь, чи яаж Орос хүрэх юм бэ?» гэж асуугаад «Би ч бас энэ талаар өдөр шөнөгүй мөрөөдөж байна» гэвэл намайг итгэмжгүй ширтсэнээ бөхийж: «Улаан усан цэргүүд Кемаль руу зэвсэг зөөж байгаа юм байна, хэрэв тэдэн дээр очиж сайн дураараа бууж өгвөл яасан юм бэ... Бас усан цэргүүд дээр шууд очихыг хүсэхгүй байвал хилийн наймаачин ч болж болно. Тэд Батумаас төмөр лаазтай керосин зөөдөг юм. Би нүдээрээ үзсэн. Нэмэн төлж болно. Харин Батумд очоод тодорхой болно... Миний сэтгэл нэг ийм л хийтэй болчхоод байна даа. Тэгэхэд та надад найд, би бүгдийг чинь алхам алхмаар янзалж өгье гэж байх юм. Зардал биднийг саатуулж чадна гэж үү дээ, тэгэхээр төлсний хэрэггүй. Харин би бол үхвэл л баяртай байна, гагцхүү туркийн энэ нүхэнд л үхэхгүй юм сан... гэж ярилаа. Ийнхүү Кирюхинтай учирсан явдал тэмээний нурууг сүрлээр хугална гэгч болсон юм. Ингээд л Орос оронгүйгээр амьдарч чадахгүй гэж шийдлээ. Батумд ирээд засгийн байгууллагад шууд очлоо. Суулгачихна гэж бодсон юм... Тэгтэл намайг тайвшруулж нааш авчирлаа. Хүүхэд шиг л уйллаа. Би үхэхээр завдаж байсан хүн шүү дээ. Одоо ч гэсэн өөрийгөө тамласаар л байна.

	— Зөвлөлт засаг гэмээ хүлээсэн дайсанд өширхдөггүй. Хуучин нөхдийнхөө талаар яриач.

	— Юуг нь ярих вэ? Шившиг, бузар булай юм... Генерал Фостиков Константинопольд янхны газар дуу дуулсан болж амьд таваараар худалдаа хийж байна. Аар саархан дамын наймаа, тамхины худалдаа, биеийн хөдөлмөр гээд л ер нь тэгээд хэнд юу олдсоноор л байх шив дээ. Тухайлбал янхны газрын хажуугаар гарахад задгай хаалгаар нь тэндхийн дуучин дэслэгч генералын: «Хэрэгтнийг авч явна, хэн сэн бил ээ дээ?» гэх танил баргил дуу сонстож байна. Би түүнд ёсоллоо гээд Слащев цамцаа тайлах гэж байгаа мэт мөрөө хавигнуулснаа ханиасан дүр үзүүллээ.

	— Тэр дэслэгч генералын чинь нэрийг хэн гэдэг юм бэ?

	— Би түүнийг маш сайн мэднэ. Манай штабын байранд л үргэлж дэмий сууж байдаг байсан юм. Хуулийн мэргэжилтэй, хэнийг ч ялгалгүй цөмийг нь цаазална. Түүний цаазалсан дарга, цэрэг, түшмэл хэний ч гэсэн хүүр өдөржингөө олны нүдэн дээр дүүжлээтэй байдаг сан. Ёстой зэрлэг араатан!.. Түүний нэрийг Милков гэдэг юм.

	— Ингэхэд хорвоо ч явцуу юм даа. Туркт танай холбоотнууд танд ямар шуу байв даа?

	— Маш их жигшиж байсан. Тэд ер нь биднийг хүн гэж үзээгүй. Бид ч тэднийг үзэн яддаг байсан. Бидэнд нэр төр, эх орон аль нь ч байхгүй болсон шүү дээ. Хэрэв та англи, францчуудыг үзэн яддаггүй хүн олъё гэж байгаа бол энд биш, харин хилийн нөгөө талд хайх хэрэгтэй. Миний дуурайлаар олон хүн орсонд л би баяртай байна. Хэдэн арван дарга, цэрэг Зөвлөлт засагт бууж өгчээ.

	— Хэрвээ та чин сэтгэлээсээ бидэнтэй хамтран ажиллая гэж байгаа бол би ч танд баярлана. Та манай дарга нарт, цэргийн хэрэг, тактикийн хичээл зааж болох юм... 

	— Ийм их аз завшааныг би мөрөөдөж ч зүрхлээгүй бил ээ.

	Генерал Слащев Фрунзийн өрөөнд байгаа энэ бүхэн хачин жигтэй байгаа нь мэдээж бил ээ. Үүнээс ч хачин жигтэй юм болжээ. Юу гэвэл, Слащевтай саяхан тулалдаж явсан улс төрийн ажилтан, дарга нар Врангелийн генералыг буудан алахыг хүссэн өргөдлөө Украины засгийн газар тавихад л бүр хачин юм болжээ. Үүнд Михаил Васильевич саяхан дайсан байсан хүнээ өмгөөлөн хамгаалагч болж ийм цэргийн том мэргэжилтнийг буудан алснаасаа ашиглах нь илүү ухаалаг гэж баталжээ. Слащевын амь нас сарын турш хутганы ирэн дээр байжээ. Тэр тайван хүлээжээ. Фрунзийн санаа бодол, нэр хүнд ялж, Слащев шинэ үүрэгт ажилдаа оржээ.

	«Улаан арми ба цэргийн нэгдмэл номлол» гэсэн Фрунзийн өгүүлэл гарав. Фрунзе «францын армийг өөрчлөн зохион байгуулсан нь» гэсэн өөр өргөн дэлгэр найруулалтай, капиталист ертөнцийн армийг өөрчлөн байгуулах ажиллагаа хэрхэн явагддагийг жишиж, Улаан Армийн байгуулалтын арга замыг бодож гаргажээ. Энэ нь гадаад улсын армийн байдлыг бүхий л талаар гүн гүнзгий шинжилсэн байлаа.

	Шарх нь аажмаар аньжээ. Уг нь ийм шархтай хүн дороо л үхдэг учир эмч нар гайхаж ядна. Цув нь долоон газар цоорсон байжээ. Гэвч хатан зоригт Фрунзе тавь шахам дайсныг няцаах хүчийг гаргаж эмээлээсээ салалгүй өртөө хүртэл яваад, сая ухаан алджээ. Энэ бүгд байж болшгүй мэт боловч яг л тийм болжээ. Фрунзе хэвтэрт байхдаа ч Махногийн дээрэмчдийг бут ниргэх ажлыг удирдсаар байлаа.

	Дээрэмчний тал талаас шахаж, ширүүн тулалдаан болжээ. Махно штабаа, ачаа хөсгөө, пулемётоо, үзэл санааны зоригжуулагч болон туслагчдаа хаяжээ. Туслагчид нь буудалцаанд алагдаж, өөрөө дутаажээ. Гэлээ ч гэсэн улаан цэргийн сум түүнийг оножээ. Махногийн армиас хэдэн арван морьтон л үлджээ. Тэд хүнд шархадсан атаманаа ой шугуйгаар далдлан эхлээд өмнө зүг аваачсанаа Днестр мөрнийг гатлуулан язгууртны Румынд явуулжээ. Тэнд улс төрийн үхэл түүнд заяажээ.

	Гэвч хорин нэгэн он бас л дуусаагүй байлаа.

	Үйл явдал дараа дараагаараа ундарсаар байв. Украинд Петлюрийн туслах, генерал Юрко Тютюник гэгч шинэ атаман бий болжээ.

	Фрунзе Тамбовоос Котовскийг дуудаж морин корпус толгойлуулан Тютюникийн дээрэмчдийг устгахыг тушаалаа.

	Михаил Васильевич өөрөө урт удаан бөгөөд аюултай бололтой жуулчлалд бэлтгэж байв.

	Харьковын «Коммунист» гэдэг сонинд: «Хар тэнгисийн нөгөө талд» гэсэн өгүүлэл гарчээ. Фрунзе бол Бага Ази, Ойрх Дорнодыг гарамгай сайн мэддэгийг гэнэт харцгаалаа. Сүүлийн үед дэлхий дахины анхаарлын төв болж байгаа Турк дэх байдлын тухай тэр өгүүлжээ. Сүмийн сүүдэрт сууж байгаа даяанч лам, Софийн сүмд хурууныхаа хээг үлдээсэн зөнч, инжрийн шүүс зооглож, усан тамхи нэрдэг нутаг, олон эхнэртэй байх явдал одоо хүртэл байдаг, (Константинополийн захирагч дөчин эхнэртэй, Султан хаан гурван зуун эхнэртэй), «Лалын шашны далай лам», «үнэн итгэлтний их эзэн», Султан хаан эзэгнэж байдаг «мянга нэгэн шөнийн» үе шиг нутаг Фосфорын эргийг дагасан хавирган сар шиг, хачин жигтэй орон байдаг мэтээр Туркийг жирийн хүмүүс төсөөлөн боддог байжээ. Зугаа цэнгэл хөөсөн жуулчид Дорнодын ард түмний амьдралыг амьдралын яльгүй зүйл гэж үргэлж үздэг байв.

	Фрунзе төрийн зүтгэлтний нүдээр өөр туркийг үзжээ. Өнгөрсөн жил Севрскийн хэлэлцээрээр Антантыхан фосфор, Алтан Эвэр, Мраморийн тэнгистэй нийлж байгаа Туркийн ихэнх нутгийг нийслэл Константинопольтай нь хамт булаан авчээ. Англи: Месопотам, Палестина, Аравийг, Фрунц: Сири, Ирак, Бага азийн хойгийн ихэнх хэсгийг, Грек: Смирной хоттой Бага Азийн өрнөд хэсэг дэх Туркийн Европийн эзэмшлийн үлдэгдлийг авчээ. Чухамхүү Туркийн үлдсэн хэсэг болох Анатли нөлөөллийн хэсэг болон хуваагджээ.

	Туркийн ихэнх үндэстэн булаан эзлэгчдийн эсрэг илээр тэмцэж байв. Тэр дургүйцэгчдийн толгойд туркийн нэрт генералуудын нэг Мустаф Камель - паша байлаа. Тэр Анкар хотноо үндэсний хурал хуралдуулж, туркийн хувьсгалч шинэ засгийн газрыг байгуулжээ. Зургаадугаар Магометын засгийн газар тусгаарлагдмал байдалд оржээ. Камель - пашагийн засгийн газар богино хугацааны дотор нэлээд нүсэр их зэвсэгт хүчнийг бий болгож улс орноо боолчлогчдын эсрэг идэвхтэй тэмцэл явуулах бололцоог бэлтгэж чаджээ.

	Антант Турк рүү Грекийг турхирахад л тэмцэл эхэлжээ.

	Зөвлөлт төр үндэснийхээ тусгаар тогтнолын төлөө тэмцэж байгаа туркийн ард түмний тэмцлийг ихэд талархан дэмжиж байлаа. Хорин нэгэн оны гуравдугаар сард Москва хотноо ЗСБНХОУ, Туркийн хооронд ахан дүү болон найрамдлын хэлэлцээр байгуулжээ. Дараа нь Турк Кавказын чанадах холбооны улсуудтай мөн тийм хэлэлцээнд гарын үсэг зурлаа.

	Харин Хар тэнгисээр Турктэй ойр хөрш байдаг Зөвлөлт Украин эдүгээ хүртэл дипломат харилцаагүй байлаа. Фрунзе иймэрхүү байдлыг зохисгүй хэрэг гэж үзэж байв.

	Чухамхүү тиймээс Украины засгийн газар тавдугаар сард дипломат харилцаа тогтоох хэлэлцээр эхлэхийг Камельд санал болгожээ. Хэлэлцээ хийх газар нь Украины нийслэл Харьков хот болж болох ажээ.

	Туркийн тал хэлэлцээ хийхийг зөвшөөрсөн боловч Анкартаа хийхийг хүсжээ. Үүнийг татгалзсангүй.

	Тэр онцгой дипломат албан үүргийг Михаил Васильевич өөрөө толгойлно гэж огтхон ч санасангүй. Гэвч их амьдралын түүх цаг үргэлж хачин сонин зүйлээр дүүрэн байдаг болохоор чухамхүү дипломат төлөөлөгчдийн даргаар Фрунзийг томилжээ.

	Ингээд л огт санамсаргүй хувь тавиландаа дассан Фрунзе нягт нямбай бэлтгэж гарлаа. Фрунзийн ажлын ширээн дээр турк орос толь, Туркийн шинэнхэн ба эртний түүхийн номууд, дипломат харилцааны түүхийн ном, угсаатны зүйн түүвэр, статистикийн мэдээ, Туркийн отог хошууны генерал - захирагчдын тодорхой бүртгэл зэрэг зүйлс овоолоотой байдаг болжээ. Ёстой л докторын зэрэг хамгаалах гэж байгаа юм байна гэж бодохоор ажээ.

	Фрунзе хэдхэн сарын дотор Туркийн талаарх хамгийн мэргэжсэн шинжээч болж, эдийн засаг, армийн байдал, улс төрийн хөтөлбөр, олон улсын хэлхээ холбоог нь мэддэг болжээ. Турк хэл Киргиз хэлтэй маш олон талаар ижил болохыг нээсэндээ баярлаж байлаа.

	Фрунзийг бүрэн эрхт элчнээр томилсон явдлыг Зөвлөлт төрийн зүгээс Туркийн залуу бүгд найрамдах улсад үзүүлсэн их хүндэтгэл гэж Туркийнхэн гүн сэтгэл хангалуун хүлээн авчээ. Энэ тухай Мустафа Камель бичихдээ: «Ялгуусан Улаан Армийн баатарлаг удирдагчид, хамгийн алдарт жанжид, улс төрийн гарамгай зүтгэлтнүүдийн нэг Фрунзийг Зөвлөлт бүгд найрамдах Украин улсын засгийн газар найрамдлын хэлэлцээр байгуулахын тулд сонгон авсан явдал манай хоёр ард түмний хоорондын эдийн засаг, улс төрийн харилцаа холбоог улам бэхжүүлэх гэсэн баримт мөн учраас үндэсний хурлын зүгээс онцгой талархлыг хүлээсэн юм» гэжээ. Туркмен, Крым дахь алхам бүрийг нь анхааралтай харж байсан Туркийнхэн Фрунзийг мэддэг байлаа.

	Бүрэн эрхт элчин сайд гэж юу юм бэ? Энэ нь юуны өмнө дипломат ажлын урлагийг төгс эзэмшсэн хүн байх ёстой. «Элчин сайд нь дэлхий дахины хүн байх ёстой тул цэргүүд хэзээ ч сайн дипломат болдоггүй» гэсэн хуучин цагийн дипломатуудын оюун тархинд шингэсэн зүйр үгийг Фрунзе үйл ажиллагаагаараа, өөрийн биеэр няцаах хэрэгтэй байлаа. Гэхдээ энэ тухай бага бодож байжээ. «Кэ-д, Орсэгийн хүмүүс» туркийн шинэ засгийн газартай тоглож байгаа нь түүнд тодорхой байлаа. Францтай шинэ Туркийн харилцаа хэрхэн гүнзгийрснийг тодруулах хэрэгтэй ажээ. Энэ талаар ямар нэгэн хуурмаг юм зохиохын тулд дөнгөж саяхан бий болсон Туркийн бүгд найрамдах улсын мөн чанарыг маш сайн ойлгож байжээ. Засгийн газрын ардын намын улс төрийн мөрийн хөтөлбөр нь бүржийлэг либерал шинж чанартай байлаа. Гэвч Туркчүүд өөрсдийн тусгаар тогтнолын төлөө тэмцэж байгаа болохоор Зөвлөлт төр өрнөж байгаа үндэстний чөлөөлөх хөдөлгөөнийг дэмжих үүрэгтэй бил ээ.

	Дипломат төлөөлөгчид Харьковоос арван нэгдүгээр сарын 4-нд тусгай галт тэргээр гарчээ. Михаил Васильевичийг Бакуд Азербайжаны намын Төв Хорооны нарийн бичгийн дарга Сергей Миронович Киров угтжээ. Энэ нь хуучин дайчин нөхдийн учралт байлаа.

	— Танай энд ямар байна даа? Хэцүү байна уу? гэж Михаил Васильевич асуулаа.

	— Өнгөрсөн жил намайг меньшевик Гүрж дэх Зөвлөлт засгийн бүрэн эрхт төлөөлөгчөөр томилоход хэцүү л байсан. Меньшевикээс зөвлөлт болгох хэрэгтэй байлаа. Харин энд ч... бүхий л хангамжтай ажилчны анхны хотыг би танд үзүүлнэ. Барьж байгуулсан юм. Эсвэл хуарангаар орох уу? Урьд нь байгаагүй юм болгон бий: биеийн тамирын танхим, хорооны клуб, халуун ус, эмнэлгийн хэсэг... 

	— Тэгвэл хөдөлж байгаа юм шив дээ?

	— Хөдлөлгүй яах вэ.

	Бүр мартагдаад байсан ургамалд шунах хүсэл нь Батумд ирээд оргилжээ. Михаил Васильевич Ургамлын цэцэрлэг дэх Ногоон булан руу яарчээ. Дарга нь гэнэт дал мод, арцны төрлийн олон гоо үзэсгэлэнт модыг сонирхох болсонд цаг бачуу байсан учир цэргийн зөвлөх, дипломатууд, бараа бологчид нь тээнэгэлзэж байжээ. Алдарт жанжин ургамлын санашгүй хэлээр: диоскорея, каладиум, питтоспорумы, пуника гранатум... гэх зэргээр эрдэм шинжилгээний ажилтнуудтай ярихад зөвлөгчид бүр ч гайхлаа.

	— Би энэ цэцэрлэгийг аль эртнээс үзэх гэсэн мөрөөдөлтэй байсан юм гэж Михаил Васильевич хэлээд, — Үүнийг чинь Тянь - Шанийн ургамлын аймгийн аугаа их мэргэжилтэн, суут ургамалч Андрей Николаевич Краснов байгуулсан юм шүү дээ! Түүний мяндгийн зэрэг горилсон (хувьсгалын өмнөх оросын эрдэмтний цолыг магистр гэдэг байсан нь мяндагтай тохирох юм) «Дорнод Тянь Шанийн өмнөд хэсгийн ургамлын хөгжлийн түүхэн туршлага» хэмээх ном нь миний ширээний ном болж байсан юм. Хоёрхон жилийн дотор нэвтэршгүй шугуй дотор диваажингийн цэцэрлэг байгуулжээ... гэв.

	Красновыг оршуулсан эргийн булшин дээр Фрунзе очлоо. Тэнгисийн тэртээ Кавказын нуруу гялалзаж, намрын салхинаа ус долгиотон давлагаална.

	Михаил Васильевич яг тэр өдрөө ЗСБНХОУ-ын Ардын комиссарт илтгэх хуудас бичиж ургамлын их цэцэрлэг нэлээд дорой байдалтай тул хөрөнгө гаргаж, ургамлын мэргэжилтэй эрдэмтэн ирүүлж эрдэм шинжилгээний ажилтан нарт яаралтай тусламж үзүүлэхийг хүсжээ.

	Камелын засгийн газарт Зөвлөлт засгийн газраас анхны ээлжид зээлүүлж байгаа оросын сая алтан рублийн цутгамал мөнгийг Фрунзе авч явжээ.

	Тэр мөнгө л маш их түвэг удаж байлаа. Грекийн цэргийн хөлөг онгоц Хар тэнгисээр өөд сөөрөг хөлхөж байсан учир Турк рүү алт тээж яваа зөвлөлтийн хөлөг онгоц руу дайрч болох байлаа. Бас тагнуулчид мөрдөж байгаа нь лавтай ажээ. Дайн үргэлжилж байлаа.

	... Батумын усан зогсоолд италийн «Саннаго» хэмээх худалдаа - зорчигчдын хөлөг онгоц зогсож байв. Энэ галт онгоц Трапезунд орох ёстой ажээ. Итали худалдаа, эдийн засгийн янз бүрийн ашгаа харж Камелын Турктэй найрамдалт харилцаатай байхыг хичээж байлаа. «Саннаго» зөвлөлтийн зорчигчдыг дуртайяа хүлээн авлаа. Фрунзе хуурамч нэртэй явав. Алтаа өөрийнхөө замаар явж байгаа зөвлөлтийн «Георгий» хэмээх хөлөг онгоцонд ачжээ.

	Михаил Васильевич «Саннаго» онгоцны усан цэргийн командын байранд халхавч ханан дээр Лениний хөрөг байхыг харжээ. Гэвч тэнгисээр явах аялал нэг л шөнө үргэлжилжээ. Үнэндээ тэр шөнө маш их шуургатай байсан тул асар том хөлөг онгоц хошуугаараа долгионд умбана. Өглөө болоход Трапезундад очжээ. Далайн шуурга болсон тул туркийн эрэг орчмын бүх тээвэр зогсож дөрвөн өдөр тэнд саатан хүлээх хэрэгтэй болжээ.

	Михаил Васильевич өдрийн тэмдэглэл хөтлөхөөр шийдлээ. Тэр харь нутгийн эрэг дээр, эртний Понтын нутагт байгаа бил ээ. Хот далай руу хошууран байрлажээ. Энд тэнд агаарын хар төгөл харагдана. Гудамжны дагуу аяга барьсан гуйлгачид үг дуугүй сууцгаана. Улаан овоодой, ороолт алчуур, хөрслөг бор царай харагдана. Хөлөг онгоцны зогсоол дээр «Георгийгоо» харагдахад л Фрунзе санаа амарлаа. Төлөөлөгчид зөвлөлтийн хөлөг онгоцон дээрээ шилжиж суулаа. Цаг агаар ч тогтворжиж үүлэн нэвт бөөн гэрэл гийгүүлнэ. «Георгий» онгоц Самсуны чигийг барилаа.

	Шөнө явав. Энд ч, Туркийн нутаг дэвсгэрийн усан дээр ч грекийн усан хөлөгтэй мөргөлдөж болзошгүй бил ээ. Ийм бололцоо бүр ч их өслөө. Галт онгоцон дээр ганцхан их буутай, гучхан сумтай байлаа. Эхний тохиолдолд гурван пулемёт аварч болох ажээ. Энэ мэлтгэр задгай усан дээр ч дайны сэтгэлгээ хөвөлзөж, Михаил Васильевичийг дасаж дадсан дотоод сэтгэлийн хөвчрөл нь амар заяа үзүүлсэнгүй.

	Уулархаг эрэг рүү шахан битүү зэгэл саарал мананг нэвтлэн явав. Хайрцагтай алтны дэргэдэх харуулууд бүхий л хүчээрээ зүүрмэглэхгүйг хичээж, мансууран нойрмоглохыг үл тэвчинэ.

	Тэр нэгэн шөнө нэг л эвгүй байжээ. Төлөөлөгчдөд бараа болж яваа туркийн юзбаши буюу ахмад цолтой Хасан - бей дээд тавцан дээр сэтгэл догдлонгуй холхино.

	Үл таних хөлөг онгоцтой шөнийн дөрвөн цагт тааралджээ. Тас харанхуй дундаас аварга том хөлөг гарч ирээд «Георгийг» тольдуур гэрлээр гэрэлтүүлэв. Тэгээд зогсохыг тушаасан дохионыхоо гэрлийг анивчуулав.

	— Шууд урагшаа! гэж Фрунзе тушаалаа. Харин юзбаши Хасан - бей усан цэргийн хувцас сандран өмсөхөд:

	— Дүрэмт хувцас танд зохиж байна гэж Михаил Васильевич тайван дуугаар хэлээд, — Хэдэн цагт Самсунд хүрэх вэ?.. гэлээ.

	Үл таних онгоц харанхуйд уусжээ.

	Аялал Самсунд дууссангүй, ёстой л тэндээ эхэлжээ. Анкар хүрэхийн тулд эртний ромчүүдийн байгуулсан замаар дөрвөн зуун километр мориор аялах хэрэгтэй байжээ. Дараа нь Яхши - ханаас хөнгөн сүйхээр явах ажээ. Төлөөлөгчдийн гишүүд яйли буюу бүхээгтэй арван таван тэргэнд хуваагдаж суулаа. Фрунзе улаан таван хошуутай баатрын малгайтай кавказ нөмрөг нөмрөн морь унаж явлаа. Фрунзе бүгдийг харахыг хүссэн тул бороо ч саад болсонгүй. Түүнээс гадна шарх нь сайн эдгээгүй учир муу замд сэгсрэгдэж задрахаас айж байлаа.

	Тэрэг даваан дээрх уулын тавцан дээр зугуухан өгсөж гараад хөндий рүү бууж нарийнхан ам руу орлоо. Асган хадны дунд тачир тачир бут ургасан агаад голын хөндийд царс, чидун, бүйлсний төгөл харлана.

	Аянчид туркийн морьт цагдаагийн хамгаалалтад явах авч тэд чухам хэрхэн байлддаг нь тодорхойгүй ажээ.

	Хөдөө тосгонд гагцхүү хүүхэд хөгшид, эмэгтэйчүүд тааралдах агаад бүх залуу эрчүүдийг байлдаанд дайчилжээ. Пьер Лотийн магтан дуулсан турк эмэгтэйчүүд... Энд уулын тосгонд францын романчийн номдоо бичсэнээс огт өөр ажээ. Тэр бичихдээ: ялхгар хөх шалбуур өмдтэй, хуучин бор цамцтай, хөлөө янз бүрийн даавуугаар ороосон эмэгтэйчүүд хүнтэй уулзахдаа нүүрнийхээ доод хэсгийг нуухыг хичээх авч гэхдээ чавганц, залуу бүсгүйчүүд нүүрнийхээ бүтээлгийг хөөргөхийн тулд салхины эсрэг зогсдог гэжээ.

	Тосгод бүрэн шатаж, эвдэрч сүйрснийг харахад өрөвдөлтэй хачин бөлгөө. Харгалзагчид үе үе винтовоо зэхэх нь хад бүрийн цаана отож байж болохыг гэрчилнэ. Даваа болгон дээр туркийн хилийн харуулууд байна. Тэд болгоомжтой байгаарай, үүрээр дээрэмчид довтолж арай ядан няцаасан гэж мэдээлнэ.

	Гацаанд цэрэг, тариачид хуран цугларна. Михаил Васильевич тэдэнд зөвлөлтийн ард түмний нэрийн өмнөөс баяр талархлын үг хэлнэ. Харин бараг тосгон бүрд тариачид улс орны үйл хэргийн талаар нэлээд зөв төсөөлөлтэй. Улаан Оросыг мэдэж, оросууд одоо тэдний анд гэдгийг мэдэж, Улаан Арми туркт туслахаар ирэх үү гэж асууж байгаа нь гайхал төрүүлж байлаа.

	Баруун зүүн талаар цаст оргилууд сүндэрлэж замын эцэс үл харагдана. Яхши - хан хаана байна вэ? Арав хоног мориор явжээ... Төлөөлөгчдийг дэн буудалд бясаа хазна. Түргэн урсгалт горхийг гатлах хэрэгтэй болно. «Зам эгц учраас үргэлж ташиж тахирлан явах бөгөөд үе үе эгц гүн жалга, ганга тааралдаж, ганцхан тэрэг арай ядан явахаар нарийсна. Уул өөд өгсөх тутам салхины хүч ширүүснэ. Замаас л гажвал морьтойгоо газрын мухар луу халин нисэж мэдэхээр аюултай болно. Би нэг хоёр удаа арай гэж тогтож чадав. Биднийг давааны оргилоос холгүй явж байхад тэр бачуухан зам дээр өмнөөс минь маш урт тэмээн жин гарч ирсэн явдал бүр ч аюултай байлаа. Өнгөрч яваа тэмээний тавхайгаар бөөн элс чулуу салхинд хийсэн нүүр, морины минь хамар дээр наалдав. Морь маань бусгаж хязгааргүй гүн ангалын ирмэг дээр очоод цоройлоо. Аймшигтай агшныг мэдэрч бил ээ...» гэж бичжээ.

	Нэгэн том гацааны дэргэдүүр явж байтал тэнд буун дуу гарч дараа нь арван таван морьтон гарч ирлээ. Цагдаа нар агшин зуур буугаа авч дайралтад бэлтгэж:

	— Дээрэмчид! гэв.

	Үе үе буудалцах дуулдана. Цагдаагийн дарга их л айсан байдалтай Михаил Васильевич руу давхиж ирэн хөндий рүү буухыг ятгалаа. Буудалцаан нэг намдаж, нэг ширүүснэ. Тулалдаан болж байгаа мэт сэтгэгдэл төрнө. Тосгоноос туг далбаатай олон хүн гарч ирээд шард хөллөсөн бүхээгтэй хоёр тэргийг бүсэллээ. Хэгжим эгшиглэв. Фрунзед эргэлзэл төрлөө.

	— Хуурамч түгшүүр гэж цэрэг хэлээд, — Дюйюн хурим. Бэр хүргэн хоёрыг хүндэтгэж бууддаг ёстой юм гэлээ.

	Фрунзе залуучуудад мөнгө бэлэглэв. Тэгтэл огт санамсаргүй цуглаан боллоо. Михаил Васильевич турк хэлээр үг хэлсэнд цөм хөөрч хөгжин зэрэг зэрэг буу тавьж, бөмбөр нижигнүүлж, лимбэ үлээж, Украин, Орос орон, Улаан Армийн алдрыг магтлаа.

	Гацаанд саатах хэрэгтэй болжээ.

	Яхши - ханаас таван бээрийн газар төлөөлөгчдийг хүндэт хамгаалагчид угтжээ. Бороо орж байлаа. Өртөөний дэргэд нутгийн дарга нар жагсжээ. Михаил Васильевичийг турк хэлээр мэндчилгээний үг хэлэхэд түшмэдийн хуурай байдал арилж баясгалантай инээмсэглэж, биеэ барьсан дипломат байдлаа алдаж, Улаан Арми хэзээ ирэх вэ? гэж ам өрсөлдөн асууж гарлаа. Улаан Арми англи, францчуудыг бут цохих ёстой, тэднийг цөмөөрөө хүлээж байгаа ажээ.

	Анкар хүртэл ерээд бээр байлаа. Бараг зорилгодоо хүрчээ. Тэнгэр цэлмэж цэнхрээр дуниартана. Гэвч Украинд: хүрээгүй байж битгий хүрлээ гэж хэл хэмээн ярьдаг шүү дээ.

	Зөвлөлт, туркийн тугаар чимсэн галт тэрэг Анкарын зүг хурдаллаа. Галт тэрэг ганга жалга дээгүүр хурдлан өнгөрч далд замд орлоо. Тээр дор ганганы ёроолд гол шоржигнон шуугина. Хэрэв замаас халиваас яах бол оо? гэсэн бодол төлөөлөгчдийг эзэмдэнэ... Донсолмогц чемоданууд тал тал тийшээ бутарч бух тэрэг төмөр замаасаа гарч хязгааргүй гангыг тэгнэлээ.

	— Бурхны ивээлд л явна даа гэж дипломат зөвлөх бувтнаад, — Марко Пологийн үед л ингэж дипломат харилцаа тогтоож байсан юм гэлээ.

	Улаан цэргүүд «Дубинушка» гэдэг дуу дуулсаар бух тэргээ төмөр зам дээр нь тавив.

	Нөгөөх л гүн ганган дээгүүрээ цааш явлаа. Дахиад л сэтгэл түгшин нуруу хүйт оргино. Том хадан хясаа сүндэрлэж гол бургилна.

	Үе улирсан модон гүүрээр гарахад нурсан эсэхийг ч анзаарсангүй.

	Гэнэт Анкар хот нүднээ ярайлаа. Фрунзе цонхноос хараагаа салгалгүй, өдрийнхөө тэмдэглэлд: «Хотын байдал гайхамшигтай ажээ. Хот нь шовгор улаан бэлээр, бидний дагаж явсан нөгөөх голын эрэг рүү эгц налсан зүүн хойд талаас бусад газраар эргэн тойрон байрлажээ. Уулын орой дээр эртний ромын цайзын үлдэгдэл, ёрдгор хана, цамхгууд эдүгээ хүртэл орчны районоо чимэн ихэмсгээр сүндэрлэнэ... Хотгор газар сүүдэр дайрсан нь хотын цагаан байшин, лалын шашны сүмийн цагаан дуган, цайзын ханатай гэрэлд хослон улам ч тод гоё болгоно...» гэж бичжээ.

	Фрунзе гоо сайхныг гүн мэдэрсэн тул цаасан дээр өөрийн эрхгүй яг тодорхой зураг буужээ. Тэр аян замын арван хоёр өдөрт энэ орны сэтгэлийг ойлгож, уудам дэлгэр нутаг хорхойг нь хөдөлгөж өөрийгөө жуулчин байх заяатай төржээ хэмээн боджээ. Ердийн байдлын хажуугаар сэтгэл сэргээсэн зүйл бас байлаа. Юу гэвэл, сүмийн хананд пааландаж хийсэн зөгнөлт зураг, цэнхэр шаазангаар чимсэн шовх оройтой бүнхгэр, эртний ромын цайзын балгас, гүн цэнхэр тэнгэр ихэмсгээр баганадсан далдуу модны титэм, цөлийн амьсгал, тэмээн жингийн уйтгартай цуваа ер нь түүхийн хий үзэгдэл болж тархинд төрсөн бүхэнд хамаг учир нуугдаж байлаа... 

	Аян зам түүнд ядаргаатай биш байжээ. Бага Кирын Артак - серисамтай хийсэн тулалдааны дараа эсэн мэнд үлдсэн грекийн отрядууд тэнгист Трапезунд руу цагаа олж гарсан мэт, энэ замыг ромчууд ромын цэрэг түүгээр алхаж байсан мэт, бас тэр аварга нүсэр балгас Ромын хүчирхгийн ул мөр мэт санагдана... Түүх шинэ, ер бишийн хэлбэрийг олж үргэлжилсээр ажээ. Домогт зүйл бол аж байдлын учир шалтгаанаас ангит зүйл мөн бил ээ.

	... Фрунзе туркийнхний нэрлэдгээр «туркийн эцэг», буюу Мустафа Кемальтай уулзлаа. Шар цагариг хүрээтэй, ухаалаг хар нүдтэй, үсээ хусуулсан, өндөр, туранхай эр түшлэгт сандалнаа сууна. Түүнийг Гази буюу үл ялагдагч гэж нэрлэх агаад Дарданелийн хоолойн даргын хувьд түүнийг антантын флотоос хамгаалж чаджээ. Тэр хоёр францаар орчуулагчгүй хүүрнэлдэнэ.

	Ер бишийн хувь хүн болох нь шууд мэдэгдэх аж. Ямар ч атугай өргөн дэлгэр сэтгэхүйтэй нь ер бишийн ажээ. Томоохон хүн больё гэж хүссэн ч барагтайхан эрийн ажил үргэлж тааруухан байдаг бил ээ. Камелийг хувь хүн гэж дүрслэхийн хэрэггүйгээр тийм хүн ажээ. Фрунзийн өмнө хэмжээгүй их ядарсан, намба төрхгүй, мохошгүй хатуу бат хүслэнгүй мэт харагджээ. Бүхэл бүтэн ард түмний «эцэг» байх тийм ч амаргүй ажээ. Заримдаа ёс суртахууны хүч хүрэхгүй явдал ч гарна.

	Тэр хоёр дипломат ёсорхолд цаг дэмий үрэхийн тулд бие биеэ хэт сайн ойлгож байлаа. Тэд аливаа ёс горимыг хаяж түүх бүтээхийг яарчээ.

	— Улаан Арми Туркт хэзээ ирэхийг танаас газар сайгүй асууж байгаа нь мэдээж байна. Та бид хоёр энэ асуудлыг илэн далангүй ярих хэрэгтэй болоод байна. Гэвч би танд хязгааргүй итгэж байгаагийн хувьд манай туркийн армийн байдалтай танилцуулж, дүгнэлт хийлгэж, бидний цэргийн хүмүүст зөвлөгөө өгөөсэй гэж хүссэн юм сан. Бид өөрийн цэрэгтэй ч гэсэн Оросын тусламж авахдаа талархах байна... гэж Камель чангаар хэллээ.

	Тэд янз бүрийн системийг төлөөлж байлаа. Камель өөрийнхөө л ангийн хүү учраас социалист зорилгын туйлын хүслэн зүрхийг нь хөндөөгүй авч Зөвлөлт төрийн эрчим хүч түүнийг зоригжуулахгүй байж чадахгүй байлаа. Тиймээс ч Фрунзед:

	— Өрнөдийн орнуудтай хэлэлцээ хийх нь Туркийг зайлшгүй боолчлолд учруулна гэсэн хэрэг. Та бид хоёрын уулзалт Зөвлөлт Туркийн хооронд маргаан тарих гэсэн аливаа оролдлогыг эцэс болгоно. Манай хөдөлгөөнийг үндэсний хөдөлгөөн гэж нэрлэж байна. Гэвч Туркийн одоогийн нөхцөлд ямар асуудлыг шийдвэрлэхэд хамгийн хэцүү гэж би үзэж байгааг мэдэж байна уу? Үндэсний асуудал шүү хэмээн баттай хэллээ.

	Фрунзетэй нэг удаа ч гэсэн уулзсан хэн хүнтэй тохиолддог тэр явдал Мустафа Камельд учирчээ. Юу гэвэл Туркийн догшин генерал гадаад жирийн байдлаараа өндөр соёлтойгоо гэрчлэх, хашир суусан бодлогоч төдийгүй, зэвсэг нэгтэй ах дүүгээр ч барахгүй төрөлхийн ижил сэтгэлтэй хүнтэй уулзсандаа, Фрунзетэй илэн далангүй байхыг хүсжээ. Тэд удаан уулзаагүй сургуулийн анд нөхөд уулзсан мэт сэтгэл хөдлөн ярилцана. Камель засгийнхаа газарт алхам бүрд учирч байгаа бэрхшээлийг ярихдаа өөрийн хамтран зүтгэгчид болон эсэргүүцэгч бүрд шууд тодорхойлолт өгнө. Осман - аге гэгчийн тухай маш халуун элэгсэг ярив. Лаз гаралтай Осман - аге Камелын уриалгыг хамгийн түрүүнд угтаж партизаны отряд байгуулаад дээрэмчид болон зохион байгуулагдсан грекийн сайн дурынхантай одоо ширүүн тэмцэл явуулж байгаа ажээ. Осман - агед саяхан хорооны даргын хэргэм өргөмжилжээ. Тэмцэл энд үе үе үндэстний болон шашны чанартай байдаг байлаа. Хүнээс болоод грекийн, туркийн хэрцгий явдлууд гардаг ажгуу. Жишээлбэл грекийн эзэн хаан ХIII Константины арми Смирнен муж, Смирна хотыг эзлэн аваад бараг бүх мусульман хүн амыг хүйс тэмтэрчээ. Турк ч гэсэн зүгээр суугаагүй нь мэдээж бил ээ. Камель Зөвлөлт төрийн улс төрийн тодорхой бодлогод атаархах бөгөөд учир нь гол зүйл ангийн тэмцлээ үндэсний асуудал дагалджээ.

	— Манайд ч гэсэн нарийн төвөгтэй юм зөндөө байсан. Шинэ юм бүхэн бэрхшээлтэй байдаг. Энэ нь түүнийг ганцхан зөв хэлбэрээ олсон цагт л бат бэх болгодог бололтой. Амьдралын диалектик чинь л энэ дээ гэж Фрунзе хэллээ.

	Найрамдал, ахан дүүгийн хэлэлцээрт гарын үсэг зурлаа. Михаил Васильевич гарын үсэг зурсантай холбогдуулан хурлын танхимд үг хэллээ. Камель өрөөндөө Фрунзийн том хөргийг хаджээ. «Фрунзийн хэлсэн үг империалист байгууллын төлөөлөгчдийн хэлдэг зохиомол худал хуурмаг үгтэй огтхон ч төсгүй байна» гэсэн цахилгаан утас Москвад явуулжээ.

	Онцгой төлөөлөгчид үүргээ гялалзсан амжилттай биелүүллээ. Турк түүхийнхээ бүхий л үеийн турш Фрунзе шиг ийм дипломатыг мэдэхгүй бил ээ.

	Михаил Васильевич, Камель нар салахдаа дахиад уулзаж ч магадгүй уулзахгүй байж магад гэдгийг мэдэж байсан болохоор уйтгар гунигтай ажээ. Анд сайн нөхөртэй болоод хагацан салахад үргэлж ингэж байдаг шүү дээ

	Хэн хэн нь л ер бишийн сайхан сэтгэгдэлтэй байлаа.

	Михаил Васильевич энд, Анкарт байхдаа зохиолч Короленкогийн насан хальсныг дуулжээ.

	Нутгийн зүг жолоо залах цаг боллоо. Дахиад л уулын аюулт жим, хавцлаар морин дэл дээгүүр аяллаа... Туркийн агар зандан минь баяртай...

	Хорин нэгэн он дууслаа.

	
ОНОЛЫН ТУЛАЛДААН

	Троцкий цэрэг ба тэнгисийн хэрэг эрхлэх Ардын комиссар, Цэргийн Хувьсгалт Зөвлөлийн дарга хэвээр байлаа. Троцкий Москвад, Фрунзе Украинд байсан боловч Михаил Васильевичийн алхам бүрийг анхааралтай шиншихэд нь саад болсонгүй.

	«Улаан Арми болон цэргийн нэгдмэл номлол» гэсэн өгүүлэл нь сэтгүүлд хэвлэгдсэнээс хойш төдий л удалгүй бүх юм чухамхүү тийм байгаад Фрунзе итгэжээ.

	Фрунзе эрдэмтэн хэвээрээ бил ээ. Тэр үнэн байдлын ямар ч талыг хөндлөө гэсэн уураг тархи нь зүй тогтлыг олж баяжуулж эхэлжээ. Оюуны ажил түүний оршин байх зайлшгүй чухал хэрэгцээт үүрэг байлаа. «Би сэтгэж байгаа болохоор оршин байна» гэсэн Декартын үг түүний хэлдэг дуртай цэцэн үг болж байгаа нь хачирхалтай хэрэг биш ээ. Зохион байгуулалтгүй явдлыг төрөлхийн үзэн яддаг Михаил Васильевич сэтгэхүй шиг тийм маш нарийн зүйл, томоохон үзэгдэл бусдын оюун ухаанаар баяжигдамгүй, танигдашгүй хэвээр үлдэн шаналахыг хэзээ ч тэвчдэггүй байв.

	Тэгтэл Улаан Армийн бүхий л талын ялалт, асар их байлдааны туршлага хуримталсан боловч Жанжин Штабын мэргэжилтний дотор тэр туршлагыг сэтгэж алс хэтдээ хэрэглэх дүгнэлт хийх оролдлого эдүгээ хүртэл байхгүй байлаа. Харин ихэнхдээ тэр туршлагад тоомсоргүй хандах үзэл ноёрхож байжээ. Хуучин жанжин штабынханд цэргийн номлолын тухай ойлголт хамгийн бүрхэг тодорхойгүй ойлголт байлаа. Тэд бэртэгчин үзлийн хөшүүн, мулгуу сэтгэлгээ нэвт шингэсэн хөрөнгөтний ертөнцийг үзэх үзлийн дадал заншил болсон төсөөлөл, явцуу хүрээнийхээ хэмжээнд сэтгэхээс өөрөөр сэтгэж чаддаггүй хохимой толгойныхоо оюун санааны «би»-г өөрөөсөө таягдан хаях чадваргүй ажээ. Чингэхлээр хэвшсэн заншлаа таягдан хаяж, хуучин ертөнцийн эвдэрхийг тойрон болж байгаа бүх нарийн төвөгтэй зүйлийг ойлгож, нийгмийн шинэ ангиудын амьдралын тавцан дээр дэвшигдсэн үзэл санаатай болоход нь туслах хэрэгтэй ажээ, Байлдааны онолын үзэл санааг гүн гүнзгий боловсруулахгүйгээр төрийн цэргийн хүчин чадлыг жинхэнэ ёсоор хөгжүүлэх бололцоогүй гэсэн тэр илэрхий үнэнийг цөмөөрөө тодруулах үүрэгтэй бөлгөө. Бүр одоо ардын эрчим хүчийг үр ашигтай ашиглаж амжилтад хүрэх явдлыг урьдаас хангаж, ирээдүйн мөргөлдөөнийг харгалзан нийт төрийн үйл ажиллагааны тодорхой төлөвлөгөөг тогтоон боловсруулж, цэргийн бодлогын ерөнхий шинж чанарыг тодорхойлох хэрэгтэй ажгуу.

	Цэргийн нэгдмэл номлол гэгч юу юм бэ? Энэ бол улс орны үйлдвэрлэх хүчний хөгжлийн түвшнээр тодорхойлогддог төрийн ангийн мөн чанараас урган гарсан байлдааны зорилтыг төрд зонхилж буй үзэл санааны үндсэн дээр залж түүнийг шийдвэрлэх дайчдын байлдааны бэлтгэлийн арга зам, улс орны зэвсэгт хүчний байгуулалтын шинж чанарыг тогтоосон тухайн улсын армид хэрэглэж байгаа төрийн сургаалаас өөр юу ч биш ээ...

	Фрунзе ийнхүү бодож байлаа. Дайны тухай пролетарийн сургаалын үндсийг тогтоож, пролетари нарын үзэл санааны дор цэргийн шинжлэх ухаан болон урлагийн бүх асуудлыг дахин харах нь чухал гэж үзэж байлаа. Нэгдмэл номлол нь армийг зохион байгуулах үе болох ёстой ажээ. Армийн бүх үндсэн хэсгийг тойрон байгаа нөхцөл буй болгожээ. Тэгэхээр онолын үзэл санааны бүтээл нь цэргийн урлагийн шаардлага, цэргийн шинжлэх ухааны үндсэн журамд тохируулж тэдгээр хэсгийг хайн олж системтэй болгоход оршиж байлаа.

	Үүний зэрэгцээгээр урьдын дайнд байлдааны гол эсийн салангид удирдлагын үе жирийн үзэгдэл болж байсан бол одоо тийм удирдлагын тухай ярихын ч хэрэггүй ажээ. Тэгэхдээ байлдааны үйл ажиллагаа явцуу хязгаарлагдмал зайд биш, харин тэмцлийн техник хэрэгсэл хязгааргүй хөгжиж, шинэ шинэ төрлийн мэргэшил, буу зэвсэг бий болж нарийсаж, хэдэн арав, зуун сая оршин суугчидтай асар их нутаг дэвсгэр бүхий нутгийг хамаарч байгаа учраас нэгдмэл бүхэл бүтэн зөвшилцсөн тийм удирдлага юу юунаас илүү хэрэгтэй ажээ... 

	Фрунзе Туркт яваад буцаж ирэхэд «Нэгдмэл номлолыг» нь нэг ёсны шүүмжилсэн «цэргийн номлол буюу цэргийн хуурамч номчирхол» гэсэн хачин нэртэй Троцкийн товхимол ажлын өрөөний нь ширээн дээр байлаа. Энэ бол эсэргүүцэл биш ч харин Фрунзийг цочоон айлгаж байранд нь тавих гэсэн оролдлого мэт байлаа. «Сэтгэгч ховор юм олжээ, бас». Байлдааны ямар туршлагын тухай яриа болж байна вэ? Ямар ч туршлага байгаагүй бөгөөд байхгүй. Иргэний дайн бол байлдааны бөөн бүтэмжгүй явдал байсан. Троцкий мэргэжсэн заалтаар, түүний хүссэнчлэн байлдаагүй бил ээ. Фрунзийн зарлаад байгаа тэр туршлага хаана байна вэ? Цэргийн хэргийн талаар шийдэмгий юм юу ч байхгүй цөм хоосон байна. Улаан Арми цэргийн урлагийн үүднээс ямар ч амжилт гаргаагүй, бүх байлдааны ажиллагаа нь мөхөс байсан бил ээ. Пролетарийн командлах бүрэлдэхүүн гэдэг чинь юу юм бэ? Тэд бол цэргийн урлагийн талаар хумсын чинээ ч төсөөлөл байхгүй, боловсролгүй сэхээтний бөөгнөрөл юм. Цэргийн шинжлэх ухаан байхгүй бөгөөд байж ч болохгүй, учир нь «дайны онол, өөрөөр хэлбэл практик удирдлагад марксизм ямар ч хамаагүй. Марксизм долоон маахай сүлжихэд сургаж чадахгүй, марксизм «мал эмнэлэг, маахайд холбогдож» болохгүй.

	Энэ нь шүүмж ч биш, харин Улаан Армийг доромжилж, армиа цэцэглүүлэх дайчин улаан дарга нарын итгэлийг эвдэхэд чиглэгдсэн халдалт байлаа. Троцкийн амийг хорлох гэж хэзээ ч буудаж байгаагүй бөгөөд тэр дарийн үнэр үнэрлээгүй, цагаан гвардичуудтай нүүр учран тулалдахыг мэдэхгүй байжээ. Гэлээ ч гэсэн Троцкий ичгүүр сонжуургүй явдлын эсрэг ямар ч зүй тогтол, саруул ухааны нотолгоо хүчгүй хэмээн мэдэж номчирхогч болж чаджээ. Түүний хувьд хамгийн гол нь улс төрийн талаар боловсроогүй хүмүүсийн гарт цэргийн мэдлэгийг өгөн оны эрхэндээ авч хуучин мэргэжилтнийг, улаан дарга нарын эсрэг тавьж, тэдний хооронд дайсагналцуулж өөртөө хэсэг тодорхой хүмүүсийг татах явдал байлаа. Троцкий дайралтад шуурхай орж, ардчилал ёсоор хүн бүхэн өөрийн үзэл бодлыг хэлэх эрхтэй гэдэг далбаан дор албан тушаалынхаа нэр хүндийг ашиглаж редакторуудад даралт үзүүлж, цэргийн сэтгүүлийн хуудсыг боловсрол нимгэн хүмүүс чөлөөтэй дэлгэн өгүүлж байлаа. Үнэндээ залуу улаан дарга, улс төрийн ажилчдын бичсэн өгүүлэл «уул зүйл заавал шаардлагатай биш, үзэл санаа нь дутуу дулимаг» учраас сэтгүүлийн газрууд зайлсхийдэг байлаа.

	Сэтгүүлүүд марксизмын эсрэг үзэл санаа сурталчилж байгаа явдалд Фрунзе зэвүүцэн дургүйцдэг байв. Зөвлөлт засагт дайсагналаа гэж хардан сэжиглэхэд бэрх тийм мэргэжилтнүүд уул үзэл санааг шургалуулж байгаа нь аймшигтай ажээ. Марксизмын эсрэг үзэл санаа нь тийм мэргэжилтнүүдийн өөр зүс царайг харуулах бөлгөө. Тэд армийг зохион байгуулах зарчмын асуудлаар идеалист хоосон үгээр сайрхаж байв.

	Тэд олон түмний сэтгэл зүйн хуулиуд мөнх, нийгмийн байгууллын бүхий л үед адилхан үйлчилдэг, дайны бүх арга зам анги, цаг үеэс гадна ер нь хүний төрөлх чанараас гардаг учраас дайн мөнх бөгөөд байсаар ч байх болно гэж чармайн нотолцгоож байлаа.

	— Хараач, эдгээр сэтгүүлийг уншаад учраа олохоо байлаа. Марксизмын эсрэг явцад л гарч ирсэн идеализм, метафизик, хоосон онолыг баримтлагчид, хоосон цэцэрхэгчид, хуурмаг баримт ишлэгчдийн хэдэн үед хуримтлуулсан бүх новшийг цуглуулжээ. Гэтэл Троцкий бүх зүйл ёсоороо байгаа мэт дүр үзүүлж байна. Энд чинь үзэл суртлын хорлон сүйтгэл шууд ханхалж байна гэж Гусев Михаил Васильевичид хэллээ.

	— Би үүнийг аль эрт анзаарсан юм. Петроградын «Военное обозрение» сонины бичиж байгааг унш даа: «Бид хувьсгалт марксизмын онолын үндсэн дээр ангийн тэмцлийн нөхцөлд байлдааны урлагийн онцлогийг хүчээр системчлэхийг эрмэлзэх ёсгүй... Байлдааны урлаг нэгдмэл бөгөөд интернационалч юм» гэсэн байна. Троцкий хуурмаг яриаг шууд мэдэж байна. Өөрийнхөө жижиг хөрөнгөтний мөн чанарыг халхавчлахын тулд интернационализм гэж хашхирч байгааг нь хараач. Би түүний «интернационализмын» мөн чанарыг сайн мэдэж байна. Энэ бол орон бүхний хөдөлмөрчдийг нэгтгэж байгаа тэр интернационализм биш харин гадаад, дотоодын жижиг хөрөнгөтний урсгалыг нэгтгэсэн интернационализм юм. Түүний интернационализм гуравдугаараас нь гарч байна. Марксизмын эсрэг бүх онолчдын тархин дундуур нь татах цаг болжээ.

	— Таны зөв өө. Хуучин мэргэжилтэн, улаан дарга нарын хоорондох марксизмын талаарх тэмцлийн цаана тодорхой улс төрийн, өөрөөр хэлбэл ангийн хандлага нуугдаж байгаад би бат итгэж байна. Марксч - ленинч хүн үүнд нэг ч минут эргэлзэж болохгүй. Хождоогүй байгаа дээрээ Троцкийг армиас авах хэрэгтэй! Ямар ч байсан би үүнд бүх хүчээ тавина... 

	— Заримдаа би түүний шаламгайд гайхах юм гэж Фрунзе бодлогошронгуй хэлээд, — Тэр, газар сайгүй муухай юм ярьж амжиж байна. Ийм хүнтэй нэг байгууллагад суухгүй л юм сан... гэв.

	Фрунзе өнгөрсөн жил Лениний тасалгаанд болсон нэг явдлыг дурсан саналаа. Троцкий болон түүний талынхан үйлдвэрчний эвлэлийн талаар намд өргөн шүүмжлэл үүсгээд байсан цаг юм санжээ. Тэд үйлдвэрчний эвлэлийг улсын болгож цэргийн арга нэвтрүүлэхийг шаардаж байв

	Тэгж тэд нам ажилчин анги хоёрыг муудалцуулах гэж байлаа. Нийгмийн дэвшлийн үндсэн хүний залхуурал, бүтээлч хөдөлмөрт чадваргүй байдал оршдог гэсэн өвөрмөц номлолыг Троцкий дэвшүүлжээ. Тэгээд: «Хүн ерөнхий горимынхоо дагуу хөдөлмөрөөс зайлсхийхийг эрмэлздэг. Хүнийг хамгийн залхуу амьтан гэж хэлж болох бөгөөд энэ чанар дээр хүн төрөлхтний дэвшил мөн чанартаа үндэслэгдсэн байдаг. Нийгмийн байгуулалтын зорилт нь тодорхой хүрээнд байгаа залхуурлыг сахилгажуулж шавхуурдахад оршино. «Хэрэв ташуураа авбал залхуу хүн төрөлхтөн өлсгөлөнгөөр сүйрнэ» гэж мэдэгдэхээсээ ч ичсэнгүй. Тэгэхээр «аж ахуйн зорилтыг шийдвэрлэхэд хамгийн шилдэг арга бол пулемётын арга мөн». Гэвч албадлагын хөдөлмөр бүтээмжгүй байдаг учраас «социализм дээр чагт тавих хэрэгтэй». Үйлдвэрчний байгууллага «хувьсгалт залхаалтыг дамжуулагч» ташуур болох ёстой гэдэг байлаа.

	Нөгөөх хорин нэгэн оны хамгийн хүнд саруудад Михаил Васильевич Украины үйлдвэрийн газруудаар явж «хувьсгалт үзлээс бэртэгчин үзлийг» илрүүлэх хэрэгтэй болжээ. Украины ажилчин анги троцкистуудыг дэмжсэнгүй.

	Уурлаж, царай нь барайсан Ильич өрөөн дотуураа холхиж яваа Троцкийг зүхэж, бас л тасалгаа дотроо алхана. Троцкий булан руу орон ортлоо шахагдсаар байжээ.

	Тэгэхэд Ильич юу гэж байлаа? Олон түмнийг удирдах тухай ярьж байж бил ээ. Олон түмнийг амжилттай удирдахын тулд удирдлагын хэсэг субьектив хүчин зүйлд хамаардаг учраас субьектив объектив хоёр хүчин зүйлийн хоорондын харьцааг зөв ойлгох нь онцгой чухал юм. Олон түмний үйл ажиллагааг удирдах нь нийгмийн хөгжлийн хандлага, бодит нөхцөлийн бүхий л талын тооцоог гүн гүнзгий мэдэхийг шаарддаг. Субьектив хүчин зүйлийг субьективизм гэж үзэж болохгүй.

	— Марксизм бусад бүх социалист онолоос юмсын бодит байдлыг бүрэн шинжлэх ухааны үндэстэй эрүүл саруулаар шинжлэн, олон түмний хувьсгалч санаачилга, хувьсгалч уран бүтээл, хувьсгалч эрчим хүчний ач холбогдлыг бодит явцын хувьсгалтайгаар хамгийн шийдвэртэйгээр хүлээн зөвшөөрч, түүнчлэн ганц нэг хувь хүн, бүлэг хүмүүс, энэ тэр ангийн холбоог биелүүлж, байгууллага, намыг суутаар холбодгоороо ялгаатай юм гэж Ильич хэлжээ.

	Тэгээд Троцкийг булан руу улам шахаж:

	Троцкистууд, плехановчууд, «впередчууд» элдвийн сэхээтний бүлэглэл болон устгагчид, народникуудын ажилчин ангийн эсрэг хийсэн хамгийн гол биш ч гэсэн гол дутагдлын нэг нь тэдний субьективизм юм... Социалист эдийн засгийг бий болгох ажил хэнд «уйтгартай», «сонирхолгүй», «ойлгомжгүй» байна, хэн тэмцлийн тухайн шатны өвөрмөц байдлыг хүсэхгүй, бодож чадахгүй байна түүнд хохирол учруулахгүйн тулд «ажлаас нь чөлөөлсөн нь» дээр... гэж үргэлжлүүлэн ярилаа.

	«Ажлаас чөлөөлөх». Энэ бол армийн хувьд л хамгийн тохиромжтой зүйл бололтой. Гэвч Троцкий тогтсоор, бүгдийн нүдэн дээр булайгаа тарьсаар бөлгөө. Түүнийг үзэл санааны хувьд бут цохиж, түүний цэргийн асуудлын талаарх байр суурь хортой бөгөөд хэврэгийг харуулах хэрэгтэй ажээ.

	Фрунзе энэ дүрэмдэгчтэй мөр зэрэгцэн ажиллахыг хүсээгүй нь үнэн... Хүсэх ч үгүй байлаа. Хувийн гомдол үүнд хамаарахгүй нь мэдээж бил ээ. Харин тэд байдгаараа л байна. Одоо Михаил Васильевич маш олон зүйл мэдэж байв. Үүнд түүнийг Дөрөвдүгээр армийн командлагчаар томилоход Троцкий хэрхэн эсэргүүцэж, Ильич өөрийнхөөрөө болгох гэж хэчнээн хүч гаргаж байсан, Фрунзе цэргийн талаар юу ч мэдэхгүй, зальхай эггээд гэж шалтгаацан Бухарыг авах байлдааны ажиллагааг Троцкий хэрхэн хориглож байсныг мэднэ. Бухараас дээрэмдэж авсан алт багаас олохын тулд Фрунзийн галт тэргийг нэгжихийг Троцкий хэрхэн шаардаж байсныг Бүх Оросын Онцгой Комиссын даргын орлогч Яков Петерс Михаил Васильевичид ярьсан бил ээ. Гэвч Троцкийн баллаж болох армийг өөрчлөх асар их том хэрэгтэй түүнийг зэрэгцүүлэхэд хувийн гомдол юу байх бил ээ дээ?

	Михаил Васильевич Украин, Крымийн цэргийн командлалын бүрэлдэхүүний зөвлөгөөн хийлгэлээ. Тэр онол практикийн аливаа асуудлаар цаг ямагт олон түмэнд тулгуурладаг учир одоо ч намын XI их хурлын өмнө армийн олон түмний үзэл санааг сонсож, түүн дээр тулгуурлах нь чухал байлаа. Фрунзе, Ворошилов, Гусев нар Троцкийтой гол тулалдааныг намын их хурал дээр хийхээр шийджээ.

	Тэд бол харц ядуусаас хувьсгалт тулалдааны үед дэвшигдсэн, цэргийн ажилтны дөнгөж жигүүрээ дэлгэж байгаа залуу үе юм аа. Энэ залуу үе нь тэдгээр дорд олон түмэнтэйгээ бүх тулалдааныг өнгөрүүлж, дайчин үйл ажиллагааны шинэ арга хэлбэрийг бүтээгчид байлаа. Тэд дээрээс заавар хүлээлгүйгээр бие биеэсээ байлдахыг суралцаж байлаа. Умарт Таврь, Крымийг авах байлдааны ажиллагаа нь цэргийн мэргэжилтнүүд стратеги, байлдааны санааны хамгийн хурц жишээ гэж эш татах дуртай бага Мольткагийн тулалдааны ажиллагаанаас илүү ажээ. Пролетарийн стратеги «өчүүхэн бодолгүй амьтдын стратегиас хавьгүй» дээр бөлгөө. Энэ баримтыг хэн ч мэлзэж чадахгүй... 

	Михаил Васильевичийн бодож байсанчлан улаан дарга нар Улаан Армийн цэрэг улс төрийн хүмүүжлийн тухай, цэргийн нэгдмэл номлолын тухай, орчин үеийн байлдааны үйл ажиллагааны талбарт морин цэргийн ролийн тухай үзэл санааг дэмжлээ. Улаан дарга нарын дотор Котовский, Примаков, Юшков нарын алдарт фронтчид байсан бил ээ.

	Харьковт болсон ер бишийн зөвлөгөөний талаар түдэлгүй цөм мэджээ. Тэнд яригдсан зүйлийг цөмөөрөө хужрыг нь тунгааж байв. Коммунист намын мөрийн хөтөлбөрт шингэсэн ажилчин ангийн үзэл санаа цэргийн шинжлэх ухааны үндэс болж байгаа учир Фрунзийн санаа маш тодорхой ажгуу.

	Цэргийн академийн коммунист үүрүүд бий болж, Төв Хороонд захидал илгээж: «мэргэжилтний явцуу хүрээний хүчин чадал», «мэргэжилтний үзэл суртлын хүрээ хүчтэй болж байгаа», «хуурамч болон хуурамч биш мэргэжилтэн олширч буй», «цэргийн мэдлэгийн онц эрхийг мэргэжилтнүүд гартаа бүрэн авч байгаа» тухай мэдээлжээ.

	Фрунзийн нээсэн «цэргийн нэгдмэл номлолын» талаарх өргөн маргаан шинэ үед боллоо. Одоо тэр нь өргөн шүүмжлэл, ширүүн тулалдаанд оров.

	Михаил Васильевич Москвад их хуралд бүрэн зэвсэглэн ирлээ. Онолын тулалдаан тэргүүн шугам дээр байдаг тулалдаанаас багагүй ёс суртахууны хүч шаардах ажээ.

	Троцкий хурлын тэргүүлэгчдийн байранд Фрунзетэй зэрэгцэн суув. Троцкийн сэтгэл ихэд хөөрч сандал дээрээ хайвганан, Михаил Васильевичид тасралтгүй зурвас шидэж байлаа. Цэргийн төлөөлөгчдийн зөвлөгөөн эхлэхээс өмнө Фрунзийг тав алдуулж самгардуулахыг хичээжээ. Фрунзе чухам ямар эсрэг этгээд, тэд өнгөн дээрээ цэргийн хэрэгт маш их туршлагатай хүмүүстэй тулалдах гэж байгааг Троцкий сайн мэдэх бөлгөө. Троцкий Лениний үгийг сонсоход нь саад болж байлаа. Михаил Васильевичийн чих рүү ширвэгэр сахлаараа хатгаж: «Владимир Ильичийн бүх үг таныг л цохиж байна» хэмээн чанга шивнэхэд, «минийхээр бол таныг л цохиж байна даа» гэж Фрунзе шивнэв. Фрунзе тэсвэрлэж байлаа. Троцкий ямаан харцаараа түүнийг ховслох ажээ. Украины командлах бүрэлдэхүүний гаргасан алдаатай байр суурийн талаар дахиад л шивнэлээ.

	Троцкий бүр эхнээсээ (далан хоёр төлөөлөгч бүхий) цэргийн төлөөлөгчдийн их хурлыг хуралдуулахын эсрэг бослоо. Ер нь ярих юм байхгүй гэж Төв хорооны гишүүдэд батлахыг оролдлоо. Цэргийн нэгдмэл номлол уу? Фрунзийн санаанаасаа зохиосон үг. Цэргийн шинжлэх ухаан уу? Шал дэмий юм. Улаан Армийг бэхжүүлэх талаар яаж ярьж болох юм бэ? Арми бат бэх биш байна гэж үү? Ямар нэгэн цэргийн номлолоор өргөн маргаан хийж байх тийм цаг бидэнд алга. Энэ бүхэн бол муу заль гэжээ.

	Гэвч Фрунзе, Гусев, Ворошилов, Бубнов, Тухачевский болон бусад хүмүүс өргөн маргаан зайлшгүй хэрэгтэй гэж шургуу тэмцэж байлаа. Тэгээд тусгай бүгд хурал хуралдаж Троцкийн эсрэг цэргийн төлөөлөгчдийн зөвлөгөөн хийхээр тогтжээ. Троцкий дэмий л мөрөө хавчгануулж олонхын дур зоригт захирагдах болжээ. Тэнэг ээ... 

	Цэргийн төлөөлөгчид тусгай танхимд цугларчээ. Орчин байдал болгоомжилсон дүртэй ажээ. Тэд цөм Ардын комиссар, Украин Крымийн зэвсэгт хүчний командлагч хоёрын хооронд болох ном хаялцалтыг мэдэж байлаа. Гэвч энд ленинчүүд цугларсан намын их хурал дээр Троцкий өөрийгөө таатай биш байгааг мэдрэх ажээ. Ийм хүмүүсийг өөрийгөө дагуулахад бэрх ажээ. Фрунзетэй хамт Ворошилов, Гусев нар... байлаа.

	Эхлээд Троцкий илтгэж, Фрунзе хавсралт илтгэл хийх тул түүний дараа үг хэлэх ажгуу

	Хурал, их хурал, хуралдаан, зөвлөгөөн чухам юунд зориулсан нь үргэлж ойлгомжтой биш байлаа. Гэвч чухамхүү хурал дээр л оюун ухаан илэрч, шунал оргилж, чухамхүү тэнд л эрүүл мэндээ гарздаж, сэтгэл санаа, мэдрэлийнхээ хүчийг хяналтгүй үрдэг бил ээ. Валериан Куйбышев, Михаил Васильевичид: «Эхлээд хурал болдог. Харин хурал дээр л хорвоо ертөнцийг бүтээхээр тогтоодог» гэж ярих дуртай сан. Далимд нь их хурал дээр Валериан Владимировичтэй учирлаа. Тэр эдийн засагт умбаж, Бүх Холбоотын Ардын Аж Ахуйн тэргүүлэгчдийн хувьд «Кузбассыг аж үйлдвэржүүлэх автономит цуваа», цахилгаанжилт зэрэг улс ардын аж ахуйн бусад хэргийг эрхэлж байлаа. Их хурал түүнийг Төв Хорооны гишүүнээр сонгожээ.

	Фрунзе Троцкийн байдлыг маш сайн ойлгож байлаа. Одоо Троцкий тийм хүмүүсийн өмнө өөрийгөө Улаан Армийг өөрчлөхийн төлөө тэмцэгч мэтээр дүрсэлж шууд хариунаас зайлсхийж, цөмийг үгүйсгэн, гол сэдвийг хэлэлцэхээс хазайж, үндсэн зүйлээс зайлсхийхийг хичээнэ. Маргаан бол маргаан боловч хувийн чанартай байлаа. Ардын Комиссар ч ямар нэг эндэгдэл гаргаж болох бил ээ. Гэвч Фрунзе болон түүний нэг санаатан чухамхүү одоо л их хурал дээр Троцкийг илчилж, түүний байр суурийн хортой болохыг зааж, цэргийн асуудлаар ажил хэрэгч өргөн маргаан нээж Троцкийг ёстой л шалдан үлдээх хэрэгтэй байлаа.

	Троцкий түргэн ууртай, биеэ тоосон гэдгийг Фрунзе бас сайн мэдэх бөлгөө. Михаил Васильевич сүүлийн жилүүдэд гарамгай сайн дипломат сургууль хийсэн бил ээ. «Сайн дипломат хүн ярилцагч этгээдийнхээ царайны өчүүхэн хөдөлгөөнөөр л сэтгэл, санааг нь таан мэддэг тийм гярхай байх ёстой» гэж дипломат албаны хуучин горимд байдаг ажээ. Тэгвэл Троцкийн хөдөлгөөн айн хулчийж, хэлбэлзэж байгааг гэрчлэх бөлгөө. Тиймээс ч Михаил Васильевич хурлын хүлээх байранд Троцкийтэй эхэлж ярилцахдаа украйны зөвлөгөөнийг зэмлэсэн бүхнийг няцааж байв. Цэргийн асуудлын талаарх Троцкийн санал бодитой буруугаар барахгүй, сэтгэл зүйн хувьд хортой ажээ. Улаан Армийг хэн ч муучилсан түүнд үүрдийн цохилт өгөхийн тулд их хурлын индрээс чухам энэ тухай ярих гэж байжээ.

	— Ингэхлээр та миний эсрэг үг хэлэх гэж байгаа гэл үү?

	— Таны хортой гол санааны эсрэг ярина.

	— За яах вэ, тэгвэл би эхлээд довтлохоос яах вэ. Урьдчилан хэлсэнд чинь баярлалаа. Амандаа л хүрээрэй!

	Троцкий индэр дээрээс захирангуй өнгөтэй ярьж, хэний ч бодоогүй татгалзал хэлж, нөгөөх л улиг болсон шүлжмэл болон марксизмын тухай цэцэрхлээ давтаж, Улаан Армийн өнгөрсөн үеэр хэт сайрхлаа гэж Фрунзийг зэмлэн, Фрунзийг «бүдүүлэг» хэмээн илчилж, тэмцлийн байршлын хэлбэрийн өмнө сөгдөж, тэмцлийн хөдөлгөөнт хэлбэр, давшингуй үйл ажиллагааны зайлшгүйг үгүйсгэж, иргэний дайнд Улаан Армийг нам удирдаагүй хуучин армийн офицерууд удирдсан болохоор армид намын удирдах роль хэрэггүй хэмээн үгүйсгэж байлаа.

	Троцкийн үгийг хүйтэн баргар царайтай сонсоцгоожээ. Тэд цөм Фрунзийн хэлэх үгийг хүлээж байлаа. Фрунзе ч тэдний хүсэн хүлээж байсан үгийг хэлсэн нь:

	— Троцкий дутагдалтай талыг нь хэт гуйвуулж байх шиг байна. Түүний хэлж байгаагаар бол бид цэргийн хэргийн талаар онцгой юм юу ч хийгээгүй, бидний хийсэн байлдааны ажиллагаа зөв зүйтэй болох талаараа ямар ч онцгой амжилт байхгүй, цэргийн урлагийг бид гаргаж, харуулж чадаагүй болж таарч байна. Иймэрхүү баталгаа нь юуны өмнө чухамхүү үнэн биш, сэтгэхүйн талаар зүгээр л хортой уршигтай байна. Хэрэв бодитойгоор ярих юм бол манай өмнөх туршлагыг үнэлэхгүй байхаасаа хэт үнэлсэн бол ч бүр дээр байх сан бил ээ. Тэмцлийн хамаг хүндийг нуруун дээрээ үүрсэн командлах бүрэлдэхүүний тэр хэсгийн гавьяаг үгүйсгэж, армийн доторх коммунист хэсгийн гавьяаг багасгахаас илүү хортой юм одоо огт алга. Коммунист нам, ажилчин анги гартаа армиа барьж байсан бөгөөд барьж байх ч болно... 

	Фрунзе Троцкийн онолын цаад санааны хор холбогдол, ургуулан бодох дульгүйг харууллаа. Троцкий цэргийн хэргийн талаар гүйхэн мэдлэгтэйгээр барахгүй, Улаан Армийн туршлага, империалист армийн тухай өчүүхэн ч мэдэгдэхүүнгүй учраас шинэ дүрэм ч байхгүй, армийг бэхжүүлэхийг огтхон ч бодохгүй байлаа. Чингэхлээр Троцкийд ямар ч бүтэмжтэй ажил үйлс алга байв.

	Тэгээд ч Троцкий армид хэрэггүй, харш хүн болохоо бүхний өмнө үнэн дүрээрээ харагдлаа. Зэвсэгт хүчний толгойд ийм хүнийг үлдээж болохгүй ажээ.

	Харин иргэний дайны том, том байлдааны ажиллагааг хатуу бат шийдвэртэй, хурц өргөн хараатай явуулж, ялагдахыг үзээгүй, хувьсгалч жанжин Михаил Фрунзе бол цэргийн хэргийн онолч, практиктай, онцгой хурц оюун ухаантай, арми дотроо хамгийн том хүний нэг болохыг цөмөөрөө ойлгоцгоолоо. Фрунзе бол богино хугацаанд Украин, Крымийн армийг үлгэр жишээ арми болгож шинэ дүрэм тогтоож, дайчдын цэрэг улс төрийн бэлтгэлийг бат үндэстэй болгож чадсан бил ээ.

	Фрунзе армийн ёстой эзэн байсныг төлөөлөгчид ойлголоо.

	Үүнийг Троцкий ч ойлгожээ. Троцкий их хурлын дараа өрөөндөө хаалга түгжин суув. Түүний хэлээр бол ийнхүү зожгирохоо «сахиустайгаа ярилцах» гэж нэрлэдэг бил ээ. Чингэхлээр аливаа гарамгай хүн өөрийн сахиустай байдаг буюу эсвэл яг үнэнээр нь хэлбэл хүнд хэцүү үедээ зөвлөдөг онгон шүтээн байдаг гэнэ. Онгон шүтээнтэйгээ ч зөвлөх юм байжээ. Троцкийн сэтгэл санааны эцэг нь Маркс, Ленин биш, харин кайзрийн армид байлдааны зүйл нийлүүлж баяжсан их гарын панзчин, социал – шовнист, оросын меньшевик, германы социал демократ бүгдийн гишүүн байсан нөгөөх Парвус гэгч байлаа. Троцкий Парвустай төрөл болохоо бүр арван таван онд Парисын «Манай туг» сонинд бичиж байжээ. Тэр Парвусын «үргэлжилсэн» хувьсгалын суут онолыг зээлдэн авсан бөлгөө. Троцкий нэгэн орон дахь социализмын ялалтад итгэхгүй: «Зөвлөлт засаг нь хувьсгалт пролетари нарт хэтэрхий хүнд дарамт болно» Ухрах хэрэгтэй гэж илэн далангүй мэдэгдэж байлаа.

	Тэр бүр саяхан:

	— Хэрэв капиталист ертөнц бас нэг хэдэн жил оршин байх ахул социалист орос орны сөнөлтийн шүүлэг болно гэдэг нь одоо бүр ч тодорхой боллоо гэж хэлж байж бил ээ.

	Троцкий үүнд л хатуу итгэж байлаа. Орос орны техник, соёлын хоцрогдол социализмын байгуулалтын замд давж гэтэлшгүй саад болох ажээ. Түүний хэлж байгаа бүх үг Орос орон хөрөнгөтний бүгд найрамдах улсад илүү тохирч байгаа бөгөөд большевикууд «хэтэрхий эрт гарч ирсэн тул нууц байдалд орох ёстой» гэсэн санааг илчилж байлаа. Гэвч ажилчин ангийн дотор гуньж гутрах, идэвхгүй үзэл тарьж чадсангүй. Иргэний дайнд бут ниргэгдсэн империалистуудаас өршөөл эрж, дэлхийн хувьсгалыг идэвхгүй хүлээж байхыг хүсээгүй ажилчид Ленин болон түүний шавь нарт чин үнэнчээр итгэж байлаа. Тэд хүчиндээ итгэж, Троцкийг удирдагчаа гэж хүлээн зөвшөөрөхийг хүсээгүй учир түүний «үргэлжилсэн» хувьсгалын зальжин онол болон Парвусийг бүр ч тоохгүй байлаа. Бүх гол дайснаа цохиж иргэний дайн дуусмагц ленинчүүд ер бишийн их хүчжив. Тэд мөдхөн Троцкий болон түүний хань хамсаатнуудыг жагсаалаас гаргах замаар л яваа ажээ. Тэгэхээр армийн толгойд Фрунзе мэтийн хүнийг тавих нь лавтай. Врангель, Махно. Тютюник бут цохигдлоо. Хямралын байдал удаан үргэлжлэхгүй байж болох бөлгөө. Гэвч тийм байдал маш хэрэгтэй.

	Фрунзийн Туркт байсан ааш Троцкийг ихэд зовоожээ. Тэнд Константинопольд цагаантан байсан хүмүүст өршөөл үзүүлэх тухай БХТГХ-ны мэдэгдлийг хэн ч мэдэхгүй байсан бололтой. Слащев Зөвлөлт Орос руу оргосныг генералууд дарга нараасаа таг нуужээ. Врангель шинэ өнгөлзлөгт бэлтгэж байлаа. Тэр Галлиопольд Кутеповын корпусын ангиудыг байлгаж, Болгар, Серби рүү бүгд нэг зуун тавин мянган цэрэг хаясан байлаа. Тэгтэл Фрунзе гарч иржээ. Фрунзе туркийн хэвлэлээр дамжуулан БХТГХ-ын тогтоолыг врангельчуудад хүргэхийн тулд бололцоотой бүхнийг хийжээ. Харин врангельчууд үүнийг л хүлээж байсан мэт Зөвлөлт засагт бүхэл сумангаараа буун өгч, Кутеповын корпус задарч эхэлжээ. Үгүй, тоглоом хараахан дуусаагүй болохоор Врангель хүчээ нөөх хэрэгтэй болов. Фрунзийн цохилтыг цохилтоор хариулж, эх орондоо буцахыг мөрөөдөж байгаа хилийн чанад буй цагаан гвардичуудыг айлган сүрдүүлэх хэрэгтэй ажээ. Тэдэнд орос оронд орох зам байхгүй, гагцхүү цааз хүлээж байгааг мэдэж аваг! Тэд хүссэн ч хүсээгүй ч нэгдэх л ёстой...

	Троцкий онгон шүтээнтэйгээ зөвлөж дууссан бололтой өрөөндөө нөгөөх бичгийн савтай, хүлцэнгүй номхон, шалиагүй хүнийг дуудаж

	— Фрунзийн илтгэл надад хурц сайхнаараа таашаагдсан боловч зөрчилтэй байна. Тухайлбал Фрунзе хуучин жанжин штабынхныг хараан зүхсэн мөртөө Зөвлөлт засгийн заналт дайсан Слащевыг мэргэжилтэнд тооцож байна. Зөвлөлт засгийн дайсанд зөвлөлтийн нутагт байр байх ёсгүй! гэж хатуу хэллээ.

	Шалиагүй хүн нүднийхээ шилийг гялалзуулж:

	— Бид түүнийг устгана! гэж баттай хариуллаа.

	Троцкий уурсав. Тэр шулуун чанарт дургүй ажээ. Хамсаатнууд бие биеэ дохиогоор л ойлгох ёстой бил ээ.

	— Тэнэг юм битгий яриад бий. Слащев та нарт ямар муу юм хийсэн юм. Би ард түмний уур хорслын тухай бодож байна. Бид алан хядагчид биш. Слащевын гомдоосон ямар нэг хүний гараар могой барьж хорслоо авах бий дээ гэж би айж байна. Слащевын корпусын врангельчууд Крымийн партизан буюу ямар нэг улаан цэргийг тарчилган тамласан байж болно шүү дээ. Тэгээд тэр тарчлагдсан этгээдийн өшөө хонзонг авахыг бодож болохгүй гэж урьдчилан сануул. Би өнөөдөр Слащевыг Москвад шилжүүлэн харгалзан байхыг тушаана гэлээ.

	Шалиагүй хүн нүднийхээ шилээ дахин гялалзуулж юу ч хэлсэнгүй. Бүгдийг ойлгожээ. (Слащевыг байрандаа байхад нь үл мэдэгдэх этгээд буудсан байлаа. Түүний үхэл гадаадад ч, улс орон ч ямар ч шуугиан дэгдээсэнгүй).

	Цовоо сэргэлэн, эрч хүчээ авсан Фрунзийг хүндээр өвчилж гэж хэний ч толгойд орсонгүй.

	Гагцхүү төрөлхийн гярхай хурц Владимир Ильич л Фрунзе ямар нэг юманд зовуурилж байгааг тааварлаж:

	— Нэн даруй эмчид үзүүл! гэж хатуу тушаажээ.

	Энэ нь бүр арван зургаан онд Минскт мухар олгойгоо урагш муутай авхуулснаас шалтгаалсан ужиг өвчин байлаа. Эхлээд хорсож зовооход Михаил Васильевич савтай соод газар сайгүй авч явдаг нь туслах мэт байжээ. Гэвч сүүлийн хэдэн сарын сэтгэл мэдрэлийн их хөвчрөлийн үед бүр туйлдаж гэдэс нь огцом базлах болжээ. Эмч нар шинжлэн үзээд Карлсбадад нэн даруй явах бичиг өгчээ. Паспорт, хил нэвтрэх зөвшөөрөл ч бэлэн болжээ. Тэгтэл Фрунзе зав алга гэж татгалзлаа.

	Гэлээ ч гэсэн гадаадад явах болжээ. Охин Татьяна нь нүдээ гэмтээсэн тул эмч нар Швейцарт суудаг нүдний суут эмчид очиж үзүүлэхийг зөвлөсөн бөлгөө.

	Фрунзе амьдралдаа амсаж өнгөрүүлсэн бүх хатуу ширүүн сорилтыг хувь тавилангаар тохиосон зайлшгүй зүйл гэж үзэж байлаа. Гэвч үр хүүхдийн шаналлыг тэсэж чадахгүй ажээ. Тийм ч учраас Самар, Ташкент, Харьковт ер хаана ч юуны өмнө хүүхэд хүмүүжүүлэх газрын байдлыг сонирхож, хүүхдэд хүнс тэжээл, мөнгө гаргуулж, хүмүүжүүлэгчдийг нь өөрөө сонгож авдаг байлаа. Чапаевын хүүхдүүдийг Самарын хүүхдийн ордонд оруулж, тэднийг хэр сайн асарч байгаа талаар байнга асуун лавладаг байв. Украинд ч штабын дэргэд хүүхдийн хэд хэдэн байгууллагатай байв. Харин өөрийнхөө хүүхдийг тун удахгүй өнчирч өөр айлд Ворошиловынд хүмүүжнэ гэдгийг Фрунзе яахин тааж мэдэх бил ээ.

	Фрунзийнхэн асар том цэцэрлэгт хүрээлэн, ургамлын цэцэрлэгээс холгүй Женевийн нуурын эрэг дээрх хоёр давхар жижигхэн байшинд суух бөлгөө.

	Бүх юм зогссон мэт чимээ аниргүй ажээ. Фрунзе албан ажил гэж бодох юмгүй гэр бүлийнхэнтэйгээ байв. Тэгээд орчноо харж хувийнхаа ажил үйлсийг бодох завтай болжээ. Өнгөрсөн жилүүдэд хувийн ажил үйлсээ бодох цаг олдоогүй нь маш муу байж болох бил ээ... 

	Хонгорхон толгойтой хайрт охины нь суут нүдний эмч бололцоотой бүхнээр эмчилж өгөхөөр амласан явдал итгэл оруулжээ. Гэвч Фрунзийн гэр бүлийнхний гол эмгэнэл энэ биш байлаа. Шуй, Иваново - Вознесенскт өлсөн тарчилж, фронт даяар бэдрэн тэнэж, нөхрийнхөө төлөө байнга түгшиж байсан нь зүгээр өнгөрсөнгүй сүрьеэгийн шинж тодорчээ.

	Михаил Васильевич эхнэрээ сэтгэл шимшрэн ажиглаж, хайрт хань нь өдөр ирэх тутам турсаар байлаа. Софьяд ихэд сэтгэл хөдлөх өдөр олон байх авч, тийм өдрөө чимээгүйхэн боловч Фрунзе удахгүй үхэх тухайгаа бодож байгааг нь мэддэг байв. Хацар нь тод ягаарч, нүдэнд нь ус гүйлгэнэн хөх хүрээ татаж, сүүмийсэн царайтай болжээ... Фрунзе сэтгэлийг нь засахыг хичээх авч уул өвчин хэт лавширч гэдгийг хоёулаа мэдэж байлаа. Шилдэг сайн эмч ч, эм тан ч, Ялта нутгийн анагаах ариун агаар ч урьдын цовоо сэргэлэн байдлыг нь эгүүлж чадсангүй. Софья одоо жилийн ихэнх хэсгийг Крымд өнгөрүүлж, хүүхэд ахуй цагаа, Сибирийн хүчирхэг том хус, ой тайга, Ингода гол, цэнхэрлэн харагдах шовх оргил, Песчанкаас холгүй орших нэгэн дуртай газраа үе үе дурсан, өвдлөө гэж ер ярихгүй байжээ. Тэгэхэд нар салхи их, хязгааргүй уудам тайга, дан тайга мөн сайхан байжээ... 

	Тэд уулзмагц Софья хязгааргүй хайраар ивээдэг байжээ. Түүний уй гуниг улам хурц болдгийн учир нь Софьягийн цорын ганц нөхөр, хамгаалагч өндөр дээд албан тушаалдаа болоод түүнд туслах чадалгүй байснаас болжээ. Хэрэв тэр бүгдийг орхиж, Хар далайн эрэг дээр бяцхан байшин авч суурьшвал л бүх хайр сэтгэл, халамжаа өдөржингөө Софьядоо зориулах байсан... Гэвч энэ бүхэн бол үнэн шударга биш гэдгийг Фрунзе сайн мэдэж байлаа. Хайр дурлал, хувийн хайр, ямар нэгэн аз жаргалын тухай мөрөөдлөөс илүү хүчирхэг юм түүнийг цаг үргэлж урагш амиа алдтал нь ширүүн хөөж байх болно... Тэр хэзээ ч ганц өөрийнхөө төлөө байгаагүй. Чухамхүү үнэнээр хэлбэл хэзээ ч хар амиа бодож байсангүй. Түүнтэй тохиолдож байсан тэр бүх зүйл бол түүхийн асар их үйл ажиллагааны ерөнхий шугамын зөвхөн нэг илрэл байлаа. Фрунзе хүчээ зориулах тодорхой үйлийг сонгож авахдаа чөлөөтэй байв. Нэг удаа Ташкентаас Владимир Ильичид: «Би цэргийн ч биш аж ахуйн болон намын ажилд шургуу орж шилжин явах тавилантайдаа яагаад ч юм бэ баярлах юм. Гэхдээ би хэзээ ч тийм ажил гэж заахгүй, хаана л ажилла гэнэ тэнд ажиллах болно» гэж бичжээ. Нам буюу аж ахуйн ажил хийх хүсэлтэй байгаагаа сануулсан нь лавтай ажээ. Гэвч Ильич цэргийн ажилтан бай! гэж хариулжээ. Чапаевын дивизийн дайчид өөрсдийгөө чапаевчууд гэж бахархан нэрлэдэг нь зүй ёсны хэрэг бил ээ. Дараа нь фрунзчүүд гарч иржээ. Одоохондоо ивановчууд л гагцхүү тэгж нэрлэдэг учир Михаил Васильевич инээмсэглэнэ. Гэвч Уфа, Уральск, Туркмен, Каспийн Перекопийн төлөө тулалдаж явсан хэдэн арван мянган хүн өөрсдийгөө фрунзчүүд гэж нэрлэх болоход л бодлогоширчээ. Тэдгээр хэдэн арав, зуун мянган хүн түүнтэй хамт өсөж бойжсон болохоор Фрунзе амар жимэр суухаар явлаа гэж тэдэнд гэнэт хэлбэл итгэхгүй байсан, тэгэхээр Фрунзе тэдний нүдэн дээр тэднээс ангид хувийн амьдралын тусгай халамж гаргах эрхгүй бил ээ. Тэр намын зэвсэг тул бүх амьдрал, амжилт, баяр баясгалан, уй гашуу нь намтай хамаатай байлаа.

	Уй гунигт автсан женевийн өдрүүд чимээгүйхэн өнгөрөх ажээ. Уулан дээр байдаг Шильоны шилтгээнд очиж, өглөө бүр Мон Репогийн сүүдэрлэг сэрүүн их цэцэрлэгээр зугаална. Софья Алексеевна арай дээрдэж, ууланд дуртай тул Монбланы оргилыг ширтэх болжээ. Танягийн эмчилгээ амжилттай болж, Михаил Васильевич ажиллахыг хичээнэ.

	Фрунзе туркмен дээлээ нөмөрч, оройн цагаар ширээнээ сууж дэвтрээ нээнэ.

	Зөвлөлт төр, Женевээс ч алс холын үйл явдал түүнийг түгшээж шөнийн цагаар дэвтэр шагайн суух болжээ. Түүний бичиж буй зүйл цэргийн номлолд ч, Улаан Армийг ч өөрчлөн байгуулахад ч холбогдолгүй мэт байлаа. Бүтээлээ: «Европын соёлжуулагчид ба Марокко» гэж нэрлэжээ.

	Фрунзе маш махруу ажиллав. Бүдүүвч болон газрын зураг олонтоо том бүтээл болох ёстой байлаа. Хараахан зүйл дуусаагүй үйл явдлын ул мөрөөр явж байв. Марокко дахь үйл явдал түүний анхаарлыг хоёр үндсэн зүйлээр татаж байлаа. Юуны өмнө энд дэлхийн капиталист зөрчлийн маш чухал зангилаа бий болж колоничлогчдын эсрэг Мароккийн ард түмний ширүүн дайн эхэлсэн байлаа. Хэрэв цэвэр цэргийн талаар авч үзвэл дэлхийн нэгдүгээр дайнаас хойш Мароккод анх удаа бүхий л төрлийн шинэхэн техник хэрэгслийг байлдааны ажиллагаа нэлээд өргөн хэмжээтэй хэрэглэж байлаа. Фрунзе энэ хоёр зүйлийг хоёулыг нь шинжлэхийг хүсжээ.

	«Цэргийн нэгдмэл номлолдоо» Францын армийн талаар, чухамхүү үнэнээр нь хэлбэл түүний номлолын талаар маш их анхаарал тавьжээ. Дараачийн: «францын армийг өөрчлөн зохион байгуулахад» гэдэг бүтээл үргэлжлэл нь болсон бөгөөд одоогийн бичиж байгаа ном нь түүнд хамаарч байв. Колоничлох дайн нь империализмын зайлшгүй дагавар мөн боловч муу зэвсэглэсэн ард түмэн шинэхэн техникээр тоноглогдсон империалист армийг ялж болох баримт нь колоничлолын эзэмшлийн үе төгсгөлдөө тулж, колонийн систем зайлшгүй задран унах үе ирнэ гэдгийг харуулж байлаа. Уул бүтээлээ дөнгөж эхэлж байжээ. Тэгээд нэлээд хожим дуусгахаар төлөвлөжээ.

	Хойшлуулшгүй шинэ ажил үйлс Фрунзийг эх орондоо нэн даруй буцах болгожээ.

	Аяндаа учир нь олддог зүйл байдаг боловч асар их бүтээлч санаа гаргасны эцэст эцсийнхээ төгс хэлбэрийг гэнэт олох тал байдаг. Энд л онол практик хоёр нягт холбогдож эхэлдэг.

	Бүх хэрэг өдөр тутмын жирийн хэргээс эхэлдэг мэт ажээ.

	Оросын эзэн хаант гүрний нутаг дэвсгэр дээр Холбоот Орос Улс, Бүгд Найрамдах Украин, Беларусь улс, Кавказын чанадах холбоот улс гэсэн биеэ даасан хэд хэдэн бүгд найрамдах улс бий боллоо. Харин эдгээр улс Улаан арми гэсэн нэг армитай, нэг улс төрийн бодлоготой, социализм гэсэн нэг эрмэлзэл тэмүүлэлтэй байлаа.

	Гэхдээ эдгээр бүгд найрамдах улсын харилцаа эцэстээ хүртэл тогтоогүй, нутгийн болон их гүрний дээрэнгүй үзлийн үлдэгдэл цухалзсаар байжээ. Энэ аймшигт өвчний ул мөрийг бүрмөсөн арилгах хэрэгтэй ажээ. Социалист улсуудын хооронд ямар нэг үл ойлголцох явдал байх ёсгүй бил ээ.

	Фрунзе Украин, Холбоот Орос Улсын хоорондын харилцаа холбооны асуудлыг шууд ил тавилаа. Харилцааг тогтмолжуулах комиссын даргаар түүнийг сонгосон нь мэдээж бил ээ.

	Тэгтэл бүх бүгд найрамдах улсын харилцааны асуудлыг өргөн хүрээтэй болгож тавилаа.

	Тийнхүү эрх тэгш, тусгаар тогтносон ард түмний сайн дурын холбооны ленинч зарчмын үндсэн дээр 3өвлөлт Бүгд Найрамдах улсуудын холбоонд бүх бүгд найрамдах улсыг нэгтгэх аугаа их санаа төржээ.

	Арван хоёрдугаар сард Бүх Украины Зөвлөлүүдийн их хурал дээр Фрунзе:

	— Украины ажилчин - тариачны засгийн газар бүх Украины ажилчин анги, тариачдын адил бидний санаачилга, хүсэл зориг, үүсгэлээр бид манай социалист шинэ төрийн байгуулалтад шилжин орсондоо бахархаж болно. Нөхөд өө, холбооны засгийн газруудыг Зөвлөлт Бүгд Найрамдах Улстай нэгдэхийг уриалсан энэ асуудлыг хамгийн тулгамдсан асуудал гэж хэлэлцүүлэх саналыг бид БХТГХ-ын чуулганд оруулсан юм. бидний энэ уриалгыг ах дүү холбооны бүгд найрамдах улсууд баяртайяа угтсаныг та бүхэнд мэдэгдэхэд таатай байна гэлээ.

	Фрунзе их хурлаас Владимир Ильичид цахилгаан явуулж: «Одоо «Интернационалын» эгшгийн дор Бүх Украины Зөвлөлүүдийн их хурал «Зөвлөлт Социалист Бүгд Найрамдах Холбоот Улс гэсэн нэртэйгээр шинэ улсуудын нэгдлийг нэн даруй байгуулах засгийн газрын илтгэлийн талаарх тогтоолыг санал нэгтэй батлав» гэжээ. Үнэндээ нэрийг хараахан батлаагүй байсан авч Фрунзе бодож олон, санал болгосон юм санжээ.

	Уул нэрийг Зөвлөлт Социалист Бүгд Найрамдах Холбоот Улс - ЗСБНХУ-ыг байгуулсан тухай тунхагласан Бүх Холбоотын Зөвлөлүүдийн анхдугаар их хурал дээр баталжээ.

	Их хурал Москвад болж, Фрунзе хурал дээр нэлээд дээгүүр хүн болохоо харуулав. Одоо зөвхөн гарамгай жанжин төдийгүй, төрийн хэмжээний улс төрийн зүтгэлтэн болохоо үзүүлэв.

	Фрунзе ЗСБНХУ-ын анхны Үндсэн хуулийг боловсруулахад хамгийн идэвхтэй оролцож, зохиогчдын нэг нь боллоо. Бас Үндэстний Зөвлөл байгуулах нь чухал болох саналыг Фрунзе хамгийн түрүүнд («хоёрдугаар танхим» гэж нэрлэн) хэлжээ.

	— Хүү төржээ! Баяр хүргэе... гэлээ.

	— Тимур! гэж харилцуурт хашхираад, — Цагийн дараа очно... гэв.

	Ээ дээ, одоо тэр том гэр бүлийн эцэг болжээ. Хүүтэй... Яах вэ Тимур болог, энэ чинь «Болд төмөр» гэсэн үг. Жинхэнэ эр хүн бол тийм л байх ёстой.

	Тэгээд ч Фрунзийн нар гарчээ. Ямар нэгэн булбарай хөөрхөн, арчаагүй амьтан байгаа даа. «Нар гарна гэдэг чинь... хавар... халуун орны шувууд ирдэг үе... Яг л идэр залуу үе шиг... Би хэчнээн наслаа вэ? Гучин найм... Гучин найм шүү! Шанааны үс бууралтчихаад байдаг. Харин тэгэхэд урьдынхаа адил бүх юм өмнө минь байна. Хаанаа? Бичье гэсэн юмаа бичээгүй байна. Заавал хийвэл зохих тэр үндсэн зүйлээ бас л хийгээгүй байна. Юу вэ?.. гэж бодлоо.

	Түүний мэдэлд бүхэл бүтэн хоёр жил бас байна. Амьдралын хоёр жил шүү. Тэр үүнийг мэдсэнгүй. Түүний ширгэшгүй эрч хүч улам бүр шинэ, шинэ зүйлийг хайсаар байлаа.

	... Харин Софья Алексеевнагийн эрүүл мэнд амаржсаны дараа шууд доройтов. Түүнийг Финлянд руу хувийн сувиллын газар явуулах хэрэгтэй болжээ.

	Фрунзе хаана ч явсан амьдралын дунд үргэлж байх шиг санагддаг ажээ. Энэ гол төв нь чадал хүчээ авч түүнтэй холилддог бөлгөө. Иваново - Вознесенчүүд эсвэл Батурин, Волков, Заботин, Фурманов, Наумов зэрэг нууц ажлын хуучин нөхөд нь тойрон хүрээлж байсан Самарт ч тийм л байв. Бүр эрт Сибирийн цөллөгийн үед ч бас өнөөх Ивановчууд орчин тойронд нь гэнэт бий болсон байж бил ээ. Минскт бас л тийм байлаа. Туркменд ч Фрунзийн хойноос бүх танилууд нь хүрээд ирсэн мэт: Любимов эхнэртэйгээ, эгч дүү Додоновтон Анна, Мария нар болон Сибирийн цөллөгт хамт байсан хүмүүс байлаа. Украинд ч бас тийм байлаа.

	Одоо түүний амьдралын төв Москвад шилжжээ. Хажууд нь илбийн юм шиг л хуучин танил нөхөд нь бий болжээ. Фрунзийн Москвагийн ажлын өрөөний хаалган дээр: «Цэргийн хувьсгалт зөвлөлийн орлогч дарга, Тэнгисийн ба цэргийн хэрэг эрхлэх ардын комиссар» гэсэн хаяг хаджээ. Фрунзе хаягаа харах болгондоо өөрт нь ямар нэг хамаагүй өөр нэг хүнд хамаатай мэтээр гайхан ширтэнэ.

	Түүнээс гадна Фрунзе АТУЦ-гийн штабын дарга, Жанжин штабын Академийн дарга, ЗСБНХОУ-ын Ардын Комиссар нарын газрын бүрэн эрхт төлөөлөгч зэрэг ажлыг хавсран гүйцэтгэж байлаа. Украин дахь дээрэмчдийг амжилттай устгасан гэж түүнийг Улаан тугийн одонгоор хоёр дахь удаагаа шагнаж Төв Хорооны ээлжит бүгд хурлаар Төв Хорооны Улс төрийн Товчооны орлогч гишүүнээр сонгожээ. Коммунист Интернационалын гүйцэтгэх хороо Фрунзийн олон улсын ажилчны хөдөлгөөн дэх гавьяаг хүлээн зөвшөөрч гишүүнээрээ сонголоо.

	Нөхөд нь өргөн хүрээтэй өөр өөрийн байр суурийг олжээ. Тухайлбал, Исидор Любимов хөнгөн аж үйлдвэрийн ардын комиссар, Андрей Бубнов АТУЦ-ийн Улс Төрийн Газрын дарга, Тухачевский АТУЦ-ийн штабын даргын орлогч, Гусев Төв Хянан Шалгах Комиссын нарийн бичгийн дарга бөгөөд ажилчин - тариачны шалган зааварлах Ардын Комиссар нарын газрын коллегийн гишүүн, Феликс Кон Коминтерны гүйцэтгэх хорооны нарийн бичгийн дарга, Бела Кун БОТГХ-ын тэргүүлэгчдийн гишүүн, Валериан Куйбышев ТШК болон АТШЗ Ардын Комиссар нарын газрын дарга болжээ.

	Харин Дмитрий Фурманов «Чапаев» романаа хэвлүүлснийхээ дараа гэнэт утга зохиолын тэргүүний эгнээнд дэвшигдэж, суут зохиолч болжээ. Ганцхан Чапаевын тухай ч биш Батурин, Андреев бас Фрунзийн тухай бичлээ. Өөрийгөө утга зохиолын бүтээлийн баатар болгон унших хачин жигтэй ажээ. «Федор Фрунзийг хажуугаас нь харж, цэргийн хэргийг яагаад ингэж тодорхой ойлгодог юм болоо, яагаад энэ бүх зүйлийг мэдэж ямар ч асуудлын өмнө түгдэрдэггүй юм болоо гэж учрыг эс ойлгоно. Түүнд л бүх юм ойлгомжтой, бүхний учрыг амархан олж, бүгдийг харгалзан үзэж, урьдчилан харж байдаг ямар онцлогтой хүн бэ! Ингэхэд саяхан л иргэний хүн байсан биш бил үү? Фрунзе командалж эхэлсэн анхныхаа өдрүүдээс эхлэн хөнгөн шаламгай, хурдан түргэн, бүрэн тодорхой ойлгох, байдлыг цагийг нь олж нарийн чанд дүгнэх, бүх талыг тооцоолох авьяас, зорилтыг шийдвэрлэхдээ итгэл төгс хандаж жирийн нэг хоосон биш ул үндэстэй ялах асар их итгэл дүүрэн байдаг гол шинж чанар нь тодорсон бил ээ...»

	— Митяй, чамайг тодорхойлолт бичдэг мэргэжилтэйг чинь мэдсэнгүй, мэдсэн бол штабт л суулгадаг байж гэж Михаил Васильевич чин сэтгэлээсээ хэлээд, — Би чамайг магтаж төвийлгөлгүй үргэлж товч бичдэг байсан сан. Тэгэхдээ дарга нарт шүү. Харин чи намайг гэрэлт хорвоогоор алдаршуулаа шив. Намч, сайхан ном байна даа!.. гэжээ.

	Уул ном хүчтэй сэтгэгдэл төрүүлсэн тул Михаил Васильевич хэд хэдэн удаа уншиж Фурмановт баярлалаа. Фурманов цоо шинэ «Фрунзе» бодож бичсэнийг мэдсэнгүй. Бас тэгээд «Иргэний дайны туульс» болон «Нэхмэлчид» (Ивановын нэхмэлчдийн тухай — «Гуатманыхаар биш Ленинийхээр») гэдэг зохиол бичжээ.

	Фрунзийг Москвад шилжүүлсэн явдал зүгээр дээд албан тушаалд тавьсан хэрэг биш байлаа. Армид нэг л биш байна, ангиудыг шинжлэх хэрэгтэй гэсэн Лениний заалтаас бүх юм эхэлж, тусгай комисс байгуулсан юм санжээ. Уул комиссын бүрэлдэхүүнд Фрунзе, Сталин, Ворошилов, Гусев, Орджоникидзе болон бусад ленинчүүд оржээ. Тэгтэл хачин жигтэй байдал илэрлээ. Улаан Арми нь одоо үед зохион байгуулалттай, сургуультай, улс төрийн талаар хүмүүжсэн, татагдсан бэлтгэл хүчээр хангагдсан тийм арми биш байжээ. Улаан Арми байлдааны чадваргүй, сүйрэхийн даваан дээр, улс орноо батлан хамгаалахад бэлэн биш байжээ... 

	Шалтгаан нь юунд байна вэ? Олон шалтгаан байлаа. Үргэлжилсэн дайн, сүйрэл, муу хангамж зэрэг олон шалтгаан байсан нь лавтай. Түүнчлэн Троцкийг дагаагүй хүмүүсийг армиас хөөж, мөрдөн мөшгөж байсан Троцкийн төлөөний хүмүүс болон түүний намаас армийг салгах гэсэн шугам нь хортой үүрэг гүйцэтгэж байв. Армийг удирдах аппарат эмх замбараагүй байжээ. Цэргийн алба хаах тодорхой тогтоосон систем байхгүй байв. Бас Улаан Армийн техник тоноглолт тухайн цагийн шаардлагад тохирохгүй байсан нь мэдээж. Армийг техникээр тоноглох асуудал хүнд аж үйлдвэргүйгээр бололцоогүй байлаа. Ингэхлээр бүгдийг шууд барьж авах хэрэгтэй бөлгөө.

	Ленин хорвоогоос хальсан эмгэнэлт явдал комиссын ажлыг тасаллаа.

	Фрунзе Ильичийн шарилын дэргэд хүндэт харуулд зогсов. Михаил Васильевич фронтод үхэл зовлон үзэж дассан, тэнд хүний амь нас нэгэн их хэргийн тулд зайлшгүй цаг зуурын мэт санагдаж байжээ. Фрунзе олон үхэл үзсэн боловч, өөрийгөө хэзээ ч хайрлаж бусдын ард нуугдаж байгаагүй бил ээ. Энэ бол хувийн үлгэр жишээгээр мянга мянган дайчдыг хүмүүжүүлэхэд хялбар үхлийг жигших жигшил байлаа. Ингэлээ гэж түүнд үе үе уцаарладаг байлаа. Решетиловкд болсон нэг явдлыг хэн нэг нь Ильичид айлтгажээ. Ленин Фрунзийг Москвад дуудаж Төв Хорооны бүх гишүүдийн нүүрэн дээр загнаад дараа нь нэлээд элэгсэг дуугаар: «Биеэ гамнагтун. Үүнийг л гуйя. Ингэж болохгүй...» гэжээ.

	Одоо Фрунзе Владимир Ильичийн шарилын дэргэд цонхигор духыг нь хараад хоолой нь зангиран нулимс дусаалаа. Хүн төрөлхтөн агуу их сэтгэгчээ алджээ. Фрунзийн хувьд зөвхөн багшаа, нөхрөө алдаад зогсоогүй, бүхий л амьдралд нь хувьсгалын луужин, түүний амьсгал, хувилгаан болсон хүнээ алджээ. Хувийн гарз ингэхлээр их ажээ. Гэвч энэ гарзыг хүн төрөлхтний ямар гай түйтгэртэй зүйрлэж, ямар үгээр яаж илэрхийлэх вэ? Пролетари нар эцгээ алджээ... Ленин ертөнцөөс халин оджээ. Гэвч хувьсгалын тархи унтраагүй, хуучин хэвээр сая сая хүнийг хөдөлгөөнд оруулж, Лениний бүтээлийн мөр бүр зурайж байна. Лениний тарьсан үр - Зөвлөлт Социалист Бүгд Найрамдах Холбоот Улс оршин тогтнож, амьдарч, тэмцсээр байна... Фрунзе энд Ильичийн шарилын дэргэд байхдаа пролетари нарын тэмцлийн стратеги тактикийг тодорхойлохоор аль эртний хайж байсан үг ленинизм гэдэг үгийг олжээ.

	Ильичийн удирдлагагүйгээр хэрхэн ажиллаж амьдрах вэ? Хэн түүнийг төлөөлөх бил ээ?.. Суут гүн ухаан, алс хэтийг харах чадвараараа түүнтэй зүйрлэх хүн үгүй бил ээ... 

	Хүн үхжээ! гэдгийг Фрунзе хачин тод ойлгож, урьд нь амсаагүй тийм сорилтыг анх амсжээ. Мөнх бусын энэ үнэнийг урьд мэдэж байсан нь лавтай. Москвагийн гудамж, Кремлийн хашаа, тасалгаа дотуураа сэргэлэн алхахыг нь харахгүй, Ильичийнхээ анивчих онигор нүдийг дахин үзэхгүй болсноо мэдмэгц ямар их хэцүү байсан бэ?.. 

	Хүн үүрд талийжээ. Тэгэхдээ ганцхан удаа шүү. Ажил үйлс, санаа бодлоо үлдээж, нооронхой, хүйтэн, өлсгөлөн орныг дулаацуулж байсан хүнлэг дулаан элчээ аваад оджээ.

	Фрунзийн нүд хуурай байжээ. Бусдын уйлдаг шиг тэгж уйлж чаддаггүй ажээ. Дотоод шаналал илүү хурц бэрх байдаг... 

	Тэгэхэд л Фрунзийг Москвад бүрмөсөн дуудаж авчирсан ажээ.

	Михаил Васильевич Москвагийн агаар Софья Алексеевнад тохирохгүй дээ хэмээн санаа түвдэж Харьковоос дурамжхан явжээ. Яасан ч тохироогүй нь лавтай... 

	Москвад ирмэгц л бөөн ажилд дарагдлаа. Ажил болгон л онцгой яаралтай, хойшлуулшгүй ажээ. Ленинчүүд Төв Хороогоо тойрон нягтарч Троцкий болон түүний хань хамсаатан нарт эцсийн цохилт өгөхөөр бэлтгэж байлаа. Троцкийг Зэвсэгт Хүчний удирдлагаас нэн даруй огцруулах нь чухал байлаа. Энд цэрэг байлдааны туршлагатай, няцашгүй зоригоороо алдаршсан Фрунзе л Троцкийн эсрэг зогсож чадах байлаа.

	Цэргийн шинэтгэл явуулах ажлыг түүгээр удирдуулав. «Цэргийн нэгдмэл номлол» намын XI их хурал болон бусад хэвлэлд бичсэн зүйл, хэлсэн үгэндээ энэ шинэчлэлийг онолын хувьд бэлтгэжээ.

	Фрунзе одоо Зэвсэгт хүчний байгуулалт, зохион байгуулах замыг бусад хэнээс ч илүү харж байлаа.

	Шинэчлэлийг ганц хүн биш, тусгай комисс хийж байлаа. Комисс таван салбарт хуваагдаж, Андрей Бубнов улс төрийн хэсгийн даргаар ажиллаж байлаа.

	Фрунзе хүнд байдалд оржээ. Олс татах хуучны явдал л эхэлжээ. Харин одоо олсны нэг үзүүрийг Фрунзе, нөгөөг Троцкий барьж байгаа ажээ. Фрунзийн талд шалгарсан ленинчүүд, командлах бүрэлдэхүүний шилдэг хэсэг, улаан дарга нар, хувьсгалын үзэл санаанд үнэнч цэргийн хуучин мэргэжилтнүүд, Зөвлөлт төрийн өөрөө оршин байгаа явдал байлаа. Троцкийн талд жижиг хөрөнгөтний шинэ баядын урсгал Лениний таалал төгсөхийг хүлээж байсан эвслийнхэн «ажилчин оппозиц», децистууд, хөрөнгөтний үндэсний үзэлтнүүд, бухаринчууд, троцкистууд цагааны паартагчид, дотоодын цагаачид, хуучин засгийг сэргээн босгох гэж сэтгэлийн гүнд нууцхан итгэж, шинэ засгийг бүрэн төгс хүлээж аваагүй цэргийн хуучин мэргэжилтнүүд байлаа. Фрунзе хэлбэр төдийгөөр авч үзвэл Троцкийн орлогч буюу захирагдагч байсан боловч үнэн хэрэг дээрээ Төв Хорооны онцгой бүрэн эрхт төлөөлөгч байлаа. Фрунзе Цэргийн хувьсгалт зөвлөл, Ардын комиссар нарын газар, Жанжин штаб, цэргийн шинэчлэл явуулах ажлыг толгойлж байв. Троцкий бүх талаасаа, тэр ч байтугай дарга нь Фрунзе байгаа цэргийн академиас ч хүртэл тусгаарлагдаж түших тулгуургүй болжээ. Фрунзе энд богино хугацаанд үлгэр жишээ хэв журам тогтоожээ. Фрунзе өөрөө стратеги, тактик, цэргийн түүх, улс төрийн ажлын программыг цөмийг дахин хянажээ.

	Хуучин мэргэжилтнүүдэд:

	— Юлий Цезарь сайн жанжин авч хичээлийн программд хэтэрхий их байр гаргаж байсан байна. Иргэний болон империалист дайны байлдааны ажиллагааг судлах хэрэгтэй. Энгельс, Ленин, Меринг, Клаузевиц нарын цэргийн тухай бүтээл байнга судлах зүйл болох ёстой. Академи бол цэргийн шинжлэх ухааны санаа бодлын төв, цэргийн боловсон хүчнийг бэлтгэх дархны газар бил ээ. Одоо тус академи Жанжин штабын академи гэж нэрлэгдэх биш, АТУА Цэргийн академи гэж нэрлэгдэх болжээ. Тус академийн дэргэд командлах бүрэлдэхүүний мэргэжил дээшлүүлэх курс, цэргийн улс төрийн дээд курс тус тус байгуулжээ.

	Академид марксизм - ленинизм заавал заах болгожээ. Эдүгээ хүртэл өрөвдөлтэй байсан Цэрэг шинжлэх ухааны нийгэмлэгийг өөрчлөн зохион байгуулж, Фрунзе тус нийгэмлэгийн тэргүүн боллоо.

	Троцкий төв аппаратад байгаа өөрийн хүмүүст тулгуурлахыг хичээж байлаа. Арми зургаан зуун мянган хүн хүртэл хорогдсон тул нүсэр том төв аппаратын хэрэггүй гэж Фрунзе нотолж байв. Тэр аппаратыг бараг тэн хагаст нь хүртэл цомтгож, далд байгаа шинэ баяд, завсрынхан, децистууд, кадет, эсер, меньшевик, троцкистуудыг хөөжээ.

	Троцкийд цэргийн хэвлэл гэж нэг суваг үлджээ. Гэвч Фрунзе энэ бололцоог нь харгалзан үзжээ. Троцкийстуудын бузарласан цэргийн хуучин хэд хэдэн хэвлэлийг хааж, «Красная звезда» («Улаан од»), онолын сэтгүүлд «Война и революция» («Дайн ба хувьсгал» сэтгүүлийг гаргах асуудлыг Төв Хороонд тавьжээ. «Красная звезда» сонины хариуцлагатай эрхлэгчээр Андрей Бубнов болж, «Дайн ба хувьсгал» сэтгүүлийг Фрунзе өөрөө толгойлжээ. Энэ сэтгүүлийг цэрэг шинжлэх ухааны нийгэмлэгтэй нягт холбожээ. Сэтгүүлийн редакцын коллегид Ворошилов, Бубнов, Сергей Сергеевич Каменев Уншлихт нар оржээ.

	Улаан Армийг өөрчлөн зохион байгуулахад л цэргийн шинэчлэлийн утга санаа байгааг Фрунзе харжээ. Тэр өөрчлөн зохион байгуулалт Зөвлөлт төрийн амьдралын түүхэн тодорхой шинэ нөхцөл байдалд тохирох сон бил ээ.

	Зөвлөлт Холбоот Улс олон сая хүнтэй байнгын армийг одоо адаглаад л санхүүгийн хувьд байлгах бололцоогүй ажээ. Байнгын армийн боловсон хүчнийг нэлээд хэмжээгээр өргөтгөхөд төрийн эрхтнийг сулруулах асар их хөрөнгө хэрэгтэй болох сон бил ээ.

	Тэгвэл үүнээс яаж гарах вэ?

	Гарах зам байна. Үүнд тайван цагт их боловсон хүчинтэй армийг байлгаж, үүний зэрэгцээгээр үйлдвэрлэлээс тийм ч их хөндийрүүлэхгүйгээр тогтоосон тооны хүмүүсийг цэрэгт татах явдлыг хангах замаар иж бүрэн системийг бий болгох хэрэгтэй ажээ. Энэ нь бүрэлдүүлэх холимог систем болох бөгөөд мөн чанар нь хугацаат албаны цэргийг орон нутгийн цагдаагийн шинэчилсэн цэрэгтэй нэгтгэх замаар хослуулах явдал байлаа.

	Орон нутгийн цагдаагийн анги... гэдэг юу вэ? Энэ бол юуны өмнө захиргаа, командлал, эмнэлэг зэрэг байнгын бүрэлдэхүүний гол хүч, холимог бүрэлдэхүүн, түр хугацаанд цуглах татагдсан хүмүүс юм.

	Энэ систем дутагдалтай байсан нь мэдээж боловч тухайн үед цорын ганц бололцоотой систем байлаа. Орон нутгийн шинэ цэргийг бүрдүүлэхийн зэрэгцээ бүгд найрамдах улсуудад үндэсний шинэ цэргийг бий болгох нь чухал байв...

	Цэргийн шинэчилсэн анги бий болгох, ар талыг бэхжүүлж, армийг шинэхэн техникээр тоноглох, нэгдмэл удирдлагатай болохын чухал, армийн төв аппаратыг өөрчлөн зохион байгуулах тухай, цэргийн төрлийн зохион байгуулалтын бүтцийн тухай Фрунзе бодож байлаа.

	— Ирээдүйн дайнд хэн бат бэх төвтэй байна тэр ялна гэж фельдмаршал Гинденбург хэлсэн нь маш зүйтэй ажээ. Гэвч төв бат бэх явдал одоо ар тал, ер нь эн тэргүүнд эдийн засаг тогтвортой бат бэх байх явдлаар тодорхойлогдож байв. Ирээдүйн дайнд ажилчин тариачны бүх ар талыг хүчирхэг болгох явдал шаардлагатай ажээ.

	Бүр одоо, тайван цагт ар талыг зохион байгуулах ажлыг хамгийн өргөн утгаар нь, өөрөөр хэлбэл улс орны бүх нөөц, хүч чадлыг дайчлах бүх бололцоо нөхцөлийг бий болгох нь чухал байв. Дайчилна гэдэг ойлголт бол бүх ар тал, аж ахуй, гэгээрэл, шинжлэх ухаан ер нь амьдралын бүх талд хамрах ёстой.

	Нэгдмэл удирдлагын тухай аль эртний ярьсан боловч комиссар нарын дээд сургууль үүргээ гүйцэтгэсэн тул татан буулгах цаг болж гэж шууд хэлэх зүрхтэй хүн гарсангүй. Тэр ч байтугай Андрей Бубнов ч нэгдмэл удирдлагын тухай асуудал «одоохондоо хэлэлцэх асуудал» биш гэж үзэж байлаа.

	Тэгтэл Фрунзе:

	— Татан буулгах цаг болсон! Цэргийн хуучин комиссарыг намын удирдагч болгон хувиргах ёстой. Даргын гарт захиргаа, аж ахуй, жагсаалын талын бүх удирдлага төвлөрсөн байх ёстой. Үүнгүйгээр сахилга батыг бэхжүүлэхгүй... гэсэн санал гаргав.

	Троцкий агшин зуур нэгдмэл удирдлагыг улаан цайм эсэргүүцэгч болон хувирч нөгөөх хэлэх дуртай «зальхай явдал» гэдэг үгээ бурж гарчээ. Учир нь Троцкий үнэндээ ажил хийхээ байж, харин төв аппаратын шинэ ажилчдын дунд үймээн дэгдээж, Фрунзийн эсрэг явуулга хийж байлаа. Гэвч энд талархах хүн олдсонгүй.

	Тэгээд улс төрийн ажилтан нар, Цэргийн хувьсгалт зөвлөлийн гишүүд бага хурал хуралдуулж Троцкийг армиас хөөхийг санал нэгтэй гаргаснаар уг хэрэг дуусжээ. Ерөнхий нарийн бичгийн дарга Сталин тэднийг халуунаар дэмжлээ. Төв Хороо, ХШТК-ийн бүгд хурал: «ЗСБНХУ-ын Цэргийн хувьсгалт Зөвлөлд Троцкийг цааш ажиллуулах бололцоогүй байгааг хүлээн зөвшөөрсүгэй» гэж тогтоожээ.

	1925 оны нэгдүгээр сарын сүүлчээр Фрунзийг Цэргийн хувьсгалт Зөвлөл болон тэнгис, цэргийн ардын комиссараар томилов. Ийнхүү тэр дөчин насандаа Зөвлөлт Хүчний тэргүүн болжээ.

	... Дэлхий дээр хамгийн хүчтэй болох ёстой Улаан Арми гэдэг асар лут барилгыг сүндэрлүүлэхийн тулд Фрунзе түүний бие анги бүрийг харж байх зориг бадрангуй, ажил хэрэгч байлаа. Зөвлөлт Холбоот Улс ирээдүйн цэргийн мөргөлдөөнд бүх империалист лагерийн нэгдсэн хүчний эсрэг үзэлцэх болно шүү дээ. Дайнд үхэх сэхэхээ үзнэ. Чухамхүү Фрунзийн яарч байсны шалтгаан энэ бил ээ.

	Хэрэв түүнд есхөн сар амьд явах хугацаа үлдлээ гэж хэлсэн ч тэртэй тэргүй ихийг хийж чадахгүй байв.

	Тэр өглөө үүр цүүрээр босож, шөнө дунд нойрсоно. Гэр бүлээрээ сууж байсан Шерметьевскээс ардын комиссар нарын газар хүртэл явган явна. Москвагийн агаарт Софья Алексеевнагийн биеийн байдал эрс мууджээ. Туркменээс Мавра Ефимовнагаа дуудах хэрэгтэй болжээ. Ээж нь хөгшин буурал боловч тэнхлүүн ажээ... Соняг дахиад л Ялт руу явуулах болов... 

	Фрунзе гудамжаар явж байхдаа ч нөгөөх өөрчлөн зохион байгуулах бодол санаа тархи толгойг нь тасралтгүй дэлдэнэ. Арми ганцхан олон хүнтэй, сахилга баттай, алдар гавьяатай, цэргийн сургуультайгаараа ялахад бас л хангалттай биш. Цэргийн техник бааз нь сул байв. Тусгай, үйлдвэр, хүчтэй усан флот, нисэх хүчний үйлдвэр, хими, танкны үйлдвэр, автомат буу, хөнгөн пулемётын үйлдвэрлэлийг байгуулах хэрэгтэй байлаа... Тийм ээ, тийм өргөн дэлгэр аж үйлдвэрийн баазгүйгээр хол явахгүй... Улс орны цэцэглэлт, батлан хамгаалалт химийн аж үйлдвэртэй нягт холбоотой, хүчирхэг цэргийн нисэх хүчингүй улс гүрэн, ялагдах нь зайлшгүй, одоо үед танкгүй бол байлдахыг санашгүй, чингэхлээр бусад зэр зэвсгээ хохиролд учруулж байсан ч танкны үйлдвэр байгуулан хөгжүүлэхийг цөм ойлгох үүрэгтэй бил ээ. Цагийн цөвүүний цаана ирээдүйн дайн байгааг Фрунзе харж байлаа. Тэр дайн хэрвээ бүхэлдээ биш ч гэсэн нэлээд хэмжээгээр машинт дайн болно... Ирээдүйн мөргөлдөөний төгсгөл командлалыг бодвол цэвэр шинжлэх ухааны хүмүүсээс одоо илүү их хэмжээгээр шалтгаална. Цэргийн техникийн талаарх аливаа том нээлт буюу зохион бүтээлт дайтан байгаа талуудад асар их давуу талыг бий болгож болно...

	Өнөөдөр түүний «нисэх хүчний» өдөр. Фрунзе Цэргийн агаарын хүчний тэргүүн Петр Барановыг хүлээн авав. Нисэх хүчний үйлдвэр захиалгаа хүчрэхгүй байлаа.

	— Яагаад тэр бил ээ? гэхэд нь

	— Нисэх хүчний үйлдвэрүүд техникийн бүхий л шаардлагаар хэрэгцээ хангахуйц мод олж чадахгүй байна гэсэнд Фрунзе Баранов өөд гайхан харж:

	— Мод гэнээ? Англичууд манай модоор онгоц хийж байхад бидэнд мод байхгүй байна гэж үү?.. гэв.

	Фрунзе Бүх Холбоотын Улс Ардын Аж Ахуй Дзержинскийд утасдлаа. Феликс Эдмундович: — Яагаад модгүй байдаг бил ээ? гэж эгдүүцжээ. Тэгээд өнөөдөрхөн комисс байгуулж хэмжээгүй их мод олно, битгий эргэлзээрэй гэжээ.

	Баранов, Фрунзе нар агаар ус хавирлалтын Төв институтэд очиж Чаплыгин, Туполев нартай ярилцлаа. Дараа нь хурдат сөнөөгч онгоцны туршилт, Москвагаас Сибирийн уудмыг туулан Хятад, Япон руу агаарын нислэгийн түүхэнд анхны нислэгийг хийх гэж байгаа хэсэг онгоцыг үдэхэд оролцлоо. Михаил Васильевич өөрөө онгоцнуудын тоногийг шалгаж нисэгчдийн сэтгэл санааг асууж мэдэв. Улааны нисэх онгоцыг бүх дэлхий ширтэн харж байлаа.

	Фрунзе ардын комиссар нарын газар буудах зэвсгийн зохион бүтээгч Дегтярев, Токарев нарыг дуудаж тэдэнтэй удаан ярьжээ. Нэг ч капиталист армид байхгүй тийм л юм бүтээх хэрэгтэй ажээ...

	Ийнхүү өдөр бүр үргэлжилнэ. Фрунзе тойрог, хичээл сургуулийн газраар явна. Цэргийн академи дээр «Ленин ба Улаан Арми» гэсэн илтгэл хийж, «Марокко дахь европын иргэншлэгчид» гэдэг номоо дуусгалаа. Хэрэв энэ есөн сарын дотор түүний бичсэн зүйлийг цөмийг цуглуулбал асар том боть болох байсан биз ээ. Тэр комсомолын бага хурал дээр илтгэл, биеийн тамирын байгууллага, сайн дурын нийгэмлэг дээр очно. Түүний санаачилгаар Улаан Арми, Флотын Утга зохиолын нэгдэл үүсэж, Серафимович, Демьян Бедный, Фадеев болон бусад нэрт зохиолчид гишүүн нь болжээ. Тэр бүх оросын цэргийн зураачдын газар төрөн гарахад тусалжээ. Жил гаруйхан хугацаанд, Зэвсэгт Хүчин эмх цэгцтэй болж, тойрог бүхэнд ажил оргилж, сахилга бат дээшилж, командлах бүрэлдэхүүний материаллаг байдал бэхжиж, (ургац муу жил ч гэсэн) улаан цэргийн хувцас хунар, хоол хүнс дээрдэж, бүтээлэг, цагаан даавуу, алчуур, нусны алчуур тавьж өгдөг болжээ. Хичээл сургууль хийхийн зэрэгцээ соёл, улс төрийн хүмүүжлийн газар болсон «Улаан хуарангууд» бий болжээ. Хамгийн гол нь цэргийн дайчин бэлтгэл дарга нарын техникийн бэлтгэл нэлээд сайжирчээ. Фрунзе цэргийн сургуулийг өргөн дэлгэр байгууллаа.

	— Бид олон зүйлийг өөд татаж зохион байгуулж сурах хэрэгтэй байна. Учир нь хөдөлмөр, цэргийн хичээл сургуулийг зөв зохистой зохион байгуулж, манай бүх амьдрал түүний дотор гэр бүл, гэр ахуйн амьдралыг зөв эмхлэн байгуулбал манай соёлыг урагш хөдөлгөж манай цэргийн сургууль болон аж ахуйг хөдөлгөн хөгжүүлж чадна гэж сургалаа.

	Фрунзе батлан хамгаалах аж үйлдвэрийг хөл дээр нь тавилаа. Зөвлөлт Холбоот Улс гадаадаас нисэх онгоц худалдан авахаа болив. Нисэх хүчин түүний бахархал байлаа. Тэр шинэчлэл хийж, нисэх хүчний онцгой трестэд тусгай үйлдвэр гаргаж, химийн аж үйлдвэрт хөрөнгө шаардаж, хуучин усан хөлгийг засварлаж, усан доорх завь болон шинэ дайчин усан хөлөг байгуулжээ. Фрунзе «задгай тэнгисийн» усан хөлгийн тухай мөрөөдөж байлаа. Автомат, хөнгөн пулемётыг туршиж байсан буудлагын газар өдөржингөө байдаг байв.

	Зөвхөн цэргийн хүрээгээр зогсохгүй, улс оронд байгуулж байгаа тэр бүхэнд хувийн холбогдолтой гэдгийг хурцаар мэдрэх бөлгөө. Багш, эмч инженер зэрэг бусад сэхээтний их хуралд оролцоод зогсохгүй орчны улс төрийн сэтгэлгээг соргогоор ойлгож, сэхээтний байр суурь улам их намч чанартай болон өөрчлөгдөж байгааг анзаармагц баярлаж байжээ. Энэ нь улс орны соёлын өрнөлт бөгөөд цэрэг, улс төрийн зорилтыг шийдвэрлэхээс илүү урт удаан хугацаа шаардах хамгийн хүнд зорилт байв. Соёлын хувьсгал хэдэн арван жил эзэлдэг. Утга зохиол, урлагийн өсөлт нь нийтийн соёлын өсөлтийн хэсэг юм. Энэхүү жолоодон хийхэд хэцүү урсгалд бухаринчууд, троцкистууд үймэлдэж, жижиг хөрөнгөтний булингарт долгион сэтгүүл, хэвлэлийн газрыг татан оруулав. Утга зохиолд соёлыг зөв замаас нь гаргахыг хичээж байгаа тэр бүхэн байр сууриа олж ёгт болон шууд хэлбэрээр Зөвлөлт засгийг доромжлон дайрч байлаа.

	Михаил Васильевич утга зохиолтой аль эртний онцгой, бараг ойр дотно харилцаатай бил ээ.

	Фрунзе «утга зохиол дахь намын хүн» Дмитрий Фурмановтой үе үе ярилцах цаг гаргана. Митяй Анна Никитичнагийнхаа хамт ирнэ. Софья Алексеевна халуун тогоогоо ширээнээ тавина. Фурманов эхнэрийнхээ хамт Москвагийн утга зохиолын амьдралтай нягт холбоотой ажээ. Анна Никитична Пролетарийн соёлын дарга байлаа. Дмитрий Андреевич пролетарийн зохиолчдын Москвагийн холбооны нарийн бичгийн дарга нарын газар хөдөлмөрлөж, Москвагийн намын Хорооны дэргэдэх хэвлэлийн асуудал эрхэлсэн коллегийн бүрэлдэхүүнд орж, жижиг хөрөнгөтний бүлэглэлийнхний утга зохиолын янз бүрийн цуурхалтай тэмцэл явуулж байлаа. Утга зохиол нь үзэл суртлын фронт чухал хэсэг учир коммунист удирдлагад байх ёстой гэж түүний индэр болгоноос хэлж байгааг нь дайсан үзэн яддаг ажээ.

	— Хашхирч, ичгүүр сонжуургүй, зарчимгүй загнахдаа адилхан энэхүү нэг зиндааны дайснууд нутаг усархаж, эвсэлд нэгдэх дуртай бөгөөд урлаг, утга зохиолын зүтгэлтэн, оюутан залуучууд, ер нь сэхээтний өмнөөс бүх ард түмний нэрийг барьж үг хэлэн, өөрсдийн бүлэглэлд онцгой эрх олгохыг үргэлж шаарддаг юм. Өөрсдөө нүдэнд нь өртөөгүй тэр хүмүүсийг төлөөлж дэлхий ертөнцийг шуугиулсан сүржин тунхаглал бичиж өөрсдийнхөө ашгийн үүднээс тийм мэдлэг багатай хүмүүсийг татан оруулж байна. Тэд: бид бас ардын төлөөлөгчид, саналаа хэлмээр байна... гэсэн хуурмаг дүрээр олон нийтийн саналыг төсөөлөхийг чухалд үзэж байна. Тэд манай ардчилсан хуулиудын ёс төдий зарим талыг ашиглаж чаддагаараа эргэлзээтэй нотолгоо хуурмаг баримт хэрэглэж чаддагаараа хүчтэй юм. Та нар чөлөөт үгийн тухай ярьж байна, тэгвэл би тэр эрх чөлөөг чинь та нарын эсрэг ашиглаж байна гэж Дмитрий Фурманов тайлбарлахад

	— Үзэл санааны эсэргүүцэлтэй яриа товч байх ёстой. Бид тэдэнд биш, ард түмэнд эрх чөлөөг байлдан авсан юм гэж Фрунзе хэлэв.

	Фурманов Маяковскийн авьяасад биширдгийн хувьд:

	— Тэр манай хүн. Урьд ч манайх байсан, байх ч ёстой. Футуризм бол түүний татаж байгаа гагцхүү сүүдэр юм. Гэхдээ сүүдэр бол сүүдэр л байна шүү дээ гэсэнд 

	— Тэгвэл урлагийн зүүн фронтынхныг яах болж байна? гэж Михаил Васильевич зүтгэхэд

	— Урлагийн зүүн фронтынхон юу юм бэ? Маяковский урлагийн зүүн фронтынхон, футуризмгүйгээр Маяковский хэвээр үлдэнэ, харин урлагийн зүүн фронтынхон, футуристууд Маяковскийгүйгээр юу болох вэ? Өөрийгөө намаас дээгүүр тавих гэсэн жижиг хөрөнгөтний жирийн чалчигчид шүү дээ. Энэ бүгдийг хувьсгалын тогоонд чанах хэрэгтэй. Би ч тэдэнтэй нэг биш удаа үзэлцсэн. Маяковский бол утга зохиолын тэдгээр алцаахайн хөлд ороолдсон Гулливер байгаа юм. Тэд л түүнийг нээж торниулж өсгөсөн гэж батлахыг элдвээр оролдож байгаа юм. Харин түүнийг хувьсгал л нээж үр бүтээлтэй болгосон юм. Маяковский бол пролетарийн яруу найрагч мөн гэлээ.

	Дмитрий Андреевичийн үг сонирхол татлаа. Маяковскийн «Хэт хуралдагсад» шүлгийг Владимир Ильич хэрхэн өндөр үнэлж байсныг Михаил Васильевич мэдэх бил ээ Тэгээд ч чөлөө цагтаа яруу найрагчийн бүтээлтэй танилцаагүйдээ харамсдаг ажээ. Чингээд уншихаар шийдлээ.

	Маяковскийн шүлгээ уншихад Михаил Васильевичийг уримагц тэр очжээ. Москвагийн намын хорооны танхимд яруу найрагч Лениний тухай шинэ найраглалаа уншлаа.

	Энд намын бага хурал болж гол илтгэгч нь Маяковский байгаа юм шиг байж бил ээ. Шүлгээ уншсаны нь дараа шивэр авир ярилцана.

	 

	Хэнд коммунизм

	урхи болон

	тээглэж байна

	Хэзээ ч пролетари

	гэдэг үгийг

	шоовдорлоно.

	Харин бидэнд

	энэ үг бол

	үхлийг босгох

	Хав шидтэй

	хөгжим шиг

	цуурайтна.

	 

	гэсэн ер бишийн мөрүүд танхимын нам жимийг эвдэнэ.

	Энэ нь чухамхүү Фрунзийн үе үе боддог байсан тэр зүйл байлаа. Фрунзе тэндээс асар их аймшиггүй авьяасын сэтгэгдэл төрж, шагшран гарлаа. Маяковскийд тэр Футуризм, урлагийн зүүн фронтынхон ямар хэрэгтэй юм бэ?.. Фурманов маш зүйтэй байна... 

	Маяковскийд ямар нэгэн цэвэр ариун гэрэлт зүйл эмгэнэлтэй хослон байгаа нь зөн совингоор төсөөлөгдөх бөлгөө. Валериан Куйбышев ч, Луначарский ч, Крупская ч Маяковскийг авьяаслаг яруу найрагч хэмээн үзэж байсанчлан Горький, Блок, Брюсов нар ч адилхан үзэж байсныг Михаил Васильевич мэджээ.

	Тэгтэл үйлийн үрээр Маяковский Фрунзе хоёр учирчээ. Сайх яруу найрагч яагаад ч юм Михаил Васильевичийн гарыг ичимхийрэн атгалаа. Уран баримал шиг ханхгар том биетэй, өндөр сайхан нуруутай, гялалзсан зөөлөн харцтай, унжуу дөрвөлжин эрүүтэй, гадаад зан ааш нь уян хүн ажээ. Маяковскийн зан төрх хачирхах зүйл огтхон ч үгүй бөлгөө. Гэвч индэр дээр гарч ирэхдээ айхавтар догшин, золбоотой байдал илт ажээ.

	Харин үйлийн үрээр учирлаа гэдэг нь Фрунзе яагаад ч юм бэ утга зохиолын сонирхлын хүрээнд үл мэдэгдэм татагдан орсон байлаа. Түүний бодож хийсэн бүхэн тэр дороо олон нийтийн хүртээл болж, түүний араншинд тасралтгүй төрж байдаг маш том хэлбэрүүд байгаа мэтээр Төв Хороо эхлээд Фрунзийг утга зохиолын асуудлын талаарх тусгай комисст оруулж, дараа нь гэнэт гол илтгэгч нь болжээ. Тэр зөвлөлтийн утга зохиолын байдалд дүн шинжилгээ хийж утга зохиолын ажиллагааг намаас удирдах удирдлагын арга замыг төлөвлөх ёстой байлаа.

	Михаил Васильевич утга зохиолын талаарх Төв Хорооны комиссын хуралдаан дээр Маяковскийтай танилцжээ. Уул илтгэл асар их бэлтгэл шаардав.

	Михаил Васильевич байлдааны фронт, үзэл суртлын фронтын тухай бодож байсан авч тодорхой зах хязгааргүй урсгалд аргагүйн эрхэнд орох болжээ. Энд болж буй тулалдаан заримдаа ямар ч горим дүрэмгүй тэр ч байтугай түүний эсрэг явагддаг байлаа. Утга зохиолын үйл ажиллагаа бүлэглэлд задран байгааг ганцхан харж байв. Утга зохиолын амьдрал тус тусын сэтгүүл хэвлэж буй бүлэг урсгал, чиглэл, бүлгэмэрхүү юманд хуваагджээ. Тэд тунхаг, тунхаглал зарлаж, толгойд нь гарахын төлөө өрсөлдөж өөрийнхөө талд олон нийтийн саналыг татаж дагуулахыг хичээнэ. Ёстой л дайн дажин болж байх бөлгөө. Бүлгэмийн дотор ч дажин болж байлаа. Учир нь тэд тус бүрдээ үзэл суртлын маш төвөгтэй эрээвэр хураавар бүлэглэл байлаа.

	Врангелийг бут ниргэх төлөвлөгөө хийж байхдаа ч Михаил Васильевич гаргаагүй тийм их, хэзээ ч байгаагүй ухаан гаргаж байгаагаа мэдэрч байв. Хаана нь өөрийнх, хаана нь махночууд, цагаантнууд байгааг мэдэх гээд үз л дээ. Имажинтууд, конструкмивистууд, урлагийн зүүн жигүүрийнхэн, пролетарийн соёлынхон, «дархлагчид», перевальчууд, «ах дүү серапионовтон», лимнистууд, биокосмистууд, неоклассицистууд, воронькийнхон, авербахчууд, напостовыхон... гээд л хувьсгалын өмнөх үе шиг бүлгэм дугуйлангийн оронцгуудаар дүүрч байлаа.

	Хүн шинэ нийгэмд хуучны үлдэгдэлтэйгээ ордгийг Фрунзе мэднэ. Одоо гол дайсан Юденич, Колчак юм уу Деникен ч биш, харин бидний байдал, бидний хувийн орчин болон гэртээ жижиг хөрөнгөтний орчныг хэрхэн ялснаас хувьсгалын ойрын хувь тавилан шалтгаална гэж Ильичийн хэлж байсныг саналаа. Жижиг хөрөнгөтний урсгал урлаг утга зохиол, ахуй байдал, аж ахуйн амьдрал бүгдийг хамарч хүмүүсийн харилцаанд ул мөрөө оруулжээ. Дахин сэргэсэн хөрөнгөтний хэсгүүд пролетари нарыг хордуулж, оюун санааг нь мунхруулахыг хичээнэ. Улаан армийн сэлмийн их далайлтын дор чимээгүй болсон «язгууртан» хүмүүс, утга зохиолын шаарнууд, доройтсон дуучид, хойш татагчид, хүнд сурталтнууд, мухлагийн эзэд, бүхий л төрлийн бэртэгчид ан цаваасаа мөлхөн гарлаа. Зөвлөлт засгийн дайснууд, дотоодын паартагчид. ер нь хувьсгалыг эргүүлж хариугаа авах гэсэн тэр бүхэн нэгдмэл фронторхуу юм бий болгож, утга зохиол, кино урлагт садар самуун зохиолын хорт цэцэг ургажээ.

	Үнэхээр тэр бүгдийн учрыг тунгаалаа. Үүнд нь ленинч луужин тусалжээ. Напостовчууд, Воронскийнхон (Иваново - Вознесенскт байхын мэддэг Воронскийг гэртээ дуудуулжээ. Воронский троцизм руу хэлтийжээ), тэр ч байтугай урлагийн зүүн фронтынхны учрыг тунгаажээ. «Футуристын коммуныг» өөрийгөө тойруулан нэгтгэж байгаа мэтээр Маяковскийд санагддаг байсан боловч харин суут яруу найрагчийн нэрээр пүүсээ хаяглах нь ашигтай байгаа утга зохиолын панзчид, сектантууд түүнийг хүрээлж байжээ. Хэлбэрийг зориуд санаатайгаар гангалж, марзан гоёмсог зүйлийн хойноос хөөцөлдөж, агуулга, үнэн байдлын шинэ хандлагыг нь ёс төдий нүд хужирлах хээнцэр зүйлээр сольж, Маяковскийн нэр хүндийн ачаар л урлагийн зүүн фронтынхон хөл дээрээ зогсож байлаа... 

	— Юун бүтээн байгуулагч комисс вэ?.. гэж Михаил Васильевич хурал эхлэхийн өмнө Фурмановт хэлээд, — бэлтгэл хүчээ хэзээ оруулахаа мэддэг байсан Колчак, Врангель нартай тулалдах амар байж шүү дээ. Таныг армиас халагдсаныхаа дараа утга зохиолыг яагаад сонгож авсны чинь одоо л би ойлголоо. Тулалдаж дуусаагүй юм байна гэлээ.

	Хуралдагсдын дотор Михаил Васильевичийн номд нь дуртай: Серафимович, залуу Фадеев, Демьян Бедный зэрэг нэр цуутай олон зохиолч байлаа.

	Гуйвж буй зохиолчид, түр дагалдагчдад маш халамжтай хандаж, тэднийг коммунист үзэл суртлын талд аль болох түргэн оруулах бүхий л нөхцөлийг хангах тийм хандлагатай байх тухай Фрунзе ярилаа. Тэр формализм, урлагийн зүүн фронтынхныг ширүүн шүүмжилж, утга зохиолын бүлэг, ер нь бүлэг явцуурал, намын бодлогын үйлст аюултай бөгөөд хортойг заав.

	— Цаашдаа бидний зорилт, хэлбэр агуулга хоёр тохирч байхад оршино. Энэ бол манай ололтын оргил болно... гэв.

	Фрунзийн илтгэл «уран зохиолын талаарх намын бодлогын тухай» гэсэн Оросын Коммунист (б) Намын Төв Хорооны тогтоолын үндэс болсон бил ээ. Улс орны цэргийн өндөр дээд албанд байгаа алдарт жанжны үг соёлын бүх зүтгэлтэнд шагшруулах сэтгэгдэл төрүүлжээ. Цөм Фрунзийг өөрийн хүн гэж үзэн түүнд татагдлаа. Фрунзе утга зохиолын тэмцлийн хамгийн их нарийн төвөгтэй үзэгдэлд маш чадамгай шинжилгээ хийж, тулгамдсан бүх асуудалд тов тодорхой хариулжээ. Зохиолчидтой тоглоом тохуу хийсэнгүй, харин зарим нэгний нь бүтээлийг дүгнэхдээ хэтэрхий ширүүн байлаа.

	Гэвч түүнийг ойлгожээ. Энэ бол ленинч хүний хатуу бат үг байлаа. Тэр огт байгаагүй ер бишийн төрийг цэгцэлж, агуу их бүтээн байгуулалтдаа хүн бүрийг оролцохыг гуйх биш шаардаж байв. Хоёрын хооронд гурвын дунд байх ёсгүй. Тэр бүхнийг бий болгох гэж хэтэрхий их цус асгаруулжээ. Соёл - улс нийтийн ажил болохоор хүн бүрийн хувийн хэрэг биш, харин хэн түүний барилга дээр хөмгөрсөн ч гэсэн тоосго өрнө тэр хүн ард түмэн, хувьсгалдаа зүтгэж байгаа хэрэг... 

	— Таныг бүх соёлын толгойд хавсруулан тавих юм бол би дуртайяа орлогч нь болно гэж Луначарский тоглосон нь лав бил ээ. Михаил Васильевич ч тоглоомыг тоглоомоор хариулж:

	— Би ийм цэрэгтэй яаж дийлэх бил ээ дээ. Ильич армийн тухай ярихдаа шинэчлэл хэрэгтэй гээд, соёлын тухай ярихдаа соёлын хувьсгал хэрэгтэй. Хувьсгал хий... гэсэн шүү дээ гэв. 

	Одоо Фрунзийн хүчин зүтгээгүй тийм салбар байхгүйг хэн ч мэдэх ажээ... 

	... Флот дээр ардын комиссарыг хүлээж байлаа.

	Тэгтэл хувьсгалын алдар цуут «Аврора» хэмээх хөлөг онгоцон дээр дохионы дарцаг намирч: «Балтийн флотын тэнгисийн цэргийн хүчин цэргийн хувьсгалт зөвлөлийн даргад баяр хүргэж байна». Фрунзе жанжны жагсаалын хөлөг онгоц «Марат»-аар иржээ. «Марат»: «Байр байранд аа, зангуугаа эвхээд» гэсэн дохио өглөө.

	Усан цэргийн анги тэнгист гарлаа.

	Энэ бол Зөвлөлт Холбоот Улсын нутаг дэвсгэрийн усан дээр олон хоногийн аян - сургуульд гарч байгаа ажээ.

	Хэрэв эхлээд олон хүн, ардын комиссарыг тэнгисийн хэрэг бага мэддэг хүн хэмээн үзэж байсан бол түдэлгүй энэхүү сэтгэгдэл нь замхран арилжээ. Юуны өмнө Фрунзе хөлөг онгоцон дээр гэртээ байгаа мэт байж, хаана нь гол хэсэг, хаана нь онгоцны өмнөх дээд хэсэг, хаана нь хагас дээд хэсэг байгааг мэдэж аливааг сурган хэлэх нь насаараа тэнгис дээр байсан шиг ёстой л мэргэжлийн үүднээс хэлж байжээ. Тэр гуйвж дайвахгүй байгаа нь тэнгисчдэд маш их зүйл хэлэх бөлгөө. Балтийн тэнгис дээр далайн шуурга ширүүсэж, «Марат» хөлөг дайвалзан тавцанг долгио цохих авч ардын комиссар байрнаасаа хөдлөхгүй байжээ.

	Фрунзе флотын командлагчийг үүргээ биелүүлэхэд хөндлөнгөөс оролцохгүй боловч ч усан хөлгийн байлдааны нэг ч сургууль түүний анхаарлаас гарсангүй. Фрунзе усан доогуур явдаг завиар өдөр хөвөхийг нь хориглолоо. Үнэндээ хориглосон биш, тэр санааг хэлж өгчээ.

	Усан цэргийн анги Зөвлөлт хүчний өчүүхэн бага хэсэг боловч Фрунзийн сайн мэддэг бүх системд тодорхой байр эзлэх бөлгөө. Тэр тэнгисийн цэргийг сайн мэдэж бас ч шорвог салхи багагүй амсжээ.

	Одоо Фрунзе Балтийн тэнгисийн усан цэрэг ямар чадалтайг сонирхож байв. Тиймээс ч Фрунзе өдөр бүр зорилтыг нь нарийсгаж, усан доогуур явдаг завь болзолт буудлага хэр чадамгай буудсан, жагсаалын хөлөг онгоц мина .зөөгч онгоцны хоорондын зай зөв байгаа эсэхийг анхаарч байлаа. 

	Тэгээд тэнгисийг тунгалаг цагаан шөнө нөмрөхөд Фрунзе дээд хэсэг дээр ганцаараа удаан зогсдог байв. Цайран харагдах бүрэг алсаас зэвхий ногоон долгио мяралзан давлагаалж хөлөг онгоцны их биеийг шуугин дэлсэнэ. Тасралтгүй жирэлзэн гүйх долгио ахуй мөнхийн тухай төсөөллийг төрүүлж, амьдралын тухай санаа бодол ургуулна.

	Тэдгээр үнсэн саарал шөнийн цагуудад Фрунзе юу бодож байв аа? Магадгүй түүнийг өнөөх л албан ажлын төлөө санаачилга зовоож байж ч болох юм, эсвэл урьд хийснээ дүгнэж, ирээдүйгээ бодож ч байж болох бөгөөд үгүй бол дахиад Крым рүү явах болсон хүнд өвчтэй эхнэрээ дурсан санаж ч байсан байж болох бил ээ.. Фрунзе ганцаараа байхдаа усан цэргийн өмнө байдгаасаа тийм их сэргэлэн биш байдаг ажээ. Энэ жил түүнийг золгүй явдал дагалдаж, сарын дотор хоёр удаа машины осолд орж толгойгоо хагалж, хөл, гараа гэмтээж, цусаар суулгаж эрүүл мэндийг нь доройтуулжээ. Тэгээд чин зоригийн их чармайлтаар л хөл дээрээ зогсож байгаа бөлгөө. Тэр онгоцны тавцангаас явж чадахгүй байжээ... 

	Гэлээ ч гэсэн зогсож байлаа. Тийм ээ, амьдрал нь хэмжээтэй, гэхдээ жилээр хэмжигдэхгүй ажээ. Төвхнөөгүй амьдралд нь бүх зүй зохисоороо байлаа. Хэрэв шинээр эхэлдэг сэн бол... 

	Тэнгэрийн хаяанд английн таван хэрэх онгоц, найман мина зөөгч онгоцноос бүрдсэн отряд гарч ирлээ хэмээн илтгэлээ.

	Энэ отрядыг адмирал Келли командалж байжээ. Энэ нь Британ гүрэн тэнгисийн эзэн байх ёстой, зөвлөлтийн тэнгисийн флот гэж юу ч байх ёсгүй гэж үздэг дээрэлхүү зантай адмирал бөгөөд зөвлөлтийн усан цэрэг байгаа нь адмирал Келлийн үзэлд харшилж байлаа.

	Янз бүрийн гүрний хөлөг онгоц уулзахдаа тэнгисийн цэргийнхээ далбааг өргөж, ёслолын буудлагаар бие биедээ мэндэлдэг заншилтай бил ээ. Адмирал Келли улаан усан флот худал хуурмаг зүйл гэж үздэг болохоор тоглоом тохуу хийж зөвлөлтийн далбааг өргөсний хэрэггүй, голландынхыг өргө гэж тушаажээ. Тэгэхээр тэр гэнэн амьтад учрыг ололгүй британийн далбааг өргөнө. Дараа нь Лондонд очоод анд нөхөд адмирал болон сонин сурвалжлагчдын дунд энэ явдлыг зохих хачиртайгаар ид хав болгож болно гэж боджээ.

	Гэвч Фрунзе тэр бүгдийг мэдэж «ноёнтон гуайн» хэчнээн мулгуу, олхиогүй болохыг шагширлаа. Ноёд минь, та нарын үе өнгөрөөд байхад өөрсдийгөө дэлхийн эзэнтэн гэж үзсээр байх гэж дээ. Тэдний үе өнгөрсөн, хэзээ ч эргэж ирэхгүй. Чи Хар тэнгисээс хэрхэн түрэгдэн байснаа хэтэрхий хурдан мартжээ... 

	Тэгээд цовоо дуугаар:

	— Дохионы хариу өгөлгүй, чимээгүй өнгөр!.. гэж тушаалаа.

	... Фрунзе хэзээ ч ингэж сэтгэл санаа хөөрч, ийм их өндөр сэтгэгдэлтэй байгаагүй бил ээ. Тэр үргэлж бүтээн байгуулж байв. Түүний хувьд уран бүтээл хязгаар төгсгөлгүй ажээ. Тэр хүрээндээ зөвхөн арми флотыг татаад зогсоогүй эрдэм шинжилгээний бодол санаа, улс төр, аж үйлдвэр, ардын аж ахуй, хот тосгон, бүх сэхээтэн, комсомол залуучууд, пионерын байгууллага, сонсогчид соёлын зүтгэлтнүүд, санхүү, утга зохиол, хэвлэлийн хэрэг, дүрслэх урлагийг татжээ. Тэгээд ч энэ бүгд түүнд бага байжээ. Тэр хайж сурвалжлах, зохион байгуулах, татан оруулах, сэтгэл эзэмдсэн хэвээр бөгөөд түүний үйл ажиллагааны энэ хүслийг үхлээс өөр юу ч унтрааж чадахгүй байв...

	 

	* * *

	 

	Тэнгэр улайран шаргалтана. Энэ бол үхэр буу, пулемётын галын зам, хар цагаан утаа хэсэг хэсгээр хөшиглөсөн дайны тэнгэр байлаа. Фашистын гучин бөмбөгдөгч онгоц сөнөөгч онгоцны хамгаалалттайгаар эгнэн байлдааны чигээс нэг ч градус хазайхгүй явлаа.

	Тээр дор Старая Русса хэмээх районд зөвлөлтийн танк, бензиний машин, их буу чирэгч машин, машинтай явган цэрэг бөөгнөрчээ. Энэ бүхэн тоотой хэдэн минутын дараа бут ниргэгдэж хөлдүү хөрстэй хутгалдаж, шатаж, эвдэрч хэмхэрнэ.

	Цастай нислэгийн талбайгаас өргөн далавчит сөнөөгч хоёр онгоц бие биетэйгээ уралдан хөөрлөө. Тулалдаан нэг их өндөрт биш эхэллээ. Сөнөөгч онгоц дайсны жагсаалыг бут цохихыг хичээн халз дайралтад орлоо.

	Дөнгөж саяхан нислэгийн сургууль төгссөн, анх удаа ийм халз тулалдаанд орж байгаа залуухан дэслэгч байлаа. Одоо хамгийн гол нь дайсантай байлдаж өөртөө анхаарлыг нь татах явдал байв. Тэгээд ч жолоодож яваа итгэлт машины нь цаг үргэлж ажиглаж, хамгаалж яваа болохоор өөрөө суманд өртөхгүй нь лавтай бил ээ.

	Тулалдааны төгсгөлийг тайван байх явдал шийдвэрлэнэ. Дэслэгч цухалдаж тэвдсэн юм огтгүй бөлгөө. Албаны бүх тодорхойлолтод тэмдэглэснээр бол тэр залуу онцгой тэсвэртэй, маш амгалан хүн байлаа. Ёстой л нисэхээр төрсөн нисгэгч бил ээ.

	Овоо хараанд нь «юнкерс» онгоцны хэвлий агшин зуур орж ирлээ. Дэслэгч ч тэр агшныг ашиглаж амжлаа. Бөмбөгдөгч онгоц далавчаараа хөлбөрч хар утаа суунаглуулан доош ойчлоо.

	Дэслэгчийн царай хөдөлгөөнгүй, улам ч анхааралтай болжээ. Ийм үед заавал ч үгүй бий болдог нисгэгчийн сайрхан гайхуулах шуналаас өөрийгөө хамгаалах мэт ажээ. Хамгийн гол нь хэт шунан хөөлгүй даргыгаа хамгаалах явдал байлаа... Энэ л ариун тангараг байсан учир түүнийг нэг ч минут мартсангүй.

	Тэр хатуу бат бөгөөд хянамгай байлаа. Энэхүү хүч тэнцүүгүй халз тулалдаанд түүний аз дайрч, бас нэг «юнкерийн» хажуу оройг гэмтээсэн нь хэншүү ханхлуулан утаа баагиулсаар газар уналаа. Бас хэд хэдийг ч унагалаа. Ёстой зүүд мэт ажээ. Баяр баясгалан бялхах авч гагцхүү нимгэн уруулаа чанга жимийж ар талын хагас дугуй цамхгаар нүд нь орчны агаарыг соргог ширтэнэ. Тэгээд өөрийг нь дайсан шахвал огтхон ч мэдэгдэлгүй чанх дээшээ түргэн хөөрч эхэлнэ. Тэр онгоцтойгоо бүхэл бүтэн нэг зүйл бөгөөд онгоц нь ч гарын дор байдаг байлаа.

	... Дарга нь онгоцны мотор гэмтлээ гэж радиогоор мэдэгдлээ. Одоо зорилт улам нарийсаж, даргаа халхалж тулалдаанаас гаргах бололцоотой болгох нь чухал байв. Дайсан уул хэргийг тааж, дэслэгчийн онгоц руу долоон сөнөөгч онгоц дайрлаа. Тулалдаан задгай гадаргуу дээр болж байв. Эхлээд дэслэгч донслох шиг болсноо гал дүрэлзэхийг харлаа. Онгоц нь нэлдээ галд автаж мөдхөн хэдхэн хэсэг болон бутарна... Гэвч гарцаагүй үхлээс айн эмээхгүй байгаадаа гайхах бөлгөө. Түүнийг хэн нэг хүний анхааралтай энхрий нүд ширтэж: «За, хүү минь, чи юу хийж чаддаг хүн бэ?..», «Үхэх, сэхэхээ үзэх дайн болно доо!» гэж дүрэлзэн шатах галын шуугиан дунд хэлэх шиг боллоо. Энэ бол түүний эцгийн үг байжээ.

	Тэр шатаж байгаа онгоцоороо дайсны онгоц мөргүүлэхээр заллаа... 

	Ийнхүү 1942 оны нэгдүгээр сарын 19-нд сөнөөгч онгоцны нисгэгч Фрунзе насан эцэслэжээ. Зөвлөлт Холбоот Улсын баатар Тимур Михайлович Фрунзе гурван сарын дараа арван есөн нас хүрэх байсан бөлгөө.

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

